
wlan ɔ 

Xónúusɔɖ́ótê 
Lwiki ɖě wlan wema xe ɔ, wemasetɔ ɖaxo ɖokpo 

wɛ e nyi (Kolosinu 4.14). E ma nyi Jwifu gɛ. Lwiki 
ka wa yise bo byɔ Jwifu lɛ mɛ. Ɖě e mɔ tɛn bo din 
do na nu lɛ bi ceɖeceɖe ɖo ɔ nɛ, bo wlan wema xe ɔ 
sɛ do mɛɖaxo Tewofilu ɖě ma yise gɛ ɔ. U ján wɛ lɛ 
wlan mɛsɛdo lɛ wema. Ɖo, e wa xodo mɛsɛdo Jezu 
tɔn ɖelɛ bo wa azɔ xɛ é. Wɛnɖagbɛ Jezu tɔn xe ɔ ɖě 
Lwiki wlan ɔ xlɛ ɖɔ Jezu wɛ nyi Mɛsya ɖě Mǎwu 
sɛdo bɔ e na hwlɛn gbɛtɔ lɛ bi gan ɔ, e ma nyi 



Izlayɛĺi vi lɛ kɛɖɛ wɛ e wa na gɛ (Lwiki 2.29-32). Nɛ 
ɔ wɛ zɔn bɔ xo ɖě ɖo wema xe ɔ mɛ lɛ do wanyiyi ɖě 
Mǎwu ɖo na gbɛtɔ lɛ bi ɔ xya. Bɔ nu ɖě e wlan lɛ 
susu ɖo Matye kpodo Maki kpo wema lɛ mɛ. Amɔ, 
Lwiki kɛ nu do nu ɖevo ɖelɛ wu bɔ Matye kpodo 
Maki kpo ma ɖɔ gɛ. Kpɔn d'e wu utɔn lɛ ɖie : ɖě 
wɛnsagun lɛ ji han bo mla Mǎwu hwenu ɖě e ji Jezu 
do ɔ, ɖě lɛngbɔkpláantɔ lɛ yi Bɛteleyɛmu ɖo ɔ, 
Samalinu xomɛnyɔtɔ ɔ sin lo, vi ɖě bu bɔ e lɛ wa mɔ 
ɔ sin lo, ɖě Jezu ɖo xwe weawe bo yi sinsɛnxɔ ɔ mɛ 
ɖo ɔ... Nu ɖě ji Lwiki ɖɔ xo ɖo tawun ɖo wema xe ɔ 
mɛ lɛ ɖie : ɖɛxixo, Yɛsinsɛn sin azɔ, ɖě nyɔnu lɛ sɛn 
Jezu ɖo ɔ kpodo ɖě Mǎwu nɔ sɔ hwɛ kɛ gbɛtɔ lɛ ɖo ɔ 
kpo. Ɖo wema xe ɔ mɛ ɔ, Lwiki ɖɔ ɖě Jezu se awuvɛ 
bo ku ɖo ɔ. E lɛ ɖɔ ɖě e fɔn zɔn ku bɔ Mǎwu sɔ ɛ yi 
jixwe ɖo ɔ. 

Ɖě è má wěmáa xé ɔ mɛ ̂ɖó ɔ ɖie : 
E ji Jaan Yɛhwesinlɛnámɛtɔ ́ɔ kpodo Jezu kpo 
(1.1—2.52) 



Jaan Yɛhwesinlɛnámɛtɔ ́ɔ sin azɔ (3.1-20) 
Jezu lɛ yɛhwesin bɔ awovi tɛn ɛ kpɔn 
(3.21—4.13) 
Azɔ ɖě Jezu wa ɖo Galile ɔ (4.14—9.50) 
Jezu tɔńnɔ ́Galile bo wa yi Jeluzalɛmu 
(9.51—19.27) 
Jezu sin azan godo godo tɔn lɛ ɖo Jeluzalɛmu 
(19.28—23.56) 
Jezu fɔn zɔn ku, bo sɔ uɖe xlɛ ahwanvi utɔn lɛ, 
bo yi jixwe (24.1-53) 

1 
Nu ɖě zɔn bɔ e wlan wema xe ɔ 

1 Mɛɖaxo Tewofilu, 
Mɛ susu tɛnkpɔn bo kpi nu ɖě jɔ ɖo mǐ mɛ lɛ sin tan 

do wema mɛ. 2 É ɖɔ nu lɛ ɖi ɖě mɛ ɖě mɔ nu ɖě jɔ lɛ 
zɔn bibɛmɛ étɔn, bo wa huzu mawuxojlatɔ lɛ ɖɔ na 
mǐ ɖo ɔ. 3 Nɛ ɔ wɛ zɔn bɔ nyɛ lɔsu wa yi din do na nu 
lɛ bi ceɖeceɖe zɔn bibɛmɛ étɔn. Bɔ un ɖɔ ma wlan 



nu lɛ ɖe jɛ ɖe godo sɛ do we. 4 Na a na nywɛ ɖɔ 
nugbo tawun wɛ nyi nu ɖě e kplɔn we lɛ. 

Wɛnsagun Mǎwu tɔn wa ɖɔ na Zakali ɖɔ e na ji 
Jaan 

5 Hwenu ɖě Elodu ɖo axɔsu ɖu ɖo Judê ɔ, 
avɔsannu-xwlemawutɔ ɖokpo tiin, bɔ e nɔ ylɔ ɛ ɖɔ 
Zakali, bɔ e ɖo avɔsannu-xwlemawutɔ Abiya sin 
gbɛta mɛ. Asi ɔ nɔ nyi Elizabɛti bo jɔ ɖo 
avɔsannu-xwlemawutɔ Alɔn sin kúnkân mɛ. 6 Émɛ 
awe lɛ bi wɛ nɔ wa nu jlɔjlɔ ɖo Mǎwu sin nukɔn, bo 
nɔ nyi Aklunɔ ̂sɛn lɛ bi, bɔ nu bi vɔ t'e wu. 7 É ma ka 
ji vi gɛ, ɖo wɛnsinɔ wɛ na Elizabɛti, bɔ émɛ awe lɛ bi 
ka ko nyi mɛxo. 8 E wa su gbe ɖokpo, bɔ Zakali ɖo 
avɔsannu-xwlemawutɔ sin azɔ wa ɖo sinsɛnxɔ Mǎwu 
tɔn mɛ ɔ. Ɖo, gbɛta utɔn ji wɛ avɔsan zɔ ɔ jɛ gbe nɛ ́
gbe.|HK00260C.TIF|col|||Avɔsannu-xwlemawutɔ ɖo 
avɔsan ɔ|1.8 9 Akɔ wɛ e nyi bo sɔ Zakali, ɖi ɖě e ko 
nyi walɔ bɔ e nɔ blo bo nɔ sɔ avɔsannu-xwlemawutɔ 
lɛ ɖó ɔ xa, bɔ e na do zalinkpɔn zo ɖo nɔtɛn mimɛ 



Aklunɔ ̂tɔn. 10 Togun ɔ bi wɛ kple ɖo kɔxo, bo ɖo ɖɛ 
xo ɔ hwenu ɖě Zakali ɖo zalinkpɔn do zo do ɔ. 
11 Wɛnsagun Aklunɔ ̂tɔn ɖokpo ka tɔn do Zakali ji, bo 
ɖo te ɖo aɖusixwe na avɔsankpe ɖě ji e nɔ do 
zalinkpɔn zo te ɔ. 12 Ɖě Zakali mɔ ɛ kpowun ɔ, ayi 
utɔn bi wɛ gbado, bɔ bu ɖaxo ɖe jɛ ɛ ji. 13 Amɔ, 
Wɛnsagun ɔ ɖɔ n'ɛ ɖɔ : « Zakali, ma ɖibu o. Ɖo, 
Mǎwu se ɖɛ tɔwe. Asiwe Elizabɛti na ji vi sunnu 
ɖokpo na we, bɔ a na ɖo nyikɔ n'ɛ ɖɔ Jaan. 14 E na 
vivi na we, bɔ a na jɛ awa vi nɛ ́ɔ tɔn, bɔ xomɛ na 
hun mɛ susu ɖo vi nɛ ɖě e na ji ɔ wutu. 15 Ɖo, e na 
nyi gbɛtɔ nukunteji ɖokpo na Aklunɔ ̂. Vɛɛn kpodo 
ahan syɛnsyɛn ɖe kpo ma na jɛ nu n'ɛ gɛ. E na ko gɔ 
kpodo Yɛsinsɛn kpo zɔn nɔ ɔ xomɛ. 16 E na zɔn bɔ 
Izlayɛĺi vi susu na lɛkɔ wa Aklunɔ ̂Mǎwu étɔn de. 
17 Mǎwu na sɛ ɛ do jɛ nukɔn ɖi mɛsɛdo utɔn xa, bɔ e 
na wa kpodo Yɛ kpodo hlɔňhlɔń ɖě e na Eli ɔ kpo. 
Bɔ e na gbo hwɛ na tɔ kpodo vi kpo. E na blo bɔ mɛ 
ɖě ma se tonu gɛ lɛ na jɛ nu jlɔjlɔ wa ji. Nɛ ɔ, e na sɔ 



nu na togun Mǎwu tɔn ɖo ayi na Aklunɔ ̂. » 18 Zakali 
ka kanbyɔ wɛnsagun ɔ ɖɔ : « Nu tɛ wɛ na xlɛ ɖɔ nu 
nɛ na jɔ ? Nyɛ ɖie ko kpo, bɔ asiye lɔsu sin xwe ko yi 
nukɔn. » 19 Wɛnsagun ɔ yigbe n'ɛ bo ɖɔ : « Gabliyɛli 
wɛ un nɔ nyi, bɔ un nɔ nɔte ɖo Mǎwu nukɔn bo nɔ 
wa azɔ n'ɛ. E sɛ un do, na ma wa ɖɔ xo na we, lobo 
do wɛn ɖagbɛ nɛ na we. 20 Xo ɖě un ɖɔ na we ɔ na jɔ 
ɖo hwe utɔn nu. Din ɔ, ɖě a ma ɖinu na gɛ ɔ, ɖɛ 
tɔwe na ku, bɔ xo ɖiɖɔ na glo we, kaka yi jɛ hwenu 
ɖě nu lɛ bi na jɔ do ɔ. » 21 Hwenu ɖě nu nɛlɛ ɖo jɔ ɔ, 
togun ɔ ɖo tekpɔn Zakali. Bɔ ɖě e ɖo dɛɛn ɖo ɖo 
nɔtɛn mimɛ Mǎwu tɔn ɔ hu ado na é. 22 Ɖě e wa tɔn 
ɔ, ma kpewu bo kɛ nu bo ɖɔ xo na mɛ lɛ gɛ. Bɔ e gbɔ 
bo nɔ sɔ alɔ bo nɔ ɖɔ xo nyi na é. E huzu numakɛnɔ, 
bɔ mɛ lɛ mɔnujɛmɛ ɖɔ nuɖe wɛ Mǎwu doxya ɛ ɖo 
nɔtɛn mimɛ utɔn. 23 Ɖě azan ɖě Zakali na wa azɔ na 
ɖo sinsɛnxɔ mɛ ɔ vɔ ɔ, e yi xwegbe. 24 Azan ɖe ma jɛ 
gɛ bɔ asyɔ Elizabɛti mɔ xo, bɔ e bɛta kaka na sun 
atɔɔn. E nɔ ɖɔ : 25 « Aklunɔ ̂nu wiwa wɛ nyi xe ɔ. E 



nyi kɔ kpɔn un, bo ɖe winnya na un ɖo gbɛtɔ lɛ sin 
nukɔn. » 

Wɛnsagun Mǎwu tɔn wa ɖɔ na Mali ɖɔ e na ji 
Jezu 

26 Elizabɛti mɔ xo sun ayizɛn godo ɔ, Mǎwu sɛ 
wɛnsagun Gabliyɛli do Galile sin toxo ɖě e nɔ ylɔ ɖɔ 
Nazalɛti ɔ mɛ. 27 Na e na yi do wɛn na ahwlivi ɖe. 
Ahwlivi nɛ ɔ, e nɔ ylɔ ɛ ɖɔ Mali. Asu xɔntɔn utɔn nɔ 
nyi Jozɛfu bo jɔ ɖo axɔsu Davidi sin kúnkân mɛ.* 
28 Wɛnsagun ɔ yi xwe utɔn gbe, bo do gbe n'ɛ ɖɔ : « 
Mali, jɛ awa, ɖo Mǎwu sin xomɛnyinyɔ ɖo ji we. 
Aklunɔ ̂ɖo kpɔ xɛ we. » 29 Ɖě Mali se mɔ ɔ, ayi utɔn 
bi gbado, bɔ e nɔ kanbyɔ uɖe ɖɔ : « Gbedonamɛ 
alɔkpa tɛ nyi xe ? » 30 Wɛnsagun ɔ ka ɖɔ n'ɛ ɖɔ : « 
Mali, ma ɖibu o. Ɖo, a mɔ fɛnu Mǎwu tɔn. 31 Bɔ a na 
nywɛ ɖɔ zaanɖe din ɔ, a na mɔ xo, bo na ji vi sunnu 
ɖokpo, bɔ a na ɖo nyikɔ n'ɛ ɖɔ Jezu.* 32 E na nyi mɛ 
                                                           

 *1.27 Matye 1.18 
 *1.31 Matye 1.21 



nukunteji ɖokpo, e na ylɔ ɛ ɖɔ Mǎwu ɖě ɖo aga na 
nu bi ɔ sin vi. Aklunɔ ̂Mǎwu na sɔ ɛ ɖo tɔgbo ɔ 
Davidi sin axɔsuzinkpo ji. 33 Bɔ e na ɖu axɔsu ɖo 
Izlayɛĺi vi lɛ ji kaka sɔyi, bɔ axɔśúɖûɖû utɔn ma na 
vɔ gbeɖe gɛ. » 34 Mali ka kanbyɔ wɛnsagun ɔ ɖɔ : « 
Na nu nɛ ́ɔ na jɔ ɖo ? Ɖo, nyɛ ɖie ma sɛkpɔ sunnu 
kpɔn a e. » 35 Wɛnsagun ɔ yigbe n'ɛ bo ɖɔ : « Yɛsinsɛn 
na wa ji we, bɔ hlɔňhlɔń Mǎwu ɖě ɖo aga na nu bi ɔ 
tɔn na cɔn we. Nɛ ɔ wɛ na zɔn bɔ vi ɖě a na ji ɔ na 
nyi mɛ mimɛ, bɔ e na nɔ ylɔ ɛ ɖɔ Mǎwu vi. 
36 Elizabɛti ɖě ɖo hɛňnúu tɔwe mɛ bɔ xwe utɔn ko 
sɛyi ɔ lɔsu ɖo xo. U mɛ ɖě e nɔ ylɔ ɖɔ wɛnsinɔ ɔ ɖo 
sun ayizɛngɔ ɔ sin xo. 37 Ɖo, nuɖe ma glo Mǎwu gɛ. » 

38 Mali ka yigbe n'ɛ bo ɖɔ : « Aklunɔ ̂sin mɛsɛntɔ wɛ 
na un. Nu ɖě a ɖɔ ɔ nɛ bo nyi mɔ na un. » Bɔ 
Wɛnsagun ɔ tɔń zɔń ɛ de. 

Mali ba jonɔ Elizabɛti 
39 Azan ɖe ma jɛ gɛ bɔ Mali wle ali bo hwlɛndo, bo 

yi Juda sin toxo ɖe mɛ, ɖo sokanmɛ. 40 E byɔ Zakali 



xwe bo do gbe na Elizabɛti. 41 Ɖě Elizabɛti se 
gbedonamɛ Mali tɔn ɔ, vi ɖě ɖo xomɛ n'ɛ ɔ dan awu. 
Bɔ Elizabɛti gɔ kpodo Yɛsinsɛn kpo, 42 bɔ e ze gbe do 
aga, bo ɖɔ : « Mǎwu do na we hu nyɔnu lɛ bi, bo do 
na vi ɖě ɖo xo tɔwe mɛ ɔ lɔsu. 43 Mɛnu wɛ un ka nyi 
bɔ Aklunɔ ̂ce sin nɔ wa ba jonɔ un ? 44 Ɖo, ɖě un se 
gbedonamɛ tɔwe ɔ, e vivi na vi ɖě ɖo xomɛ na un ɔ, 
bɔ e dan awu. 45 Nu nyɔ na we, ɖo a ɖinu ɖɔ akpa ɖě 
Aklunɔ ̂do na we ɔ na jɔ. » 

Mali ji han bo mla Mǎwu 
46 Bɔ Mali ɖɔ : 
« Un ɖo Aklunɔ ̂ce kpa ɔ, ɖo, e do agba. 
47 Xomɛ hun un tawun do Mǎwu hwlɛngantɔ ce wu. 
48 Ɖo, e nyi kɔ kpɔn nyɛ mɛsɛntɔ utɔn ɖě ma nyi nu ɖe 

gɛ ɔ,  
Bɔ bɛ zɔn din kaka sɔyi ɔ, mɛ lɛ bi na nɔ ylɔ un ɖɔ 

nunyɔnanɔ. 
49 Ɖo, Mǎwu Nubiwukpetɔ ɔ wa nu ɖaxo ɖaxo lɛ na 

un, 



Mǎwu mimɛ wɛ e nyi. 
50 E gɔ kpodo xomɛnyinyɔ kpo hwebinu na mɛ ɖě nɔ si 

i lɛ. 
51 E ɖe hlɔňhlɔń utɔn xlɛ gbɔn nu ɖě e nɔ jlɛ lɛ mɛ ; 
E gba goyitɔ lɛ do. 
52 E fli azinkpo zɔn agɔ na axɔsu lɛ, 
Bo ze mɛ ɖě nɔ sɔ éɖe hwe lɛ do aga. 
53 E na nu ɖagbɛ lɛ bi mɛ ɖě xovɛ ɖo hu lɛ,  
Bo nya dɔkunnɔ lɛ do asigba alɔgba. 
54 E wa alɔgɔ na Izlayɛĺi sin togun ɖě nyi mɛsɛntɔ utɔn 

ɔ. 
Ma wɔn xomɛnyinyɔ utɔn gɛ, 
55 Ɖi ɖě e ko do akpa na tɔgbo mǐtɔn lɛ, 
Na Ablaxamu kpodo kúnkân utɔn kpo kaka sɔyi ɖó ɔ 

xa. » 
56 Mali blo sun atɔn mɔ ɖo Elizabɛti xwe, bo lɛkɔ yi 

xwe utɔn gbe. 
E ji Jaan Yɛhwesinlɛnámɛtɔ ́ɔ 

57 Hwenu ɖě Elizabɛti ɖo na ji vi do ɔ wa, bɔ e ji vi 



sunnu ɖokpo. 58 Mɛ ɖě ɖo xwe utɔn kpa lɛ kpodo 
hɛňnúu utɔn mɛ lɛ kpo se ɖɔ Aklunɔ ̂ɖe xomɛnyinyɔ 
ɖaxo utɔn xlɛ ɛ, bɔ é jɛ awa xɛ ɛ. 59 Azan utɔn 
cantɔngɔ ɔ gbe ɔ, é joɖo na gbo ada na vi ɔ, bo na 
n'ɛ nyikɔ ɖɔ Zakali, ɖi ɖě e nɔ ylɔ tɔ ɔ ɖɔ ɔ. 60 Amɔ, 
nɔ ɔ kɛ nu ɔ, e ɖɔ : « Eo ! Jaan wɛ e na nyi. » 61 Mɛ lɛ 
ɖɔ n'ɛ ɖɔ : « Mɛɖe ma ka nyi mɔ ɖo hɛňnúu tɔwe mɛ 
nɛ ! » 62 Bɔ é blo alɔ na vitɔ ɔ, bo kanbyɔ ɛ ɖɔ na e ka 
joɖo ɖɔ e na ylɔ vi utɔn ɖɔ ja. 63 Zakali ka byɔ xwlɛ 
kpɛvi ɖě ji e nɔ wlan nu do ɔ ɖokpo, bɔ e wlan ɖɔ : « 
Jaan wɛ vi ɔ na nyi. » Bɔ e kpaca émɛ bi. 64 Haɖokpo 
ɔ, ɖɛ utɔn lilɛ, bɔ e jɛ xo ɖɔ ji, bɔ e ze gbe do aga bo 
jɛ gigo kpa na Mǎwu ji. 65 Bɔ ado hu mɛ ɖě ɖo xwe 
utɔn kpa lɛ bi. Bɔ nu nɛ ɖě jɔ ɔ gbakpe Judê toxo ɖě 
ɖo sokan ɔ mɛ lɛ bi mɛ. 66 Mɛ ɖě se lɛ bi nɔ ɖo 
linkpɔn ɔ, bo nɔ ɖɔ : « Nu tɛ wɛ vi nɛ ́ɔ ka na wa nyi 
tawun ? » Aklunɔ ̂sin hlɔňhlɔń t'e ji nugbo nugbo. 

Zakali ji han bo mla Mǎwu 
67 zakali, vitɔ ɔ gɔ kpodo Yɛsinsɛn kpo, bo jɛ xo ɖɔ ji 



ɖi gbeyiɖɔt̂ɔ ́Mǎwu tɔn ɖe xa bo ɖɔ : 
68 « Gigoo na Aklunɔ ̂, Mǎwu Izlayɛĺi tɔn. 
Ɖo, e wa din togun utɔn kpɔn, lobo hwlɛn ɛ gan. 
69 E sɛ hwlɛngantɔ hlɔnhlɔnnɔ ɖe do mǐ. 
Bɔ e jɔ ɖo mɛsɛntɔ utɔn axɔsu Davidi sin kúnkân mɛ.  
70 E ko ɖɔ nu nɛ ́ɔ xoxo gbɔn gbeyiɖɔt̂ɔ ́mimɛ utɔn lɛ 

ji.  
71 E ko do akpa bo ɖɔ mi na hwlɛn mǐ gan zɔn kɛntɔ 

mǐtɔn lɛ si, 
Bo na ɖe mǐ zɔn mɛ ɖě gbɛ wan na mǐ lɛ sin alɔ mɛ. 
72 E do xomɛnyinyɔ utɔn xya tɔgbo mǐtɔn lɛ, 
Bo flin akɔjijɛ utɔn mimɛ ɔ. 
73 Ɖo, Mǎwu do akpa na tɔgbo mǐtɔn Ablaxamu, 
74 Bo ɖɔ mi na ɖe mǐ zɔn kɛntɔ mǐtɔn lɛ sin acɛ glɔ, 
Bɔ mǐ na mɔ tɛn bo vo bo sɛn mi. 
75 Bɔ mǐ na nyi mɛ mimɛ, 
Bo na wa nu jlɔjlɔ ɖo nukɔn mitɔn ɖo gbɛ hwenu 

mǐtɔn.  
76 Bɔ hyɔ, vi ce, a na nyi gbeyiɖɔt̂ɔ ́Mǎwu ɖě ɖo aga 



na nu bi ɔ tɔn. 
Ɖo, a na jɛ nukɔn na Aklunɔ ̂,  
Bo na blo ali ɖo n'ɛ. 
77 Hi wɛ na zɔn bɔ togun ɔ na nywɛ ɖɔ Mǎwu na wa, 
Bo na sɔ hwɛ utɔn lɛ kɛ ɛ, 
Bo na hwlɛn ɛ gan. 
78 Ɖo, Mǎwu mǐtɔn ɔ, nublawukunamɛtɔ ɖaxo wɛ. 
E na blo bɔ hinhɔn hwlɛngan tɔn na ta zɔn aga do mǐ 

ji ɖi hweyivɔ xa. 
79 Bɔ hinhɔn nɛ ́ɔ na hɔn do mɛ ɖě ɖo ablu mɛ lɛ ji, 
Kpodo mɛ ɖě ɖo ku sin acɛ glɔ lɛ kpo ji. 
Bo na kpláan mǐ ɖo fifa sin ali ji. » 

80 Vi ɔ ka ɖo hwɛn ɖo agbaza mɛ ɔ, ɖo gbigbɔ mɛ 
lɔsu. E yi ci gbetotlo mɛ kaka jɛ gbe ɖě gbe e wa sɔ 
uɖe sɔ xlɛ Izlayɛĺi sin togun ɔ. 

2 
E ji Jezu 

(Matíe 1.18-25) 



1 Ɖo hwenɛnu ɔ, Hlɔmaxɔsu ɖaxo Ogwisi ɖe sɛn ɖe 
tɔn, bo ɖɔ e nɛ xa tovi ɖě ɖo acɛ mitɔn mɛ lɛ bi. 
2 Tovi xixa nɛ ́ɔ wɛ nyi nukɔntɔn ɔ bɔ e blo ɖo hwenu 
ɖě Kiliniwusi ɖo tokpɔngan nyi ɖo Silî ɔ. 3 Mɛ lɛ bi 
ɖo to étɔn lɛ mɛ yi ɔ, bo na yi na nyikɔ. 4 Mɔ wɛ 
Jozɛfu lɔsu tɔńnɔ ́Nazalɛti ɖo Galile kanmɛ, bo yi 
Bɛteleyɛmu ɖo Judê, fi ɖě e ji axɔsu Davidi te ɔ, bo 
na yi na nyikɔ. Ɖo, Davidi sin hɛňnúu mɛ wɛ e jɔ te. 
5 E kpláan asyɔ Mali ɖě ɖo xo hwenɛnu ɔ, bɔ é yi 
nyikɔ na gbe. 6 Bɛteleyɛmu ɔ wɛ é te bɔ vijizan kpe 
na Mali. 7 Mali ji nukɔnvi utɔn bɔ e nyi sunnu. E bu 
avɔ do vi ɔ, bo sɔ ɛ mlɔ kanlinnuɖuka mɛ. Ɖo, tɛnmɛ 
ɖe ma sɔ tiin ɖo jonɔzɛtɛn ɔ gɛ. 8 Lɛngbɔkpláantɔ 
ɖelɛ ka ɖo to ɖokpo nɛ ́ɔ mɛ. É nɔ nɔ gle lɛ mɛ, bo nɔ 
cɔ zan ɖo kanlin étɔn lɛ kɔn. 9 Wɛnsagun Aklunɔ ̂tɔn 
ɖokpo wa xwêtɔń ɖo nukɔn na é, bɔ gigo Aklunɔ ̂tɔn 
sin weziza ta do é ji. Bɔ bu ɖaxo ɖe jɛ é ji. 
10 Wɛnsagun ɔ ka ɖɔ na é ɖɔ : « Mi ma ɖibu o, wɛn 
ɖagbɛ ɖe wɛ un hɛn wa na mi. Bɔ e na nyi awajijɛ xo 



na togun ɔ bi. 11 E ji Hwlɛngantɔ ɖokpo na mi zan xe 
ɔ mɛ, ɖo axɔsu Davidi tomɛ. U wɛ nyi Klisu Aklunɔ ̂
ɔ. 12 Wuntun ɖě mi na mɔ bo na nywɛ ɔ ɖie : mi na 
mɔ vi ɖe bɔ e bu avɔ do, bo sɔ ɛ mlɔ kanlinnuɖuka 
mɛ. » 13 Tlolo kpowun ɔ, wɛnsagun ɖevo lɛ lɛ nyi 
ahwan hoo zɔn jixwe, bo wa bɔ do ɖě do wɛn ɔ wu. 
Bɔ émɛ kpo jɛ Mǎwu mla ji bo nɔ ɖɔ : 

14 «Gigoo na Mǎwu ɖo ji aga, 
Fifa nɛ tiin ɖo ayǐgba ɔ ji  
Na gbɛtɔ ɖě Mǎwu yi wan na lɛ ! » 

Lɛngbɔkpláantɔ lɛ yi Bɛteleyɛmu 
15 Ɖě Wɛnsagun lɛ tɔń zɔń é de bo ɖido jixwe ɔ, 

lɛngbɔkpláantɔ lɛ ɖɔ ɖo éɖelɛ mɛ ɖɔ : « E nyi mɔ 
hun, mǐ nɛ yi kaka Bɛteleyɛmu to ɔ mɛ, bo yi kpɔn 
nu ɖě jɔ bɔ Aklunɔ ̂sɔ xlɛ mǐ ɔ. » 16 É hwlɛndo bo yi, 
bo mɔ Mali kpodo Jozɛfu kpo. É mɔ vi ɔ lɔsu, bɔ e sɔ 
ɛ mlɔ kanlinnuɖuka mɛ. 17 Ɖě é mɔ nu lɛ mɔ ɔ, é ɖɔ 
xo ɖě wɛnsagun ɔ ɖɔ do vi nɛ wu lɛ na é. 18 Xo nɛ ́ɔ 
ɖě lɛngbɔkpláantɔ lɛ ɖɔ ɔ kpaca émɛ ɖě se lɛ bi. 



19 Mali ka hɛn xo nɛlɛ bi do ayi mɛ, bo nɔ ɖo tamɛ lin 
do é ji ɔ. 20 Lɛngbɔkpláantɔ lɛ bɛ xwe nu. É ɖo han ji 
ɔ, bo ɖo Mǎwu mla ɔ, ɖo nu ɖě é yi se bo mɔ lɛ 
wutu. Ɖo, nu lɛ bi sese sɔgbe do xo ɖě wɛnsagun ɔ 
ɖɔ na é ɔ ji. 

E sɔ Jezu xwle Mǎwu ɖo sinsɛnxɔ mɛ 
21 Hwenu ɖě vi ɔ ɖo azan cantɔn bɔ e na gbo ada n'ɛ 
ɔ, e na nyikɔ ɛ ɖɔ Jezu, ɖi ɖě wɛnsagun ɔ ko ɖɔ ɖo 
co bɔ e mɔ xo utɔn ɔ xa. 22 Azan ɖě gbe Mali kpodo 
Jozɛfu kpo ɖo na sla awu ɔ kpe. Bɔ é yi Jeluzalɛmu 
kpodo Jezu kpo, bo na sɔ ɛ xwle Aklunɔ ̂ɖo sinsɛnxɔ 
ɔ mɛ, ɖi ɖě na Mɔyizisɛn ɔ ko ɖɔ ɖó ɔ xa. 23 Ɖo, 
Aklunɔ ̂sɛn ɔ ɖɔ : « E na sɔ nukɔnvi sunnu hwɛndo 
ɖokpo ɖokpo tɔn na Aklunɔ ̂sin azɔ. » 24 Mali kpodo 
Jozɛfu kpo ka ɖo na hɛn xwele asu ɖokpo asi ɖokpo, 
alǒ ahwanlɛnvi awe wa bo na san avɔ na, ɖi ɖě 
Aklunɔ ̂sɛn ɔ lɛ ɖɔ ɖó ɔ xa. 25 Dawe ɖe ɖo Jeluzalɛmu 
ɔ flɛn ɖo hwenɛnu, bo nɔ nyi Simɛnyɔ.̂ E nɔ wa nu 
ɖo Mǎwu sɛn xwi ji, bo nɔ ɖo sisi na Mǎwu. Nya nɛ ́



ɔ ɖo te kpɔn mɛ ɖě na wa hwlɛn Izlayɛĺi vi lɛ gan ɔ, 
bɔ Yɛsinsɛn ɖo kpɔ xɛ ɛ, 26 bo ka ko ɖêxlɛ ɛ wayi ɖɔ e 
na mɔ Hwlɛngantɔ ɖě Aklunɔ ̂Mǎwu na sɛdo ɔ 
hwɛkpó bo ku. 27 Yɛsinsɛn ɖɔ xo do ayi mɛ na 
Simɛnyɔ ̂bɔ e sɔ nu bo yi sinsɛnxɔ ɔ mɛ. Bɔ hwenu ɖě 
Jezu sin mɛjitɔ lɛ hɛn vi ɔ wa bo na fɔ yɛsu ɖě xo sɛn 
ɔ ɖɔ ɔ, 28 e kɛ alɔ bo yi vi ɔ, bo do kpɛ na Mǎwu bo 
ɖɔ : 

29 «Aklunɔ ̂, xo ɖě a ɖɔ ɔ ɖie jɔ lo, 
Din ɔ, yi nyɛ mɛsɛntɔ tɔwe sin gbigbɔ na ma yi gbɔjɛ.  
30 Ɖo, nukun ce mɔ hwlɛngantɔ ɖě a sɛ do mǐ ɔ, 
31 Hwlɛngantɔ ɖě sin akpa a do, bo sɔ nu utɔn na 

gbɛtɔ lɛ bi ɔ. 
32 U wɛ nyi weziza ɖě na ɖe we xlɛ gbɛ ɔ bi,  
Lobo na lɛ nyi gigo na Izlayɛĺi ɖě nyi togun tɔwe ɔ. » 

33 Xo nɛlɛ ɖě Simɛnyɔ ̂ɖo ɖɔ do vi ɔ wu lɛ nyi nu bo 
kpaca tɔ ɔ kpodo nɔ ɔ kpo. 34 Simɛnyɔ ̂xoɖɛ ɖagbɛ na 
é lobo ɖɔ na vinɔ ɔ Mali ɖɔ : « Mǎwu sɔ vi xe ɔ bɔ e 
na nyi afɔklɛnnu na Izlayɛĺi vi susu. U ján wɛ ka na 



lɛ fɔn mɛ susu xwete ɖo émɛ. E na nyi wuntun 
Mǎwu tɔn ɖe, bɔ gbɛtɔ lɛ na fɔn ahwan d'e ji. 35 Bɔ 
linlin ɖě ɖo ayi mɛ na mɛ susu lɛ na jɛ wexo. Hi lɔsu 
Mali ɔ, a na se awuvɛ bɔ e na yi sɛ mɛ na we. » 

Nyɔnu gbeyiɖɔt̂ɔ ́Ana do kpɛ na Mǎwu ɖo Jezu 
wutu 

36 Nyɔnu gbeyiɖɔtɔ Mǎwu tɔn ɖe ka ɖo Jeluzalɛmu 
ɔ flɛn, bo nɔ nyi Ana. Fanuwɛli vi wɛ e nyi bo jɔ ɖo 
akɔta Asɛɛ tɔn mɛ. Ana ka ko kpo bi. Ɖě e wyan bo 
da asu ɔ, xwe canwe ján wɛ e blo bɔ sunnu ɔ ku. 
37 Bɔ Ana ma sɔ da asu ɖevo gɛ, e nɔ mɔ kaka bo ɖo 
xwe kanwe-nukun-ɛnɛ (84). Sinsɛnxɔ ɔ mɛ ján wɛ e 
nɔ nɔ, bo nɔ ɖo Mǎwu sɛn ɔ zan kpodo kle kpo, ɖo 
nublabla kpodo ɖɛxixo kpo mɛ. 38 U lɔsu wa tɛn ɔ mɛ 
ɖo hwenu ɖě vitɔ lɛ ɖo vi ɔ xwle Mǎwu ɔ pɛɛ. E jɛ 
gigo kpa na Mǎwu ji, bo ɖɔ xo do vi ɔ wu na mɛ ɖě 
ɖo hwlɛngan Jeluzalɛmu tɔn sin nukunɖiɖo mɛ lɛ bi. 
39 Ɖě Jozɛfu kpodo Mali kpo fɔ yɛsu nɛlɛ bi vɔ ɖi ɖě 
Aklunɔ ̂sɛn ɔ byɔ ɖo ɔ, é lɛkɔ yi Galile ɖo to étɔn ɖě 



nyi Nazalɛti ɔ mɛ.* 40 Vi ɔ ɖo hwɛn ɔ, bo jɛ hlɔňhlɔń 
ɖo ji. Nunywɛ kpe e, bɔ fɛnu Mǎwu tɔn ɖo kpɔ xɛ ɛ. 

Jezu ɖo xwe weawe bo yi sinsɛnxɔ ɔ mɛ 
41 Xwewu-xwewu ɔ, Jezu sin mɛjitɔ lɛ nɔ yi ɖu Paki 

xwe ɖo Jeluzalɛmu. 42 Ɖě Jezu ɖo xwe weawe ɔ, 
mɛjitɔ utɔn lɛ kpláan ɛ yi xwe ɔ ɖu gbe ɖi ɖě é ko 
nyi walɔ bɔ é nɔ blo ɖó ɔ xa. 43 Ɖě é ɖu xwe ɔ vɔ ɔ, é 
sɔ ali bo ɖido fi ɖě é zɔn ɔ. Vi étɔn Jezu ka ci 
Jeluzalɛmu co bɔ é ma nywɛ gɛ. 44 É vɛdo ɖɔ Jezu ɖo 
mɛ ɖě kpodo mi kpo zɔn lɛ mɛ wɛ sin. É ɖi zɔnlin na 
ayihihɔn ɖokpo co bo wa jɛ idin i kpɔn ɖo mɛ étɔn lɛ 
kpodo mɛtuntunwun lɛ kpo mɛ ji. 45 É ma mɔ ɛ gɛ, 
lobo gbɔ lɛ lɛkɔ yi Jeluzalɛmu bo kpo ɖo din i kpɔn 
ɔ. 46 Azan utɔn atɔngɔ ɔ gbe hwɛkpó é wa yi mɔ ɛ ɖo 
sinsɛnxɔ ɔ mɛ. E ɖo ayiflɛnflɛn ɖo cɛncɛn mɛ na 
sɛnkplɔnmɛtɔ lɛ bo ɖoto ɖo é ɔ, bo lɛ ɖo xo kanbyɔ é 
ɔ. 47 Nunywɛ utɔn kpodo xosin ɖě e ɖo na na 
xokanbyɔ lɛ kpo kpaca émɛ ɖě ɖo to ɖo e lɛ bi. 48 Ɖě 

é wa mɔ ɛ ɔ, e kpaca émɛ bi tawun. Bɔ nɔ ɔ ɖɔ n'ɛ ɖɔ 
: « Vi ce, nu tɛ wutu a blo mɔ xɛ mǐ ? Nyɛ kpodo 
atɔwe kpo ɖo din we kpɔn ɔ, bɔ ayi mǐtɔn bi gbado. 
» 49 Jezu yigbe n'ɛ bo ɖɔ : « Nu tɛ mi ɖo din un kpɔn 
na ɔ ? Mi ma nywɛ ɖɔ un ɖo na ɖo atɔye xwegbe gɛ 
a ? » 50 É ma ka mɔ ̂nǔ jɛ xo nɛ ɖě e ɖɔ na é ɔ mɛ gɛ. 
51 Amɔ, Jezu ka ci tê bo xodo é yi Nazalɛti. E nɔ se 
tonu na é. Nɔ ɔ ka hɛn nu ɖě jɔ nɛlɛ bi do ayi mɛ. 
52 Jezu ɖo hwɛn ɔ, bɔ nunywɛ ɖo nunywɛ ji jɛ n'ɛ ɔ. 
Bɔ nu utɔn nɔ jɛji na Mǎwu kpodo gbɛtɔ lɛ kpo. 

3 
Jaan Yɛhwesinlɛnámɛtɔ ́ɔ ɖɔ Mǎwu xo 

(Matye 3.1-12 ; Maki 1.1-8 ; Jaan 1.19-28) 
1 Hwenu ɖě Hlɔmaxɔsu ɖaxo Tibɛɛ ɖo xwe fɔtɔn blo 
ɖo axɔsuzinkpo utɔn ji ɔ, hwenɛnu ɖokpo ɔ wɛ Pɔnsu 
Pilati ɖo tokpɔngan nyi ɖo Judê ɔ. Elodu uwɔ ɖo 
tokpɔngan nyi ɖo Galile ɔ, bɔ nɔvyɔ Filipu nyi 
tokpɔngan ɖo Itule kpodo Tlakonitidi kpo, bɔ 



Lisaniyasi nyi tokpɔngan ɖo Abilɛni. 2 Hana kpodo 
Kayifu kpo wɛ ka ɖo avɔsannu-xlemawutɔ ɖaxo nyi 
ɖo hwenɛnu ɔ, bɔ Mǎwu ɖɔ ̂xo na Jaan Zakali vi ɔ 
ɖo gbetotlo mɛ. 3 Jaan wa gbɔn to ɖě sɛkpɔ Judɛn tɔ 
ɔ lɛ bi mɛ, bo nɔ ɖɔ : « Mi jo hwɛhuhu do bo wa lɛ 
yɛhwesin, na Mǎwu na sɔ hwɛ kɛ mi. 4 Mɔ wɛ e ko 
wlan do gbeyiɖɔt̂ɔ ́Ezayi wema mɛ bo ɖɔ : 

"Gbe ɖe ɖo ɖi ɖo gbetotlo mɛ ɔ bo nɔ ɖɔ :  
"Mi blo ali ɖo na Aklunɔ ̂, 
Mi jlɔ ali utɔn lɛ. 
5 E ɖo na su dodóo lɛ bi, 
Bo na gbigba so ɖaxo ɖaxo lɛ kpo kpɛvi kpɛvi lɛ bi 

kpo. 
E ɖo na jlɔ ali gɔndɔn gɔndɔn lɛ, bo na gbigba 

kpoɖe-doɖe lɛ bi. 
6 Bɔ mɛ bi na mɔ hwlɛngan Mǎwu tɔn." » 

7 Jaan ɖɔ na ahwan ɖě wa yɛhwesin lɛ gbe lɛ ɖɔ : « 
Mi mɛ gbɛtɔ jakpatakun lɛ ! Mɛnu wɛ kplɔn nu mi ɖɔ 



mi nɛ hɔn na xomɛsin Mǎwu tɔn ɖě ja ɔ ?* 8 Walɔ 
mitɔn lɛ nɛ xlɛ ɖɔ mi lɛvɔ jɔ. Mi ma nɔ ɖɔ ɖo miɖe 
mɛ ɖɔ Ablaxamu wɛ nyi tɔgbo mitɔn kpowun bɔ e vɔ 
o. Ɖo, ma ɖɔ na mi, Mǎwu hɛn ɔ e na sɔ zannuu ɖě 
mi ɖo mɔ nɛlɛ sɔ huzu vi na Ablaxamu.* 9 Asyɔvi ɖie 
ko ɖo atin lɛ sin aɖɔɔ wu. Bɔ atin ɖebu ɖě ma nɔ na 
sinsɛn ɖagbɛ gɛ ɔ, e na sɛn ɛ, bo na sɔ ɛ nyi myɔ mɛ.* 
» 10 Mɛ lɛ kanbyɔ Jaan ɖɔ : « E ɖo mɔ ɔ, nu tɛ mǐ ka 
na blo ? » 11 Bɔ e yigbe na é bo ɖɔ : « Na mɛɖe ɖo mi 
mɛ, bo ɖo awu awe ɔ, nɛ na ɖokpo mɛ ɖě ma ɖo ɖe 
gɛ ɔ. Bɔ na mɛɖe ka ɖo nu ɖě e na ɖu ɔ, nɛ ma xɛ 
mɛɖe ma ɖo ɖe gɛ ɔ. » 12 Takwɛyitɔ lɛ lɔsu wa 
yɛhwesin lɛ gbe, bo kanbyɔ Jaan ɖɔ : « Mɛsi, nu tɛ 
wɛ mǐlɛ mǐ na blo ? »* 13 Bɔ e yigbe na é bo ɖɔ : « Mi 
ma yi akwa hu gan ɖě e ɖɔ mi nɛ yi ɖo mɛɖe si o. » 

14 Ahwanyitɔ ́ɖelɛ lɔsu kanbyɔ ɛ ɖɔ : « Bɔ mǐlɛ lo ? 
Nu tɛ wɛ mi na blo ? » E yigbe na é bo ɖɔ : « Mi ma 
fansu mɛɖe bo yi akwa utɔn o ; mi ma tafu mɛɖe o ; 
azɔkwa mitɔn nɛ kpe mi. » 

15 Togun ɔ bi ɖo nukunɖiɖo mɛ, bɔ é nɔ ɖɔ ɖo éɖelɛ 
mɛ ɖɔ : « Jaan wɛ na ko nyi Mɛsya ɔ a e ? » 16 Jaan 
ka yi xo bo ɖɔ na é ɖɔ : « Mɛ ɖě hu gan un ɔ ɖo godo 
bo ja. Un ma jɛ xɛ bo na fɛ yi do bo na tun afɔkpa 
utɔn lɛ sin kan lɔsu gɛ. Nyɛ ɔ, sin wɛ un sɔ ɖo 
yɛhwesin lɛ nyi na mi ɔ. Amɔ, Yɛsinsɛn wɛ uwɔ na sɔ 
lɛ yɛhwesin nyi na mi. 17 E hɛn nufunu utɔn alɔ mɛ, 
bo na fu ajinukun utɔn. E na bɛ ajinukun ɖagbɛ lɛ do 
agɔ mɛ. Awɔn lɛ ɔ, e na bɛ nyi myɔ ɖě ma nɔ ci 
gbeɖe gɛ ɔ mɛ. » |HK00097C.TIF|col|||Nufunu ɖě 
Jwifu lɛ nɔ zan ɔ|3.17 

18 Mɔ wɛ Jaan ɖɔ xo susu, bo do do awusyɛn lanmɛ 
na togun ɔ, bo do jla Wɛn Ɖagbɛ Mǎwu tɔn ɔ na é ɖo 
ɔ nɛ. 19 Amɔ, Jaan ka wa gbɛ nu na tokpɔngan Elodu 
ɖo nɔvyɔ sin asi Elodyadi ɖě e yi ɔ, kpodo nu 



nyananyána ɖě e dosin lɛ kpo wutu.* 20 Ɖě Jaan ɖɔ 
xo do nu ɖě Elodu wa ɔ wu godo ɔ, Elodu lɛ do ɖě 
hu gan mɔ ɔ sin : e sɔ Jaan wle do gan. 

Jezu lɛ yɛhwesin 
(Matye 3.13-17 ; Maki 1.9-11) 

21 Ɖě Jaan lɛ yɛhwesin na mɛ ɖe wa flɛn lɛ godo ɔ, e 
wa lɛ yɛhwesin na Jezu lɔsu. Ɖě Jezu lɛ yɛhwesin vɔ 
ɔ, e jɛ ɖɛ xo ji, bɔ jixwletinkan ɔ hun. 22 Bɔ Yɛsinsɛn 
jɛte do ji utɔn ɖi ahwanlɛn xa. Bɔ gbe ɖe ɖi zɔn 
jixwe, bo ɖɔ : « Vi ce vɛnavɛna wɛ a nyi, bɔ xomɛ nɔ 
hun un do awu we.* » 

Kúnkân Jezu tɔn 
(Matíe 1.1-17) 

23 Xwe gban mɔ wɛ Jezu ɖo hwenu ɖě e jɛ azɔ utɔn 
wa ji ɔ. Mɛ lɛ nɔ lin ɖɔ Jozɛfu vi wɛ e nyi, Jozɛfu ka 
nyi Heli vi, 24 Heli ka nyi Matati vi, bɔ Matati ka nyi 

Levi vi, bɔ Levi ka nyi Mɛluki vi, bɔ Mɛluki ka nyi 
Iyanayi vi, bɔ Iyanayi nyi Jozɛfu vi, 25 bɔ Jozɛfu nyi 
Matatiyasi vi, bɔ Matatiyasi ka nyi Amɔsu vi, bɔ 
Amɔsu ka nyi Nawumu vi, bɔ Nawumu ka nyi Ɛsili 
vi, bɔ Ɛsili ka nyi Nagayi vi, 26 Nagayi ka nyi Maatu 
vi, bɔ Maatu nyi Matatyasi vi, bɔ Matatyasi ka nyi 
Semɛɛ vi, bɔ Semɛɛ nyi Iyɔsɛki vi, bɔ Iyɔsɛki ka nyi 
Iyɔda vi, 27 bɔ Iyɔda nyi Iyowanani vi, Iyowanani ka 
nyi Hlesa vi, bɔ Hlesa ka nyi Zolobabɛli vi, 
Zolobabɛli ka nyi Salatiyɛli vi, bɔ Salatiyɛli nyi Nɛli 
vi 28 Nɛli ka nyi Mɛluki vi, bɔ Mɛluki nyi Adi vi, bɔ 
Adi nyi Kɔsamu vi, Kɔsamu ka nyi Ɛlumadamu vi, bɔ 
Ɛlumadamu nyi Ɛɛ vi, 29 Bɔ Ɛɛ nyi Jezu vi, bɔ Jezu 
ka nyi Elyezɛ vi, bɔ Elyezɛ ka nyi Iyɔlimu vi, bɔ 
Iyɔlimu nyi Matati vi, Matati ka nyi Levi vi, 30 Levi 
nyi Simɛnyɔ ̂vi, bɔ Simɛnyɔ ̂ka nyi Juda vi, bɔ Juda 
nyi Jozɛfu vi, bɔ Jozɛfu ka nyi Iyonamu vi, bɔ 
Iyonamu nyi Eliyakimu vi, 31 Bɔ Eliyakimu nyi 
Mɛleya vi. Mɛleya ka nyi Mɛna vi, bɔ Mɛna nyi 



Matata vi, bɔ Matata ka nyi Natamu vi, Natamu ka 
nyi Davidi vi 32 Davidi nyi Jɛse vi, bɔ Jɛse ka nyi 
Obɛdi vi, Obɛdi ka nyi Bowozi vi, Bowozi nyi Sala 
vi, bɔ Sala ka nyi Nasɔnu vi, 33 Bɔ Nasɔnu ka nyi 
Aminadabu vi, bɔ Aminadabu ka nyi Aduminu vi, bɔ 
Aduminu ka nyi Aani vi, bɔ Aani nyi Ɛsulɔmu vi, bɔ 
Ɛsulɔmu ka nyi Falɛsi vi, bɔ Falɛsi ka nyi Juda vi, 
34 Juda nyi Jakɔbu vi, bɔ Jakɔbu ka nyi Izaki vi, bɔ 
Izaki nyi Ablaxamu vi, bɔ Ablaxamu ka nyi Tala vi, 
bɔ Tala ka nyi Nacɔɔ vi, 35 Nacɔɔ nyi Seluki vi, bɔ 
Seluki ka nyi Hlagawu vi, Hlagawu ka nyi Falɛki vi, 
bɔ Falɛki ka nyi Ebɛɛ vi, bɔ Ebɛɛ nyi Sala vi, 36 Bɔ 
Sala ka nyi Kayinamu vi, bɔ Kayinamu nyi 
Aafakisadu vi, Aafakisadu ka nyi Sɛmu vi, bɔ Sɛmu 
ka nyi Nɔwe vi, bɔ Nɔwe ka nyi Lamɛki vi, 37 Lamɛki 
ka nyi Matusala vi, bɔ Matusala nyi Enɔki vi, bɔ 
Enɔki ka nyi Iyalɛti vi, bɔ Iyalɛti ka nyi Maleleyɛli 
vi, bɔ Maleleyɛli nyi Kayinamu vi, 38 bɔ Kayinamu ka 
nyi Enɔsi vi, bɔ Enɔsi nyi Sɛti vi, bɔ Sɛti ka nyi 



Adamu vi, bɔ Adamu nyi Mǎwu vi. 

4 
Awovi tɛn Jezu kpɔn 

(Matye 4.1-11 ; Maki 1.12-13) 
1 Jezu gɔ kpodo Yɛsinsɛn kpo bo lɛkɔ zɔn Judɛn tɔ ɔ 

to, bɔ Yɛ Mǎwu kpláan ɛ yi gbetotlo mɛ. 2 Flɛn wɛ 
awoviN tɛn ɛ kpɔn te na azan kanɖe. E ma ɖu nuɖe 
ɖo azan nɛlɛ mɛ gɛ. Ɖě azan nɛlɛ wa yi ɔ, xovɛ hu i. 
3 Bɔ awovi ɖɔ n'ɛ ɖɔ : « Na Mǎwu vi ján a nyi ɔ, 
ɖegbe na zannuu nɛ ́ɔ na e na huzu nuɖuɖuN. » 
4 Jezu yigbe n'ɛ bo ɖɔ : « E wlan do Mǎwuxowema 
mɛ bo ɖɔ : "Nuɖuɖu kɛɖɛ ma nɔ hɛn gbɛtɔ ɖo gbɛ gɛ." » 
5 Awovi lɛ kpláan Jezu yi fi ɖě yi aga ganji ɔ, bo sɔ 
axɔsuɖuto ayǐgba ji tɔn lɛ bi doxya ɛ ɖo nukun 
xwixwe ɖokpo mɛ. 6 Bɔ e ɖɔ na Jezu ɖɔ : « Un na sɔ 
                                                           

 N4.2 awovi : lɛgba, satan. 
 N4.3 Ɖo a nyi Mǎwu vi wutu ɔ, ɖegbe na zannuu 

acɛ kpo dɔkun axɔsuɖuto nɛlɛ tɔn bi kpo jo na we. 
Ɖo, alɔ ce mɛ wɛ e fɔ bi do, bɔ mɛ ɖě joɖo un wɛ un 
nɔ na. 7 Na a ɖekɔ na un ɔ, bi sese na huzu tɔwe. » 
8 Jezu yigbe n'ɛ bo ɖɔ : « E wlan do Mǎwuxowema 
mɛ bo ɖɔ : " Aklunɔ ̂Mǎwu tɔwe ɖokponɔ gee wɛ a na 
ɖekɔ na, u ján wɛ a na sɛn." » 9 Awovi lɛvɔ kpláan 
Jezu yi Jeluzalɛmu, bo sɔ ɛ ɖo Sinsɛnxɔ ɔ ta ɖo aga, 
bo ɖɔ n'ɛ ɖɔ : « Na a nyi Mǎwu vi doo hun, lɔn zɔn fi 
bo yi jɛ do dɔn. 10 Ɖo, e wlan do Mǎwuxowema mɛ 
bo ɖɔ : "Mǎwu na ɖegbe na wɛnsagun utɔn lɛ bɔ é na 
tɔju we." 11 E lɛ wlan bo ɖɔ : "Wɛnsagun lɛ na hɛn we 
do alɔ étɔn lɛ mɛ, bɔ a ma ɖo afɔ ̂na gba do zannuu ɖe 
wu gɛ." » 12 Jezu yigbe n'ɛ bo ɖɔ : « E wlan do 
Mǎwuxowema mɛ bo ɖɔ : "Ma do Aklunɔ ̂Mǎwu tɔwe 
kpɔn o." » 13 Ɖě awovi tɛn Jezu kpɔn gbɔn alɔ lɛ bi mɛ 
kaka bɔ e glo e ɔ, e gbɔ bo jo e do hwɛ. 

Jezu jɛ azɔ utɔn wa ji ɖo Galile 
(Matye 4.12-17 ; Maki 1.14-15) 

14 Jezu lɛkɔ yi Galile. Yɛsinsɛn sin hlɔňhlɔń ɖo ji 



utɔn, bɔ nyikɔ utɔn gbakpe to ɖě ɖo flɛn lɛ bi mɛ. 
15 E nɔ ɖo nu kplɔn mɛ lɛ gbɔn tokplegbasa Galile tɔn 
lɛ mɛ ɔ, bɔ mɛ bi nɔ ɖo gbe kpa n'ɛ ɔ. 

Nazalɛtinu lɛ gbɛ Jezu sin kplɔn 
(Matye 13.53-58 ; Maki 6.1-6) 

16 Jezu wa Nazalɛti, to ɖě mɛ e nɔ bo hwɛn ɔ. E yi 
tokplegbasa ɖo gbɔjɛzán Jwifu lɛ tɔn gbe ɖi ɖě e ko 
nɔ blo ɖó ɔ xa. E ci tê bo joɖo na xa Mǎwu xo ɔ. 17 Bɔ 
e sɔ gbeyiɖɔt̂ɔ ́Ezayi wema n'ɛ. E vlɔn wema ɔ lobo 
mɔ xogbe xé lɛ ́: 

18 « Aklunɔ ̂Mǎwu sin Yɛ ɖo ji ye. 
Ɖo, e sɔ un na ma yi jla Wɛn Ɖagbɛ utɔn na 

wamamɔnɔ lɛ. 
Mǎwu sɛ un do na ma yi ɖɔ na kannumɔ lɛ ɖɔ é jɛ 

joɖokoko lo, 
Bo na ɖɔ na unvanɔ lɛ ɖɔ nukun étɔn lɛ hun. 
E sɛ un do na ma yi hwlɛn mɛ ɖě e ɖo tafu lɛ gan, 
19 Bo na ɖɔ na mɛ bi ɖɔ xwe ɖě mɛ Aklunɔ ̂Mǎwu na 

do xomɛnyinyɔ utɔn xya ɔ ɖie wa lo. » 



20 Ɖě Jezu xa wema ɔ vɔ ɔ, e mla ɛ bo sɔ jo na 
mɛsɛntɔ ɖě si e yi te ɔ, lobo flɛn ayi. Mɛ ɖě ɖo xɔ ɔ 
mɛ lɛ bi bɔ nukun do Jezu wu. 21 Bɔ e wa jɛ xo ɖɔ na 
é ji bo ɖɔ : « Xo nɛ ́ɔ ɖě un xa ɖo wema ɔ mɛ ɔ ko jɔ 
egbe na mi mɛ ɖě ɖo to ɖo un din lɛ. » 22 Bɔ mɛ bi jɛ 
gbe kpa na Jezu ji. Xo ɖagbɛ ɖě e ɖɔ lɛ kpaca é 
tawun bɔ é nɔ ɖɔ : « Jozɛfu vi ɔ nɛ a e ? » 23 Bɔ Jezu 
ɖɔ na é ɖɔ : « Un nywɛ ɖɔ mi na do lo xe ɔ na un ján 
wɛ ɖɔ : "Azɔnɖatɔ, gbɔ azɔn na hiɖe." Mɔ ján wɛ mi 
na lɛ ɖɔ na un ɖɔ : "Mi se nǔji-awǔ ɖě a jlɛ ɖo 
Kapɛnawumu lɛ bi. Din ɔ, bo jlɛ nu nɛlɛ ɖo to tɔwe 
lɔsu mɛ ka." » 24 E lɛ ɖɔ na é ɖɔ : « Ma ɖɔ na mi, e ma 
nɔ yi gbeyiɖɔt̂ɔ ́Mǎwu tɔn ɖe ganji ɖo to utɔn lɔsu 
mɛ gɛ.* 25 Ma lɛ ɖɔ nugbo ɖevo na mi : "Ɖo gbeyiɖɔt̂ɔ ́
Mǎwu tɔn Eli sin hwenu ɔ, aku ɖo kaka bo blo xwe 
atɔn adaɖe, bɔ adɔ ɖaxo ɖe tɔn. Asukusi susu ɖo 
Izlayɛĺi to ɔ mɛ hwenɛnu, co ɔ, 26 Mǎwu ma sɛ Eli do 
émɛ ɖe de gɛ. Bɔ asukusi ɖevo ɖě ɖo Salɛputa, ɖo 

Sidɔn to ɔ mɛ dɔn de ján wɛ e sɛ ɛ do. 27 Mɔ ján wɛ 
gudunɔ susu tiin ɖo Izlayɛĺi ɖo gbeyiɖɔt̂ɔ ́Mǎwu tɔn 
Elize sin hwenu. Co ɔ, émɛ ɖe sin azɔn ma gbɔ gɛ. Bɔ 
Nama ɖě nyi jonɔ bo tɔńnɔ ́Silî ɔ sin gudu wɛ wa gbɔ 
ɖo Izlayɛĺi to ɖokpo nɛ ́ɔ mɛ. » 28 Ɖě é se xo nɛlɛ ɔ, 
xomɛ sin émɛ bi ɖo tokplegbasa ɔ. 29 Bɔ é ci tê bo 
dɔn Jezu kaka bo tɔń zɔń toxo ɔ mɛ. É kpláan ɛ yi fi 
ɖě yi aga ganji ɖo so ɖě ji Nazalɛti to ɔ te ɔ, bo na 
mɔ tɛn bo kpikpe e sɛ do dodo mɛ. 30 Jezu ka gbɔn 
gblamɛ na é bo ɖido. 

Jezu nya yɛ nyananyána zɔn dawe ɖe mɛ 
(Maki 1.21-28) 

31 Jezu wa yi Kapɛnawumu ɖo Galile to ɔ mɛ, bo ɖo 
nu kplɔn mɛ lɛ ɖo gbɔjɛzán Jwifu lɛ tɔn gbe ɔ. 32 Bɔ 
nukplɔnmɛ utɔn kpaca mɛ ɖě ɖo to ɖo e lɛ. Ɖo, e ɖo 
xo ɖɔ kpodo acɛkpikpa kpo ɔ.* 33 Dawe ɖe ka ɖo 
tokplegbasa ɔ, bɔ yɛ nyananyána ɖe ɖo gbɛzan utɔn 

mɛ. Dawe ɔ nɔ flɛn kpowun bo ɖe axwa do bo ɖɔ : 
34 « Aoo ! Jezu Nazalɛti tɔn, mǐ kpodo hi kpo kpedo 
nuɖe wɛ a ? A wa bo na gu kun na mǐ wɛ a ? Un nyɔ 
we nyi, Mɛmimɛ Mǎwu tɔn wɛ a nyi » 35 Jezu wa 
adan do yɛ nyananyána ɔ kpodo gbe syɛnsyɛn kpo 
bo ɖɔ : « Ci xwi bo tɔń zɔń dawe xe ɔ mɛ ! » Bɔ yɛ 
nyananyána ɔ sɔ dawe ɔ zin do ayi ɖo mɛ bi sin 
nukun mɛ, bo tɔń zɔń ɛ mɛ. Ma ka wa nu 
nyananyána ɖe n'ɛ gɛ. 36 E kpaca mɛ ɖě ɖo flɛn lɛ bi, 
bɔ é nɔ ɖɔ ɖo éɖelɛ mɛ ɖɔ : « Xo tɛ ka lɛ nyi xe ɔ lo ! 
Nya nɛ ́ɔ nɔ ɖegbe do yɛ nyananyána lɛ kpodo 
acɛkpikpa kpodo hlɔňhlɔń kpo ɖɔ é nɛ tɔn, bɔ é nɔ se 
tonu n'ɛ. » 37 Bɔ Jezu sin nyikɔ gbakpe xa nɛ ́ɔ bi mɛ. 

Jezu gbɔ azɔn na azinzɔnnɔ susu 
(Matye 8.14-17 ; Maki 1.29-34) 

38 Jezu tɔń zɔń tokplegbasa ɔ bo yi Simɔ xwegbe. 
Simɔ sin asinɔ ka ɖo azɔn jɛ ɔ, avivɔ ɖaxo ɖe wɛ cɔn 
ɛ. Bɔ é ɖɔ na Jezu ɖɔ nɛ kɛnklɛn bo blo gbɔn ɖe n'ɛ. 
39 Jezu sɛya azinzɔnnɔ ɔ bo wa adan do avivɔ ɔ 



kpodo gbe syɛnsyɛn kpo. Bɔ avivɔ ɔ hɔn n'ɛ belewun. 
Tɛndo ɖokpo ɔ mɛ ɔ, nawe ɔ ci tê bo jɛ jonɔ étɔn yi 
ji. 40 Gbadanu hweyixɔ ɔ, mɛ ɖě sin mɛ ko gbɛ ɖo 
azɔn alɔkpa alɔkpa jɛ lɛ kpláan azinzɔnnɔ étɔn lɛ wa 
na Jezu. Bɔ e ɖo alɔ é wu ɖokpo ɖokpo, bo gbɔ azɔn 
na é. 41 Yɛ nyananyána lɛ lɔsu tɔń zɔń azinzɔnnɔ susu 
mɛ, bo nɔ ɖo axwa do ɔ, bo nɔ ɖɔ na Jezu ɖɔ : « Hi 
wɛ nyi Mǎwu Vi ɔ ! » Bɔ Jezu nɔ wa adan do é. Ɖo, e 
ma joɖo ɖɔ é nɛ ɖɔ mɛ ɖě mi nyi ɔ gɛ. Ɖo, é nywɛ ɖɔ 
u wɛ nyi Mɛsya ɔ. 

Jezu yi kplɔn nu mɛ lɛ ɖo Judê to ɔ mɛ 
(Maki 1.35-39) 

42 Ɖě ayi hɔn ɔ, Jezu tɔń zɔń toxo ɔ mɛ bo yi ci 
gblolomɛ fiɖe. Mɛ lɛ ɖo din i kpɔn kaka bo wa yi mɔ 
ɛ, bo glɔn ɛ. Ɖo, é ma joɖo ɖɔ Jezu nɛ nɔ la na mi gɛ. 
43 Jezu ka ɖɔ na é ɖɔ : « Un ɖo na yi jla Axɔśúɖûɖû 
Mǎwu tɔn sin Wɛn Ɖagbɛ ɖo to ɖě kpo lɛ mɛ. Ɖo, 
azɔ ɖě wutu Mǎwu sɛ un do ɔ nɛ. » 44 Bɔ Jezu nɔ ɖo 



Mǎwu xo jla gbɔn tokplegbasa JudêN tɔn lɛ bi mɛ ɔ. 

5 
Jezu can ahwanvi nukɔntɔn lɛ 

(Matye 4.18-22 ; Maki 1.16-20 ; Jaan 21.1-11) 
1 Gbe ɖokpo wa su, bɔ Jezu ɖo Jenɛzalɛti sin tɔ ɔ to. 

Bɔ mɛ lɛ su bo lilɛ do e bo na se Mǎwu xo.* 2 Jezu mɔ 
tɔĵihǔn awe ɖo gigan ɖo tɔ ɔ to, bɔ ɖɔnyitɔ lɛ jɛte 
zɔn é mɛ bo yi ɖɔ étɔn lɛ nya gbe. 3 Jezu byɔ tɔĵihǔn 
ɖě nyi Simɔ tɔn ɔ mɛ, bo ɖɔ n'ɛ ɖɔ nɛ sun hun ɔ bo yi 
tɔ ɔ nukɔn kpɛɖe. Bɔ Jezu flɛn tɔĵihǔn ɔ mɛ, bo jɛ nu 
kplɔn mɛ lɛ ji. 4 Ɖě e ɖɔ xo vɔ ɔ, e ɖɔ na Simɔ ɖɔ : « 
Lɛ sɛyi nukɔn ɖo fi ɖě tɔ ɔ so te ɔ, na mi na nyi ɖɔ 
mitɔn lɛ bo na wle hwevi. » 5 Simɔ yigbe n'ɛ bo ɖɔ : « 
Mɛsi, mǐ xo kan zan ɔ bi mɛ co ɔ, mǐ ma wle nuɖe 

nukɔntɔn ɖě e wlan kpo alɔ kpo lɛ mɛ. 

gɛ. Amɔ, ɖě a ka ɖɔ mɔ ɔ, na nyi ɖɔ lɛ.* » 6 Bɔ Simɔ 
kpodo gbɛ utɔn lɛ kpo nyi ɖɔ étɔn lɛ bo wle hwevi. 
Hwevi ɖě é wle ɔ su kaka bɔ ɖɔ lɛ jɛ ivun ji.* 7 É gbɔ 
bo blo alɔ na gbɛ étɔn ɖě ɖo tɔĵihǔn awegɔ ɔ mɛ lɛ 
bo ɖɔ : « Mi wa gɔ alɔ na mǐ. » Gbɛ lɛ wa, bɔ émɛ bi 
nɔ kpɔ bo huzu hwevi lɛ. Bɔ tɔĵihǔn awe lɛ gɔ kaka 
bo ɖo na syɔ ɔ. 8 Ɖě Simɔ Piyɛɛ mɔ nu ɖě jɔ ɔ, e jɛ 
klo ɖo nukɔn na Jezu bo ɖɔ : « Aklunɔ ̂, sɛyi la na 
un, ɖo hwɛhutɔ wɛ un nyi. » 9 Piyɛɛ ɖɔ mɔ ɖo, nu ɖě 
jɔ ɔ kpaca u kpodo mɛ ɖě ɖo tɔĵihǔn awegɔ ɔ mɛ lɛ 
kpo. Ɖo, hwevi ɖě é wle ɔ su tawun. 10 Mɔ wɛ e lɛ 
kpaca gbɛ ɔ lɛ Jaki kpodo Jaan kpo, ɖě nyi Zebeɖe 
sin vi lɛ ɔ nɛ. Jezu ka ɖɔ na Simɔ ɖɔ : « Ma ɖibu o, 
bɛ zɔn din ɔ gbɛtɔ wɛ a na nɔ dɔn wa. » 11 Nɛ ́ɔ godó 
ɔ, Simɔ kpodo gbɛ utɔn lɛ kpo wa gli tɔĵihǔn lɛ, bo jo 
nu bi do bo xodo Jezu. 

Jezu gbɔ azɔn na gudunɔ ɖe 

(Matye 8.1-14 ; Maki 1.40-45) 
12 Gbe ɖokpo wa su bɔ Jezu ɖo Galile sin toxo ɖe 

mɛ. Dawe ɖe ɖo flɛn bɔ gudu kpe awutu n'ɛ bi. Ɖě e 
mɔ Jezu ɔ, e su agbɔnu do bo ɖekɔ bo do kɛnklɛn n'ɛ 
bo ɖɔ : « Aklunɔ ̂, a joɖo ɔ, a hɛn ɔ a na gbɔ azɔn na 
un. » 13 Jezu dlɛn alɔ tɔ ɛ, bo ɖɔ : « Un joɖo, azɔn 
tɔwe nɛ gbɔ. » Bɔ haɖokpo ɔ, gudu ɔ gbɔ na dawe ɔ. 
14 Bɔ Jezu do sɛn n'ɛ bo ɖɔ : « Ma ɖɔ na mɛɖe o. 
Amɔ, yi do hiɖe xya avɔsannu-xwlemawutɔ ɔ. Bɔ a 
na na awǔslasla sin agban ɖě xo Mɔyizisɛn ɔ ɖɔ ɔ. Nɛ 
ɔ, mɛ bi na nywɛ ɖɔ gudu tɔwe gbɔ nugbo. » 15 Co ɔ, 
Jezu sin nyikɔ gbakpe fi bi. Bɔ mɛ susu wa kple, bo 
na se nukplɔnmɛ utɔn lɛ, bo na mɔ azɔnhɛngbɔ yi. 
16 Amɔ, Jezu nɔ yi ci fi ɖě mɛɖe ma te gɛ ɔ bo nɔ xo 
ɖɛ. 

Jezu gbɔ kplibɔzɔn na dawe ɖe 
(Matye 9.1-8 ; Maki 2.1-12) 

17 Gbe ɖokpo wa su, bɔ Jezu ɖo nu kplɔn mɛ lɛ ɔ. Bɔ 
Falizyɛn lɛ kpodo sɛnkplɔnmɛtɔ gan lɛ kpo ɖo mɛ lɛ 



mɛ. É zɔn gletoxo Galile tɔn, Judê tɔn kpodo 
Jeluzalɛmu kpo tɔn lɛ bi mɛ. Bɔ Aklunɔ ̂sin hlɔňhlɔń 
ɖo Jezu ji na e na sɔ gbɔ azɔn na mɛ lɛ na. 18 Mɛ ɖelɛ 
ján wɛ hɛn kplibɔnɔ ɖe ɖo zan ji bo wa. Bɔ mɛ ɖě 
hɛn kplibɔnɔ ɔ wa lɛ ɔ, é tɛnkpɔn bo na sɔ ɛ byɔ xɔ ɔ 
mɛ, bo na sɔ ɛ ɖo nukɔn na Jezu. 19 Bɔ ɖě gbɛtɔ ka su 
bɔ é ma kpewu gɛ ɔ, é gbɔ bo sɔ ɛ, bo xɛ xɔ ɖě mɛ 
Jezu te ɔ sin ta, bo kɔn ɛ ɖo akpa ɖokpo. Bɔ é sɔ ɛ 
gbɔn ali ɔ nu bo ɖiɖi u kpodo zan ɔ kpo kaka yi jɛ 
mɛ lɛ mɛ, ɖo Jezu sin akɔnmɛ. 20 Ɖě Jezu mɔ nuɖiɖi 
étɔn ɔ, e ɖɔ na kplibɔnɔ ɔ ɖɔ : « Nya ce, un sɔ hwɛ 
tɔwe lɛ kɛ we. » 21 Sɛnkplɔnmɛtɔ lɛ kpodo Falizyɛn lɛ 
kpo jɛ iɖɔ ɖo éɖelɛ mɛ ji ɖɔ : « Nya tɛ ka nyi xe, bo 
nɔ nyána nu do Mǎwu wu sɔ mɔ ? Mɛnu wɛ kpewu 
bo na sɔ hwɛ kɛ mɛ zɛ Mǎwu ɖokponɔ gee wu ? » 
22 Amɔ, Jezu nyɔ linlin étɔn lɛ nyi lobo ɖɔ : « Nu tɛ 
wɛ zɔn bɔ mi ɖo linlin nɛlɛ xa ɖo ɔ ? 23 Na un ɖɔ : 
"Un sɔ hwɛ tɔwe lɛ kɛ we" alǒ, na un ɖɔ : "Cite bo ɖi 
zɔnlin" ɔ, ɖo nu awe nɛlɛ mɛ ɔ, ɖetɛ wɛ fa hu ɖe ? 



24 Din ɔ, un joɖo ɖɔ mi na nywɛ ɖɔ GbɛtɔviN ɔ ɖo acɛ 
ɖo ayǐgba ɔ ji fi bo na sɔ hwɛ kɛ mɛ. » Bɔ Jezu wa ɖɔ 
na azinzɔnnɔ ɔ ɖɔ : « Un ɖegbe na we, ci tê, sɔ zan 
tɔwe bo yi xwegbe. » 25 Bɔ haɖokpo ɔ, nya ɔ ci tê ɖo 
mɛ bi sin nukunmɛ, bo sɔ azɔnzan utɔn bo ɖido 
xwegbe, bo ɖo gigo kpa na Mǎwu ɔ. 26 Nu ɖě jɔ ɔ 
kpaca mɛ lɛ bi bo hu ado na é, bɔ é kpa gigo na 
Mǎwu. Bɔ é ɖɔ : « Nu ɖě ma jɔ kpɔn gbeɖe gɛ ɔ, u 
ɖie jɔ egbe. » 

Matye huzu ahwanvi Jezu tɔn 
(Matye 9.9-13 ; Maki 2.13-17) 

27 Nɛ ́ɔ godó ɔ, Jezu tɔń zɔń flɛn bo mɔ takwɛyitɔ ɖe 
bɔ e flɛn ayi ɖo azɔ utɔn mɛ, Levi wɛ e nɔ nyi. Jezu 
kpɔn ɛ, bo ɖɔ : « Xodo un. » 28 Bɔ Levi jo nu bi do, bo 
ci tê bo xodo Jezu. 29 Bɔ Levi ylɔ agɔ ɖaxo ɖe ɖo xwe 
utɔn gbe ɖo Jezu wutu. Takwɛyitɔ susu kpodo mɛ 
ɖevo lɛ kpo wa bo ɖo nu ɖu xɛ é ɔ. 30 Bɔ Falizyɛn lɛ 

kpodo sɛnkplɔnmɛtɔ lɛ kpo jɛ nuhunɖɔ ji, bo kanbyɔ 
Jezu sin ahwanvi lɛ ɖɔ : « Nu tɛ wɛ zɔn mi ɖo nu ɖu 
ɔ, bo ɖo ahan nu xɛ takwɛyitɔ lɛ kpodo hwɛhutɔ lɛ 
kpo ɔ ?*» 31 Jezu yi xo bo ɖɔ na é ɖɔ : « Ma nyi mɛ ɖě 
ɖo ganji lɛ wɛ ɖo hudo azɔnɖatɔ tɔn gɛ ; amɔ, mɛ ɖě 
ɖo azɔn jɛ lɛ wɛ ɖo azɔnɖatɔ sin hudo. 32 Un ma wa 
na nujlɔjlɔwatɔ lɛ gɛ. Amɔ, un wa bo na ɖɔ na 
hwɛhutɔ lɛ ɖɔ é nɛ lɛvɔ jɔ. » 

Jezu ɖɔ xo do nublabla wu 
(Matye 9.14-17 ; Maki 2.18-22) 

33 Falizyɛn lɛ kanbyɔ Jezu ɖɔ : « Nu tɛ wutu Jaan sin 
ahwanvi lɛ kpodo ahwanvi mǐtɔn lɛ kpo nɔ bla nu 
bleble bo nɔ xo ɖɛ, bɔ ahwanvi tɔwe lɛ ka nɔ ɖo nu 
ɖu ɔ, bo nɔ ɖo ahan nu ɔ ? » 34 Jezu yigbe na é bo ɖɔ 
: « Mi ka si ɖo mɛ ɖě e ylɔ wa asidida tɛnmɛ lɛ xovɛ 
hwenu ɖě asisunɔ ɔ ɖo kpɔ xɛ é ɔ a ? Eo ! 35 Amɔ, 
hwe ɔ nu na wa su, bɔ e na wa wle asisunɔ ɔ zɔn é 

de. Hwenɛnu ɔ, é hɛn ɔ é na bla nu. » 36 Jezu lɛvɔ do 
lo ɖe na é bo ɖɔ : « Mɛɖe ma nɔ kan avɔ ɖo avɔ yɔyɔ 
wu bo nɔ tɔ do avɔ xoxo wu gɛ. E blo mɔ ɔ, e na hɛn 
avɔ yɔyɔ ɔ gble, bɔ kinkan ɔ ma na lɛ jɛ xɛ avɔ xoxo 
ɔ gɛ. 37 Mɛɖe ma ka nɔ kɔn vɛɛn yɔyɔ do anyuglo 
xoxo mɛ gɛ. E blo mɔ ɔ, vɛɛn yɔyɔ ɔ nɔ hɛn anyuglo 
xoxo ɔ la. Bɔ vɛɛn ɔ nɔ yi gbe, bɔ anyuglo ɔ lɔsu nɔ 
gu mɛ.Nu ɖě mɛ e nɔ kɔn vɛɛn do 
ɔ|LB00145C.TIF|col|||Anyuglo |5.37 38 Amɔ, anyuglo 
yɔyɔ mɛ wɛ e nɔ kɔn vɛɛn yɔyɔ do. 39 Mɛɖe ma nɔ nu 
vɛɛn xoxo bo nɔ lɛ joɖo na nu yɔyɔ ɔ gɛ, xoxo ɔ nyɔ 
hu ján wɛ e nɔ ɖɔ. » 

6 
Jezu kɛ nu do gbɔjɛzán Jwifu lɛ tɔn wu 

(Matye 12.1-8 ; Maki 2.23-28) 
1 Ɖo gbɔjɛzán Jwifu lɛ tɔn gbe gbe ɖokpo ɔ, Jezu 

kpodo ahwanvi utɔn lɛ kpo ɖo ajinukungle ɖelɛ mɛ 
gbɔn din ɔ. Bɔ ahwanvi utɔn lɛ nɔ nyi alɔ do 



ajinukun ɖelɛ bo nɔ kɛn bo nɔ gbidi do alɔ mɛ, bo nɔ 
ɖu. 2 Falizyɛn ɖelɛ mɔ bo kanbyɔ é ɖɔ : « Nu tɛ wɛ 
zɔn bɔ mi ka ɖo nu ɖě sɛn ɔ gbɛ ɖo gbɔjɛzán gbe ɔ 
wa ɔ ? » 3 Jezu ka yigbe na é bo ɖɔ : Nu ɖě Davidi 
wa hwenu ɖě xovɛ hu u kpodo gbɛ utɔn lɛ kpo ɔ, mì 
ma mɔ bo xa gɛ a ? 4 E byɔ nɔtɛn Mǎwu tɔn, bo sɔ 
wɔxuxu ɖě e sɔ xwle Mǎwu ɔ. E ɖu bo lɛvɔ na gbɛ 
utɔn lɛ. Co ɔ, avɔsannu-xwlemawutɔ lɛ kɛɖɛ wɛ sɛn ɔ 
ka na gbe bɔ é na ɖu. 5 Jezu lɛvɔ ɖɔ na Falizyɛn lɛ ɖɔ 
: « Nyɛ Gbɛtɔvyɔ wɛ kpa acɛ na gbɔjɛzán ɔ. » 

Jezu gbɔ azɔn na nya alɔkunɔ ɖe 
6 E ka wa jɛ gbɔjɛzán Jwifu lɛ tɔn ɖevo gbe, bɔ Jezu 

byɔ tokplegbasa ɔ bo jɛ nu kplɔn mɛ ji. Nya ɖe ka ɖo 
flɛn, bɔ alɔ utɔn aɖusi ɔ ku. 7 Sɛnkplɔnmɛtɔ lɛ kpodo 
Falizyɛn lɛ kpo ka ɖo Jezu cɔ ɔ, bo na kpɔn ɖɔ e na 
gbɔ azɔn na mɛ ɖo gbɔjɛzán gbe wɛ ja, bo na mɔ nu 
ɖě é na sɔ do hwɛ ɛ na ɔ. 8 Amɔ, Jezu ka nyɔ linlin 
étɔn lɛ nyi, bɔ e ɖɔ na nya alɔkunɔ ɔ ɖɔ : « Cite bo 
wa cɛncɛn mɛ fi ! Bɔ nya ɔ ci tê bo wa nugbo. » 



9 Jezu ɖɔ na é ɖɔ : « Ma kan nu ɖokpo byɔ mì : Ɖo 
nu ɖagbɛ kpodo nu nyananyána wiwa kpo mɛ ɔ, alǒ 
ɖo e na hwlɛn mɛ gan kpodo e na jo mɛ do bɔ e na 
ku kpo mɛ ɔ, ɖetɛ sɛn ɔ na gbe bɔ e na blo gbɔjɛzán 
gbe ? » 10 Jezu kpɔn mɛ ɖě lilɛ do e lɛ bi kaka sɔyi, 
bo ɖɔ na nya alɔkunɔ ɔ ɖɔ : « Dlɛn alɔ tɔwe. » Bɔ nya 
ɔ dlɛn ɛ, bɔ alɔ utɔn gbɔ. 11 Amɔ, xomɛ sin 
sɛnkplɔnmɛtɔ lɛ kpodo Falizyɛn lɛ kpo tawun, bɔ é 
kanbyɔ ɖo éɖelɛ mɛ ɖɔ : « nu tɛ mǐ ka na wa xɛ Jezu 
? » 

Jezu can mɛsɛdo utɔn lɛ 
(Matye 10.1-4 ; Maki 3.13-19) 

12 Ɖo azan nɛlɛ mɛ ɔ, Jezu xɛ so ji bo na xo ɖɛ, e sɔ 
zan ɔ bi bo xoɖɛ bo ylɔ Mǎwu. 13 Ɖě ayi hɔn ɔ, e ylɔ 
ahwanvi utɔn lɛ bi bo can mɛ weawe ɖo émɛ, bo ylɔ 
é ɖɔ mɛsɛdoN. 14 E can Simɔ ɖě e na nyikɔ ɖɔ Piyɛɛ ɔ, 
Andle ɖě nyi Piyɛɛ sin nɔvi ɔ, Jaki, Jaan, Filipu, 

Batelemi 15 Matye, Toma, Jaki ɖě nyi Alufe vi ɔ, 
Simɔ ɖě nyi hunjɛdotojitɔ ɔ. 16 Judi ɖě nyi Jaki vi ɔ 
kpo Juda Isikalyɔti ɖě wa sa Jezu ɔ kpo. 

Jezu kplɔn nu mɛ lɛ bo gbɔ azɔn na é 
(Matie 4.23-25 ; Maki 3.7-11) 

17 Jezu jɛ te zɔn so ɔ ji kpodo mɛsɛdo lɛ kpo, bo nɔte 
ɖo gbajaji fi ɖě ahwanvi utɔn lɛ te ɔ. Bɔ mɛ lɛ su 
tawun bo tɔńnɔ ́Judê kpodo Jeluzalɛmu kpo, é lɛ 
tɔńnɔ ́to ɖě ɖo axuto ɖo Tíi kpodo Sidɔn sin xa lɛ 
kpo mɛ, bo ɖo flɛn. 18 É wa bo na ɖoto Jezu, bo na 
mɔ azɔnhɛngbɔ. Mɛ ɖě yɛ nyananyána ɖo yado na lɛ 
mɔ kantuntun. 19 Bɔ mɛ bi nɔ joɖo na ɖo alɔ Jezu 
wu, ɖo hlɔňhlɔń ɖe ɖo tɔń zɔń ɛ mɛ bo ɖo azɔn gbɔ 
na mɛ bi ɔ. 

Nunyɔnanɔ kpodo wamamɔnɔ kpo 
(Matye 5.1-12) 

20 Bɔ Jezu kpɔn ahwanvǔ utɔn lɛ bo ɖɔ : 
« Nu nyɔ na mì mɛ wamamɔnɔ lɛ, 



Ɖo, Axɔśúɖûɖû Mǎwu tɔn ɔ nyi mìtɔn. 
21 Nu nyɔ na mì mɛ ɖě xovɛ ɖo hu din lɛ, 
Ɖo, xo na wa gɔ mì. 
Nu nyɔ na mì mɛ ɖě ɖo avi vi din lɛ, 
Ɖo, mì na wa ko nu.  
22 Nu nyɔ na mì hwenu ɖě gbɛtɔ lɛ na gbɛ wan na mì, 
Bo na gbɛ mì, bo zun mì, 
Bo na ɖɔ nu mìtɔn ɖo nyɛ Gbɛtɔvi ɔ wutu ɔ.* 

23 Na nu nɛlɛ ɖo jɔ do mì ji ɔ, mì lɔn yi ji bo jɛ awa. 
Ɖo, ajɔ mìtɔn na do agba ɖo sɛxwe. Ɖo, mɔ wɛ tɔgbo 
étɔn lɛ wa xɛ gbeyiɖɔt̂ɔ ́Mǎwu tɔn lɛ.* 

24 Amɔ, aheelu na mì mɛ dɔkunnɔ lɛ,  
Ɖo, mì ko mɔ nyɔna mìtɔn lɛ yi !  
25 Aheelu na mì mɛ ɖě xogɔ din lɛ, 
Ɖo, xovɛ na wa hu mì ! 
Aheelu na mì mɛ ɖě ɖo nuko din lɛ, 
Ɖo, awubla kpodo avi kpo wɛ na nyi mìtɔn. 

26 Aheelu na mì mɛ ɖě wu gbɛtɔ lɛ bi nɔ ɖɔ ɖagbɛ do 
lɛ, 

Ɖo, mɔ wɛ tɔgbo étɔn lɛ ko blo xɛ gbeyiɖɔt̂ɔ ́agɔ lɛ. » 
Jezu ɖɔ e nɛ yi wan na kɛntɔ mɛtɔn lɛ 

(Matye 5.38-48 ; 7.12) 
27 « Amɔ, ma ɖɔ na mì, mì mɛ ɖě ɖo to ɖo un lɛ : mì 

yi wan na kɛntɔ mìtɔn lɛ, mì wa ɖagbɛ na mɛ ɖě nɔ 
gbɛ wan na mì lɛ. 28 Mì xoɖɛ ɖagbɛ na mɛ ɖě nɔ 
donu mì lɛ, mì xoɖɛ na mɛ ɖě nɔ do ya na mì lɛ. 
29 Na mɛɖe gba tomɛ na we ɔ, lilɛ awegɔ ɔ lɔsu n'ɛ. 
Na mɛɖe yi awu gaa tɔwe ɔ, jo do tɔn ɔ lɔsu do n'ɛ. 
30 Na mɛɖe byɔ nuɖe we ɔ, n'ɛ. Na mɛɖe ka kla jɛ nu 
tɔwe nu ɔ, ma sɔ byɔ o. 31 Nu ɖě mì joɖo ɖɔ mɛ lɛ nɛ 
wa na mì ɔ, mì lɔsu mì wa na é. 32 Na mɛ ɖě yi wan 
na mì lɛ kɛɖɛ ján wɛ mì nɔ yi wan na ɔ, nu tɛ mì ko 
wa kaka bɔ e na do kpɛ utɔn na mì ? Ɖo, hwɛhutɔ lɛ 
lɔsu nɔ yi wan na xɔntɔn étɔn lɛ. 33 Na mɛ ɖě nɔ wa 
ɖagbɛ na mì lɛ kɛɖɛ ján wɛ mì nɔ wa ɖagbɛ na ɔ, nu 
tɛ mì ko wa kaka bɔ e na do kpɛ utɔn na mì ? Ɖo, 



hwɛhutɔ lɛ lɔsu nɔ blo mɔ. 34 Bɔ na mì mɔ ɖɔ mɛ ɖě 
mì nya nu na ɔ é hɛn ɔ é na su lɛ ján wɛ mì nɔ nya 
nu mìtɔn lɛ na ɔ, nu tɛ mì ko wa kaka bɔ e na do kpɛ 
utɔn na mì ? Ɖo, hwɛhutɔ lɛ lɔsu nɔ nya nu étɔn na 
gbɛ étɔn lɛ, na gbɛ nɛlɛ na wa su é. 35 Amɔ, mì yi 
wan na kɛntɔ mìtɔn lɛ, mì wa ɖagbɛ na é. Mì nya nu 
mìtɔn lɛ na mɛ bo ma ka lɛ ɖo nukun ɖɔ mì na lɛ yi 
o. Na mì blo mɔ ɔ, ajɔ mìtɔn na do agba, bɔ mì na 
nyi Mǎwu ɖě ɖo aga na nu bi ɔ sin vi. Ɖo, e nɔ na nu 
alɔgodokpɛdonamɛtɔ lɛ kpodo nubaɖabaɖawatɔ lɛ 
kpo lɔsu. 36 Mì nyɔ xomɛ ɖi ɖě mì Tɔ Mǎwu lɔsu 
xomɛ ɖó ɔ xa. » 

Mì ma da hwɛ na mɛɖe o 
(Matye 7.1-5) 

37 « Mì ma da hwɛ na mɛɖe o, nɛ ́ɔ Mǎwu lɔsu ma 
na da hwɛ na mì gɛ. Mì ma ɖo hwɛ na mɛɖe o, nɛ ɔ, 
Mǎwu lɔsu ma na ɖo hwɛ na mì gɛ. Mì sɔ hwɛ kɛ mɛ, 
nɛ ́ɔ Mǎwu lɔsu na sɔ hwɛ kɛ mì. 38 Mì na nu mɛ, bɔ 
Mǎwu na na nu mì lɔsu. Nujlɛnu ɖě mì sɔ jlɛ na ɔ, u 



wɛ Mǎwu lɔsu na sɔ jlɛ na, bo zin ganji, bo hunhun, 
bɔ e na kɔn nyi gbe, bɔ e na sɔ kɔn na mì. Ɖo, 
nujlɛnu ɖě mì sɔ jlɛ na ɔ wɛ Mǎwu lɔsu na sɔ jlɛ nyi 
na mì. » 39 Jezu lɛ do lo ɖe na é bo ɖɔ : « Nukuntɔnnɔ 
ɖe ka na kpewu bo kpláan ɖe wɛ a ? Eo ! Émɛ awe lɛ 
bi na yi jɛ do mɛ.* 40 Azɔkplɔnvi ɖe ma nɔ nyɔ nu nyi 
hu gan utɔn gɛ. Amɔ, azɔkplɔnvi ɖě yi kplɔn ganji ɔ 
nɔ ɖi gan utɔn.* 41 Nu tɛ wɛ zɔn a ɖo sɛ ɖě hlɛn jɛ 
nukun ji na anɔwevi ɔ kpɔn ɔ, bɔ a ma mɔ atinkpo 
ɖě ɖo nukun tɔwe ji ɔ gɛ ? 42 Nɛ a na ɖɔ na anɔwevi 
ɖɔ : "Nɔvi, nɔte ma ɖe sɛ xe ɔ zɔn nukun ji na we", 
bɔ a ma ka mɔ atinkpo ɖě ɖo nukun tɔwe ji ɔ gɛ ? 
Yɛmɛnuwatɔ ! To ɖe atinkpo ɖě ɖo nukun tɔwe ji ɔ 
sɛ hwɛ, nɛ ɔ, a na mɔ nu ganji bo na ɖe sɛ ɖě hlɛn jɛ 
nukun ji na anɔwevi ɔ sɛ. » 

Jezu ɖɔ xo do atin kpodo sinsɛn utɔn kpo wu 
(Matye 7.16-20) 

43 « Atin ɖagbɛ ɖe ma nɔ na sinsɛn nyananyána gɛ, 
bɔ atin nyananyána ɖe ma nɔ na sinsɛn ɖagbɛ gɛ. 
44 16 Ɖo, atinsinsɛn wɛ nɔ zɔn bɔ nu ɖě atin ɖokpo 
ɖokpo nyi ɔ, e nɔ nywɛ. E ma nɔ gbɛn alomɛ ɖo 
huntin ji gɛ. Mɔ ɖokpo ɔ, e ma nɔ gbɛn vǐwun ɖo 
xɛtin ji gɛ.* 45 Gbɛtɔ ɖagbɛ ɔ, nu ɖě nyɔ ɔ wɛ e nɔ 
ɖetɔn zɔn nu ɖagbɛ ɖě ɖo ayi utɔn mɛ lɛ mɛ. Gbɛtɔ 
baɖabaɖa ɔ, nu baɖabaɖa wɛ e nɔ ɖetɔn zɔn nu 
baɖabaɖa ɖě ɖo ayi utɔn mɛ lɛ mɛ. Ɖo, nu ɖě gɔ ayi 
mɛtɔn mɛ ɔ, u ján wɛ nu nɔ ɖɔ.* 46 Nu tɛ wɛ zɔn bɔ 
mì nɔ ylɔ un ɖɔ : " Aklunɔ ̂, Aklunɔ ̂", bɔ mì ma ka nɔ 
blo nu ɖě un nɔ ɖɔ na mì lɛ gɛ ? 47 Mɛ ɖě wa dye bo 
se xo celɛ, bo blo d'e ji ɔ, ma ɖɔ mɛ ɖě wu e na jlɛ ɛ 
do ɔ na mì. 48 E na jlɛ ɛ do nya ɖě joɖo na gba xɔ, bo 
kun do kaka bo yi mɔ zannuu, bo do xɔ utɔn do ɖo 
zannuu ɔ ji ɔ wu. Tɔ gɔ bo sa kpodo adan kpo bo yi 
gba do xɔ ɔ wu. Xɔ ɔ ma ka dan awu gɛ. Ɖo, e gba ɛ 

ganji. 49 Amɔ, mɛ ɖě se xo celɛ, bo ma blo d'e ji gɛ ɔ, 
e ci nya ɖě ja xɔ utɔn gba gbe, bɔ e ma kun do lɔsu 
gɛ, bo mɛ xɔ ɔ nyi kɔmɛ kpowun ɔ xa. Tɔ gɔ bo sa 
kpodo adan kpo bo yi gba do xɔ ɔ wu. Bɔ haɖokpo ɔ, 
xɔ ɔ hɔ bo hannya bi. » 

7 
Jezu gbɔ azɔn na ahwanyitɔ-́kanwekogǎn Hlɔma 

tɔn ɖe sin mɛsɛntɔ 
(Matye 8.5-13 ; Jaan 4.46-54) 

1 Ɖě Jezu ɖɔ xo nɛlɛ bi na togun ɖě wa kple t'e de ɔ 
vɔ ɔ, e yi toxo Kapɛnawumu tɔn mɛ. 
2 Ahwanyitɔ-́kanwekogǎn hlɔmanu ɖe ka ɖo to nɛ ́ɔ 
mɛ. Nya nɛ ́ɔ ɖo mɛsɛntɔ ɖokpo. Mɛsɛntɔ ɔ ka ɖo 
azɔn jɛ kaka bo ɖo na ku ɔ. Gan ɔ ka yi wan n'ɛ 
tawun. 3 Ɖě mɛ lɛ ɖɔ Jezu xo bɔ 
ahwanyitɔ-́kanwekogǎn ɔ se ɔ, e sɛ Jwifu lɛ sin mɛ 
nukunteji ɖelɛ do Jezu bo ɖɔ nɛ kɛnklɛn bo wa gbɔ 
azɔn na mɛsɛntɔ mitɔn. 4 Ɖě é yi Jezu de ɔ, é do 



kɛnklɛn n'ɛ tawun bo ɖɔ : « Nu ɖě 
ahwanyitɔ-́kanwekogǎn ɔ ɖo byɔ ɔ, e jɛ xɛ ɖɔ a nɛ 
blo n'ɛ. 5 Ɖo, e yi wan na akɔta mìtɔn bɔ u wɛ gba 
tokplegbasa mǐtɔn. » 6 Bɔ Jezu xodo é bo na yi 
ahwanyitɔ-́kanwekogǎn ɔ sin xwegbe. Bɔ ɖě é sɛkpɔ 
xwe ɔ ɔ, ahwanyitɔ-́kanwekogǎn ɔ sɛ xɔntɔn utɔn 
ɖelɛ do ɖɔ é nɛ yi ɖɔ na Jezu ɖɔ : « Aklunɔ ̂, ma jɛ 
tagba o. Ɖo, un ma jɛ xɛ ɖɔ a na byɔ xwe ce gbe gɛ. 
7 Nu ɖě zɔn tawun bɔ nyɛ lɔsu un ma gla bo wa diwe 
gɛ ɔ nɛ. Amɔ, ko ɖɔ xo ɖokpo kpowun, na mɛsɛntɔ ce 
sin azɔn na gbɔ. 8 Nyɛ lɔsu ɔ, mɛ glɔ wɛ un te, bo ka 
lɛ nyi gan na ahwanyitɔ ́ɖevo lɛ. Bɔ na un ɖɔ na 
mɛɖe bo ɖɔ : "Wa" ɔ, e nɔ wa. Bɔ na un lɛ ɖɔ na mɛ 
ɖevo bo ɖɔ : "yi" ɔ, e nɔ yi. Bɔ na un ɖɔ na mɛsɛntɔ 
ce bo ɖɔ : "Blo nu xe" ɔ, e nɔ blo. » 9 Ɖě Jezu se xo 
nɛlɛ ɔ, ahwanyitɔ-́kanwekogǎn ɔ sin nu jɛji n'ɛ. Bɔ e 
lilɛ bo kpan nukɔn mɛ ɖě xodo e lɛ bo ɖɔ : « Ɛɛn, ma 
ɖɔ na mì, ɖo Izlayɛĺi to ɔ lɔsu mɛ ɔ, un ma mɔ mɛɖe 
bɔ e ɖo nuɖiɖi ɖi nya xe ɔ xa gɛ. » 10 Bɔ ɖě mɛsɛdo lɛ 



lɛkɔ yi xwegbe ɔ, é mɔ mɛsɛntɔ ɔ bɔ azɔn utɔn ko 
gbɔ. 
Jezu fɔn asukusi ɖe sin vi zɔn ku ɖo Nayinu sin 

to ɔ mɛ 
11 Nɛ ́ɔ godó ɔ, Jezu yi to ɖě nɔ nyi Nayinu ɔ mɛ. 

Ahwanvi utɔn lɛ kpodo mɛ susu kpo xodo e. 12 Ɖě 
Jezu sɛkpɔ to ɔ sin hɔntogboo ɔ, hwenɛnu pɛɛ wɛ mɛ 
ɖelɛ sɔ cyɔ ɖe, bo xwe iɖi gbe. Mɛ ɖě ku ɔ, vi 
ɖokponɔ wɛ e nyi na nɔ ɔ, bɔ nɔ ɔ ka nyi asukusi. Bɔ 
to ɔ mɛ nu susu xodo nawe ɔ. 13 Ɖě Aklunɔ ̂mɔ 
asukusi ɔ, nu utɔn bla awu n'ɛ bɔ e ɖɔ n'ɛ ɖɔ : « Ma 
sɔ vi avi o. » 14 Bɔ e sɛkpɔ é bo tɔ alɔ cyɔgba ɔ. Bɔ mɛ 
ɖě hɛn gba ɔ lɛ nɔte, bɔ e ɖɔ : « Dɔnkpɛ, un ɖegbe na 
we, fɔn ! » 15 Bɔ mɛkuku ɔ fɔn bo flɛn ayi bo jɛ xo ɖɔ 
ji. Bɔ Jezu ɖɔ na nɔ ɔ ɖɔ : « Vi tɔwe ɖie. » 16 Bɔ nu ɖě 
jɔ ɔ kpaca mɛ ɖě ɖo flɛn lɛ bi. Bɔ é jɛ Mǎwu kpa ji bo 
nɔ ɖɔ : « Gbeyiɖɔtɔ Mǎwu tɔn ɖaxo ɖokpo wa mǐ mɛ 
bɔ Mǎwu wa bo na hwlɛn mǐ. » 17 Bɔ nu ɖě Jezu blo 
ɔ gbakpe Judê kpodo to ɖě lilɛ do e lɛ bi kpo mɛ. 



Jaan Yɛhwesinlɛnámɛtɔ ́ɔ sɛ mɛ do Jezu 
(Matye 11.2-6) 

18 Jaan sin Ahwanvu lɛ wa yi ɖɔ nu ɖě Jezu ɖo blo 
lɛ bi na Jaan. E ylɔ mɛ awe ɖo émɛ, 19 bo sɛ é do 
Jezu de ɖɔ é nɛ yi kanbyɔ ɛ ɖɔ u wɛ nyi mɛ ɖě ɖo na 
wa ɔ ja, alǒ mǐ na ɖo nukun mɛ ɖevo ? 20 Ɖě é yi 
Jezu de ɔ, é ɖɔ : « Jaan Yɛhwesinlɛnámɛtɔ ́ɔ sɛ mǐ do 
diwe ɖɔ mǐ nɛ wa kanbyɔ we ɖɔ : "Hi wɛ nyi mɛ ɖě 
ɖo na wa ɔ a, alǒ mǐ na ɖo nukun mɛ ɖevo wɛ a ?" » 
21 Ɖo ganxixo ɖokpo ɔ mɛ ɔ, Jezu gbɔ azɔn na mɛ 
susu. E ɖe mɛ susu zɔn awuvɛsise mɛ, e nya yɛ 
nyananyána zɔn mɛ susu mɛ bo hun nukun na 
unvanɔ susu. 22 Bɔ Jezu wa yigbe na é bo ɖɔ : « Mì yi 
ɖɔ nu ɖě mì mɔ kpodo nu ɖě mì se lɛ kpo bi na Jaan 
: unvanɔ lɛ ɖo nu mɔ ɔ bɔ sɛkunɔ lɛ ɖo zɔnlin ɖi ɔ. 
Gudunɔ lɛ sin azɔn gbɔ bɔ tokunɔ lɛ ɖo nu se ɔ. Mɛ 
kuku lɛ ɖo fɔn ɔ, bɔ e ɖo Wɛn Ɖagbɛ ɔ jla na 
wamamɔnɔ lɛ ɔ. 23 Nu nyɔ na mɛ ɖě ma na hɛn 
nuɖiɖi utɔn bu ɖo nyɛ wutu gɛ ɔ. » 



Jezu ɖe kunnu na Jaan Yɛhwesinlɛnámɛtɔ ́ɔ 
(Matye 11.7-11) 

24 Ɖě Jaan sin ahwanvǔ lɛ ́yi godo ɔ, Jezu jɛ xo ɖɔ 
na mɛ lɛ do Jaan wu ji bo ɖɔ : « Nu tɛ wɛ mì yi kpɔn 
ɖo gbetotlo mɛ ? Ɖɛfantin ɖě jɛhɔn ɖo dan ɔ wɛ a ? 
25 Na e ma nyi mɔ gɛ ɔ, nu tɛ wɛ mì ka yi kpɔn 
tawun ? Mɛɖe bɔ e do akwa ɖaxo sin avɔ wɛ a ? Ɖo, 
mɛ ɖě nɔ sɔ nu gɛnnyi bo ɖo dɔkun lɛ ɔ, axɔsu lɛ sin 
agbasa wɛ e nɔ mɔ é te. 26 Mɛnu wɛ mì yi kpɔn 
tawun ? Gbeyiɖɔtɔ Mǎwu tɔn ɖe wɛ a ? Ɛɛn ! Ma ɖɔ 
na mì, e lɛ hu gan gbeyiɖɔt̂ɔ ́Mǎwu tɔn. 27 Ɖo, Jaan 
wɛ nyi mɛ ɖě xo Mǎwu xo ɔ ɖɔ bo ɖɔ : "Ɖo to, na sɛ 
mɛsɛdo ce do bɔ e na jɛ nukɔn bo na blo ali ɖo na we." 
28 Ma ɖɔ nugbo na mì, gbɛtɔ ɖě e ji gbɔn nyɔnu ji ɔ 
ɖe ma tiin bo hu gan Jaan gɛ. Co ɔ, mɛ kpɛvi bi ɖě 
ɖo Axɔśúɖûɖû Mǎwu tɔn mɛ ɔ, e hu gan Jaan. » 
Mɛ lɛ gbɛ Jaan Yɛhwesinlɛnámɛtɔ ́ɔ kpodo Jezu 

kpo sin xo 
(Matye 11.16-19) 



29 Mɛ lɛ bi kaka jɛ takwɛyitɔ lɛ lɔsu ji se xo ɖě Jaan 
ɖɔ ɔ bo mɔ ɖɔ Mǎwu sin hwɛ jɔ. Bɔ é yigbe bɔ Jaan 
lɛ yɛhwesin na é. 30 Amɔ, Falizyɛn lɛ kpodo 
sɛnkplɔnmɛtɔ lɛ kpo ma yigbe na tito ɖě Mǎwu blo 
do é ji ɔ gɛ, bo gbɛ Jaan sin yɛhwesin lilɛ. 31 Jezu lɛ 
ɖɔ na é ɖɔ : « Mɛnu wu na jlɛ gbɛtɔ egbe tɔn lɛ do ? 
Mɛnu wɛ é ka ɖi ? 32 É nɔ wa nu ɖi yɔkpɔvi ɖě flɛn 
ayi ɖo tokpletɛn lɛ xa, bo nɔ ɖɔ na éɖe lɛ ɖɔ : 

"Mǐ kun kpete na mì, na mì na ɖuwe, bɔ mì ma ɖuwe 
gɛ. 

Mǐ ji awubla han, bɔ mì ma vi avi gɛ."» 
33 « Ɖo, Jaan Yɛhwesinlɛnámɛtɔ ́ɔ wa bɔ e ma nɔ ɖu 

nu gɛ, e ma nɔ nu vɛɛn gɛ, bɔ mì nɔ ɖɔ : "Yɛ 
nyananyána wɛ ɖo tagba do n'ɛ ɔ." 34 Bɔ nyɛ 
Gbɛtɔvyɔ ka wa, bo ka nɔ ɖu nu, bo nɔ nu ahan, bɔ 
mì nɔ lɛ ɖɔ : "Mì kpɔn nu adɔnɔ nɛ, mì kpɔn nu 
ahannumunɔ nɛ. E nyi xɔntɔn takwɛyitɔ lɛ kpodo 
hwɛhutɔ lɛ kpo tɔn." 35 Amɔ, na e mɔ nunywɛ Mǎwu 
tɔn sin azɔ lɛ ɔ, e nɔ nywɛ ɖɔ azɔ ɖagbɛ wɛ é nyi. » 



Jezu sɔ hwɛ kɛ nyɔnu gbɛ nyananyána zan tɔ ɖe 
36 Falizyɛn ɖe ylɔ Jezu ɖɔ nɛ wa ɖu nu ɖo mi de. Bɔ 

Jezu yi Falizyɛn ɔ xwegbe bo flɛn ayi bo na ɖu nu. 
37 Bɔ nyɔnu ɖe ka ɖo to nɛ ́ɔ mɛ bo nyi gbɛ 
nyananyána zan tɔ. Ɖě e se ɖɔ Jezu ɖo nu ɖu ɖo 
Falizyɛn ɔ xwegbe ɔ, e sɔ celu axivɛnu go ɖokpo bo 
yi xwe ɔ gbe. 38 E yi ci godo na Jezu ɖo afɔ utɔn kɔ 
bo bɛ avi. E vi avi kaka bɔ Jezu sin afɔ lɛ bi fa kpodo 
ɖasin utɔn kpo. Bɔ e sɔ ɖa utɔn lɛ bo nɔ sunsun afɔ 
na Jezu. E nɔ lili nu utɔn gbɔn afɔ utɔn lɛ wu kpodo 
sisi kpo, bo sɔ celu ɔ kɔn ɖo Jezu sin afɔ lɛ wu.* 39 Ɖě 
Falizyɛn ɖě ylɔ Jezu wa xwe utɔn gbe ɔ mɔ nu nɛ ɔ, 
e ɖɔ ɖo uɖe mɛ ɖɔ : « Na gbeyiɖɔt̂ɔ ́Mǎwu tɔn ján wɛ 
nya xe ɔ nyi ɔ, e na ko nywɛ ɖɔ nyɔnu ɖě ɖo alɔ ɖo e 
wu nɛ ɔ, gbɛ nyananyána zan tɔ wɛ e nyi. » 40 Jezu 
ka yi xo bo ɖɔ n'ɛ ɖɔ : « Simɔ, un ɖo nu ɖe bo na ɖɔ 
na we. » Bɔ Simɔ yigbe n'ɛ bo ɖɔ : « Mɛsi, bo ɖɔ xo ɔ. 
» 41 Bɔ Jezu ɖɔ : « Mɛ awe ɖelɛ ɖu axɔ do nya ɖe. Mɛ 

nukɔntɔn ɔ ɖu akwagan afɔ awe kanwe-ko do e ; mɛ 
awegɔ ɔ ɖu akwagan kanɖe awo. 42 Ɖě émɛ ɖe ma 
kpewu bo na su axɔ ɔ gɛ ɔ, nya ɔ sɔ axɔ étɔn lɛ kɛ 
émɛ awe lɛ bi. Ɖo mɛ awe nɛlɛ mɛ ɔ, mɛnu wɛ na yi 
wan na nya nɛ ́ɔ hu mɛ ɖe ? » 43 Simɔ yigbe bo ɖɔ : « 
Un mɔ ɖɔ mɛ ɖě e sɔ axɔ ɖaxo kɛ ɔ wɛ. » Jezu ɖɔ n'ɛ 
ɖɔ : « A ɖɔ xo ɔ pɛɛ. » 44 Bɔ Jezu lilɛ bo kpan nukɔn 
nyɔnu ɔ bo ɖɔ na Simɔ ɖɔ : « A mɔ nyɔnu xe ɔ a ? Ɖě 
un wa xwe tɔwe gbe ɔ, a ma na un sin bɔ un klɔ afɔ 
gɛN. Amɔ uwɔ ɔ, e fa afɔ celɛ kpodo ɖasin utɔn kpo, 
bo sunsun kpodo ɖa utɔn kpo. 45 A ma dogbe na un 
bo yi un ganji gɛ. Amɔ, zɔn hwenu ɖě nyɔnu xe ɔ 
byɔ xwe ɔ gbe ɔ, e ma gbɔ nu utɔn lili gbɔn afɔ celɛ 
wu kpodo sisi kpo gɛ. 46 A ma kɔn ami wanɖagbɛnɔ 
lɔsu do ta na un gɛ. Amɔ uwɔ ɔ, e kɔn celu do afɔ 
celɛ wu. 47 Ma ɖɔ na we ɖɔ : wanyiyi ɖaxo ɖě e ɖêxlɛ 
un ɔ doxya ɖɔ e sɔ hwɛ kpannákpanná ɖě e hu lɛ kɛ 
                                                           

 N7.44 Ɖo Jwifu lɛ de ɔ, mɛ ɖě ɖo jonɔ yi ɔ nɔ na sin 
jonɔ ɔ bɔ e nɔ klɔ afɔ, bo nɔ ɖêxlɛ ɛ mi yi i ganji. 



ɛ. Amɔ, mɛ ɖě e sɔ hwɛ kpɛɖe kɛ ɔ, wanyiyi kpɛɖe 
ɖe wɛ e nɔ ɖêxlɛ. » 48 Bɔ Jezu ɖɔ na nyɔnu ɔ ɖɔ : « Un 
sɔ hwɛ tɔwe lɛ kɛ we. » 49 Mɛ ɖě ɖo nu ɖu xɛ Jezu lɛ 
jɛ iɖɔ ɖo éɖelɛ mɛ ji ɖɔ : « Nya tɛ ka nyi xe ɔ bo gla 
kaka bo ɖɔ mi sɔ hwɛ kɛ mɛ ? » 50 Amɔ, Jezu ɖɔ na 
nyɔnu ɔ ɖɔ : « Nuɖiɖi tɔwe hwlɛn we gan. Yi kpodo 
Mǎwu sin fifa kpo. » 

8 
Nyɔnu ɖě xodo Jezu lɛ 

1 Nɛ ́ɔ godó ɔ, Jezu nɔ ɖo toxo lɛ kpodo gletoxo lɛ 
kpo mɛ gbɔn ɔ, bo nɔ ɖo Axɔśúɖûɖû Mǎwu tɔn sin 
Wɛn Ɖagbɛ jla ɔ. U kpodo mɛsɛdo utɔn weawe lɛ kpo 
wɛ nɔ zɔn. 2 Nyɔnu ɖelɛ ɖě sin gbɛzan mɛ Jezu nya 
yɛ nyananyána zɔn lɛ, kpodo ɖě e gbɔ azɔn na lɛ kpo 
lɔsu xodo é. Ɖo nyɔnu nɛlɛ mɛ ɔ, e mɔ Mali 
Magidalanu ɖě sin gbɛzan mɛ Jezu nya yɛ 
nyananyána canwe zɔn ɔ.* 3 E lɛ mɔ Jani Kuza syɔ, 
                                                           

 *8.2 Matye 27.55-56 ; Maki 15.40-41 ; Lwiki 23.49 



Kuza nɛ ́ɔ wɛ nɔ kpɔn Elodu sin Dɔkun lɛ ji. Suzani 
kpodo nyɔnu susu ɖevo lɛ kpo ɖě nɔ sɔ nu étɔn lɛ bo 
nɔ gɔ alɔ na Jezu kpodo ahwanvi utɔn lɛ kpo lɔsu ɖo 
é mɛ. 

Jezu do lo do ajinukun wu 
(Matye 13.1-9 ; Maki 4.1-9) 

4 Mɛ susu tɔńnɔ ́toxo lɛ mɛ toxo lɛ mɛ, bo wa kple 
ɖo Jezu de. Bɔ Jezu do lo na é bo ɖɔ : 5 « Glesi ɖe yi 
gle mɛ gbe ɖokpo ajinukun do gbe. Hwenu ɖě e ɖo 
ajinukun ɔ hunhun do ɔ, ɖelɛ jɛ ali kpa. Aligbɔntɔ lɛ 
gbɔn é ji, bɔ xɛ lɛ can bi ɖu. 6 Ɖelɛ ka yi jɛ kɛnjamɛ. 
É wu, amɔ ɖě fifa ma ɖo fi ɔ gɛ ɔ, é fyɔ. 7 Ajinukun 
ɖevo lɛ wa yi jɛ awunkanmɛ. É kpo awun lɛ kpo wu 
zɛnzɛn, bɔ awun lɛ vun bo bla ajinukun lɛ. 8 Ɖelɛ yi 
jɛ ayǐgba ɖagbɛ ji. É wu kaka bo sɛn, bɔ ajinukun 
ɖokpo nɔ na kanwe-ko (100). » Ɖě Jezu do lo ɔ vɔ ɔ, 
e ze gbe do aga bo ɖɔ : « Na mɛɖe ɖo to bo nɔ se nu 
ɔ, nɛ bo se ! » 

Nu ɖě zɔn bɔ Jezu do lo ɔ 



(Matye 13.10-13 ; Maki 4.10-12) 
9 Ahwanvi Jezu tɔn lɛ kan lo ɔ sin twinmɛ byɔ ɛ. 

10 Bɔ Jezu yigbe na é bo ɖɔ : « Mìlɛ ɔ, Mǎwu ko sɔ 
nubudo ɖě ɖo Axɔśúɖûɖû utɔn mɛ lɛ xlɛ mì. Amɔ, 
mɛ ɖelɛ ɔ, lo wɛ e nɔ sɔ ɖɔ xo do nu nɛlɛ wu nyi na 
é. 

Nɛ ɔ, é na ɖo nu mɔ ɔ, 
Co bo zun mamɔnɔ. 
Bɔ é na ɖo xo ɔ se ɔ, 
Co bo bo zun masenɔ. » 

Jezu tun lo ɖě e do ɔ mɛ 
(Matye 13.18-23 ; Maki 4.13-20) 

11 « Lo ɖě un do ɔ, twinmɛ utɔn ɖie : ajinukun ɔ ɔ, u 
wɛ nyi Mǎwu xo ɔ. 12 Ajinukun ɖě jɛ ali kpa lɛ ɔ, mɛ 
ɖě nɔ se xo ɔ, bɔ awovi nɔ wa bo nɔ ɖe zɔn ayi mɛ 
na lɛ wɛ. Ɖo, na é ɖinu na xo ɔ, é na ta wa mɔ 
hwlɛngan. 13 Bɔ ɖě jɛ kɛnjamɛ lɛ wɛ nyi mɛ ɖě nɔ yi 
xo ɔ kpodo akpâkpa kpo lɛ. Amɔ, xo ɔ ma nɔ do aɖɔɔ 
do ɖo ayi mɛ na é gɛ. Ɖo, é nɔ ɖinu n'ɛ zaanɖe 



kpowun bɔ nu kpɛɖe gbo é le ɔ, é ma sɔ nɔ ɖinu na 
xo ɔ gɛ. 14 Bɔ ɖě yi jɛ awunkanmɛ lɛ ɔ, mɛ ɖě nɔ se 
Mǎwu xo ɔ, bɔ linkpɔn, dɔkun kpo nujoɖomɛ gbɛmɛ 
fi tɔn lɛ kpo nɔ vunbla ɛ ɖo ayi mɛ na lɛ wɛ ; bɔ 
sinsɛn étɔn lɛ ma nɔ sin gɛ. 15 Ajinukun ɖě ka yi jɛ 
ayǐgba ɖagbɛ ji lɛ wɛ nyi mɛ ɖě nɔ se xo ɔ, bo nɔ yi 
hɛn do ayi mɛ nujɔnu tɔn kpo linlin ɖagbɛ kpo lɛ ; bɔ 
gandido étɔn nɔ zɔn bɔ é nɔ sɛn. » 

Jezu do lo do myɔgbɛn wu 
(Maki 4.21-25) 

16 « Mɛɖe ma nɔ ta myɔgbɛn bo nɔ cɔn zɛn do, alǒ 
bo nɔ sɔ do zan glɔ gɛ. Amɔ, nu ji wɛ e nɔ sɔ ɖo, ɖo 
aga, na mɛ ɖě byɔ xwegbe lɛ na mɔ weziza.* 17 Ɖo, 
nu ɖě gbɛ ko ɖo hwihwlatɛn lɛ bi na wa jɛ wexo. Ɖě 
e ko sɔ sɛxwe lɛ bi na wa tɔn jɛ agbawungba, bɔ mɛ 
bi na nywɛ.* 18 Mì kɛ to bo se xo xé lɛ ́ganji. Ɖo, mɛ 

ɖě ɖo nu ɔ, e na lɛ n'ɛ d'e ji. Amɔ, mɛ ɖě ma ɖo nuɖe 
gɛ ɔ, e na yi kpɛɖe ɖě e mɔ ɖɔ mi ɖo ɔ lɔsu zɔn ɛ si.* 
» 
Jezu ɖɔ xo do mɛ ɖě nyi nɔ ɔ kpodo nɔvi ɔ lɛ kpo 

wu 
(Matye 12.46-50 ; Maki 3.31-35) 

19 Jezu sin nɔ kpodo Jezu sin nɔvi lɛ kpo wa Jezu de 
; é ma ka kpewu bo sɛkpɔ ɛ gɛ. Ɖo, ahwan ɖě lilɛ do 
Jezu ɔ ma hwe ɖebu gɛ. 20 Mɛ lɛ yi ɖɔ n'ɛ ɖɔ : « 
Anɔwe kpodo anɔwevi lɛ kpo ɖo gbɔndenu bo ɖo din 
we ɔ. » 21 Bɔ Jezu yigbe na é bo ɖɔ : « Anɔye kpodo 
anɔyevi lɛ kpo wɛ nyi mɛ ɖě nɔ se Mǎwu xo ɔ, bo nɔ 
blo d'e ji lɛ. » 

Jezu ɖo jɛhɔn ɖaxo ɖe te 
(Matye 8.23-27 ; Maki 4.35-41) 

22 Gbe ɖokpo wa su, bɔ Jezu kpodo ahwanvi utɔn lɛ 
kpo byɔ tɔĵihǔn mɛ. E ɖɔ na ahwanvi lɛ ɖɔ : « Mǐ nɛ 

yi age ɖeɔ ji. » Bɔ é ɖido. 23 Hwenu ɖě é ɖo tɔ ɔ ji bo 
ɖo yi ɔ, amlɔ ɖe wa nyi Jezu. Bɔ jɛhɔn ɖaxo ɖe ján 
wɛ xôzǐn kpowun, bo nɔ xo sin do hun ɔ mɛ kaka bɔ 
tɔĵihǔn ɔ ɖo gɔ ɔ. Bɔ nu baɖabaɖa ɖo na jɔ ɔ. 
24 Ahwanvu lɛ sɛkpɔ Jezu bo fɔn ɛ, bo ɖɔ : « Mɛsi ! 
Mɛsi e ! Mǐ ɖo tɔ na ku ɔ ! » Bɔ Jezu fɔn bo wa adan 
do jɛhɔn ɔ kpodo tɔ ɖe ɖo xo ɔ kpo bɔ é nɔte, bɔ 
ɖaɖo tototo. 25 Jezu wa kanbyɔ ahwanvi utɔn lɛ bo 
ɖɔ : « Fi tɛ nuɖiɖi mìtɔn ka te ? » Nu ɖě jɔ ɔ kpaca 
ahwanvi lɛ bɔ é ɖibu. Bɔ é nɔ kanbyɔ ɖo éɖelɛ mɛ ɖɔ 
: « Nya tɛ ka nyi xe ɔ ? E nɔ ɖegbe do jɛhɔn kpodo tɔ 
kpo lɔsu bɔ é nɔ se gbe n'ɛ ! » 

Jezu nya yɛ nyananyána zɔn nya ɖe mɛ 
(Matye 8.28-34 ; Maki 5.1-20) 

26 Jezu kpodo ahwanvi utɔn lɛ kpo byɔ Jelazanu lɛ 
sin to ɖě kpan nukɔn Galile ɔ mɛ. 27 Hwenu ɖě Jezu 
ɖo te jɛ zɔn tɔĵihǔn ɔ mɛ ɔ, nya ɖe tɔńnɔ ́toxo ɔ mɛ 
bo wa kpe e. Nya nɛ ɔ, yɛ nyananyána susu ɖo ya do 
n'ɛ ɔ, bɔ e ma sɔ nɔ do nuɖe gɛ zɔn xwe mɔkpan ɖe 



ɖie. E ma sɔ nɔ nɔ xwegbe gɛ, bɔ mɛɖitɛn wɛ e yi wa 
xwe utɔn do. 28 Ɖě e mɔ Jezu ɔ, e bɛ axwa ɖaxo ɖe 
bo jɛ klo ɖo nukɔn n'ɛ bo ɖɔ : « Jezu, Mǎwu ɖě ɖo 
aga na nu bi ɔ sin vi ! Nyɛ kpodo hi kpo kpedo nu ɖe 
wɛ a ? Kɛnklɛn, ma do ya na un o ! » 29 E ɖɔ mɔ ɖo, 
Jezu ko ɖegbe do yɛ nyananyána ɔ ɖɔ nɛ tɔń zɔń ɛ 
mɛ. Hweɖelɛnu nɔ tiin bɔ yɛ nyananyána ɔ nɔ zɔn ɛ 
ji, bɔ mɛ lɛ nɔ do gan afɔ lɛ n'ɛ, bo nɔ sɔ wɔlɔ bo nɔ 
bla ɛ do fi ɖokpo. Co ɔ, e nɔ wɛn gan nɛlɛ bi, bɔ yɛ 
nyananyána ɔ nɔ nya ɛ do gbe. 30 Jezu kanbyɔ ɛ ɖɔ : 
« Na nyikɔ tɔwe nɔ nyi ? » Bɔ e yigbe n'ɛ bo ɖɔ : « 
Ahwan wɛ mǐ nyi. » Ɖo, yɛ nyananyána ɖě ɖo nya nɛ ́
ɔ mɛ lɛ su tawun. 31 Bɔ yɛ nyananyána lɛ do kɛnklɛn 
na Jezu ɖɔ nɛ ma sɛ mi do domaɖodogboN ɔ mɛ o. 
32 Fi ɖě nu nɛ ka ɖo jɔ te ɔ, so ɖe ɖo flɛn bɔ agluza lɛ 
ɖo so nɛ ́ɔ ji kpɔɔ, bo ɖo nu can ɖu ɔ. Yɛ nyananyána 
lɛ ɖɔ na Jezu ɖɔ nɛ kɛnklɛn bo ɖegbe na mi, na mi 

na byɔ agluza nɛlɛ mɛ. Bɔ Jezu na gbe é. 33 Bɔ yɛ 
nyananyána lɛ tɔń zɔń nya ɔ mɛ bo yi byɔ agluza lɛ 
mɛ. Bɔ agluza lɛ bi bɛ wezun zɔn so ɔ ji kaka bo byɔ 
tɔ mɛ, bo ku tɔ xwɛɛ. 34 Ɖě mɛ ɖě kpláan agluza lɛ 
wa nu ɖu gbe lɛ mɔ nu ɖě jɔ ɔ, é do afɔ wezun mɛ bo 
yi ɖɔ na mɛ ɖě ɖo toxo ɔ mɛ lɛ kpodo mɛ ɖě ɖo 
gletoxo lɛ mɛ lɛ kpo. 35 Mɛ lɛ tɔn bo wa nu ɖě jɔ ɔ 
kpɔn gbe. É sɛkpɔ Jezu bo mɔ nya ɖě mɛ yɛ 
nyananyána lɛ tɔń zɔń ɔ ɖo ayiflɛnflɛn ɖo Jezu sa 
mɛ. Nya ɔ do nu bo ɖo uɖe mɛ ganji, bɔ ado hu mɛ 
lɛ. 36 Mɛ ɖě nɔ tɛn ɔ mɛ bo mɔ ɖě Jezu hwlɛn nya ɖě 
mɛ yɛ nyananyána lɛ te ɔ ɖo ɔ lɛ wle xo lɛ ɖɔ na mɛ 
ɖě wa lɛ. 37 Bɔ Jelazanu lɛ bi ɖɔ na Jezu ɖɔ nɛ 
kɛnklɛn bo tɔń zɔń to mitɔn mɛ. Ɖo, bu ɖaxo ɖe jɛ é 
ji. Bɔ Jezu byɔ tɔĵihǔn mɛ bo joɖo na ɖido. 38 Nya ɖě 
mɛ yɛ nyananyána lɛ tɔń zɔń ɔ do kɛnklɛn na Jezu 
ɖɔ mi na xodo e. Jezu ka gbɛ bo ɖɔ n'ɛ ɖɔ : 39 « Lɛkɔ 
yi mɛ tɔwe lɛ mɛ, bo yi ɖɔ nu ɖě Mǎwu wa na we lɛ 
bi. » Bɔ nya ɔ ɖido, bo jɛ nu ɖě Jezu wa n'ɛ lɛ bi jla ji 



gbɔn to ɔ bi mɛ. 
Jezu gbɔ azɔn na nawe ɖe, bo lɛ fɔn Jayilisi vi ɔ 

zɔn ku 
(Matye 9.18-26 ; Maki 5.21-43) 

40 Hwenu ɖě Jezu lɛkɔ wa ɔ, mɛ susu yi kpe e. Ɖo, 
émɛ bi wɛ ko ɖo te kpɔn ɛ. 41 Bɔ Tokplegbasa ɖě ɖo 
to ɔ mɛ flɛn ɔ sin gan ɖokpo ka wa xwetɔn, e nɔ ylɔ ɛ 
ɖɔ Jayilisi. E jɛ klo ɖo Jezu samɛ, bo ɖɔ n'ɛ ɖɔ nɛ 
kɛnklɛn bo xodo mi yi xwe mitɔn gbe. 42 Ɖo, vi 
ɖokpo gee ɖě e wa gbɛ bo ji, bɔ e nyi nyɔnu bo ka 
ko ɖo xwe weawe ɔ ja iku do e gbe. Ɖě Jezu wle ali 
bo ɖo xwe ɔ gbe yi ɔ, mɛ lɛ xa do e kaka bo jan ɛ 
gbɔn fi bi. 43 Nawe ɖe ka ɖo mɛ lɛ mɛ, bɔ zɔn xwe 
weawe ɖie wɛ e ko ɖo ahun ɖe ɔ. E gbɔn azɔnɖatɔ lɛ 
de bo zan dɔkun utɔn bi do azɔn nɛ ́ɔ mɛ co, émɛ ɖe 
ma kpewu bo gbɔ ɛ n'ɛ gɛ. 44 Nawe nɛ ́ɔ gbɔn godo na 
Jezu bo ɖo alɔ awu utɔn tonu. Bɔ haɖokpo ɔ, ahun 
ɖiɖe ɔ nɔte. 45 Bɔ Jezu kanbyɔ ɖɔ : « Mɛnu wɛ ɖo alɔ 
awuye ? » Émɛ kpoo jɛ igbɛ ji. Bɔ Piyɛɛ ɖɔ : « Mɛsi, 



hi lɔsu kpɔn ɖě gbɛtɔ su bo jan we ɖo ɔ o ! » 46 Jezu 
ka ɖɔ : « Mɛɖe ɖo alɔ awuye dandan, un mɔ ɖɔ 
hlɔňhlɔń ɖe tɔń zɔń awuye. » 47 Ɖě nawe ɔ mɔ ɖɔ 
Jezu nyɔ nu ɖě mi wa ɔ nyi ɔ, e jɛ isisɔ ji bo wa jɛ 
klo ɖo nukɔn n'ɛ. Nawe ɔ ɖɔ nu ɖě zɔn e blo mɔ ɔ, 
bo lɛ ɖɔ ɖě azɔn utɔn gbɔ belewun ɖo ɔ ɖo mɛ lɛ bi 
nukun mɛ. 48 Jezu ka yi xo bo ɖɔ na nawe ɔ ɖɔ : « Vi 
ce, nuɖiɖi tɔwe hwlɛn we, yi kpodo fifa kpo. » 
49 Jezu kpo ɖo xo nɛ ́ɔ ɖɔ bɔ mɛɖe tɔńnɔ ́tokplegbasa 
gan ɔ xwegbe bo wa do wɛn n'ɛ bo ɖɔ : « Ma sɔ do 
tagba na Mɛsi o, vi tɔwe ko ku. » 50 Amɔ, ɖě Jezu se 
mɔ ɔ, e ɖɔ na Jayilisi ɖɔ : « Ado ma hu we o, ɖinu 
kpowun, vi tɔwe sin azɔn na gbɔ. » 51 Ɖě Jezu yi jɛ 
xwe ɔ gbe ɔ, e gbɛ ɖɔ mɛ ɖe ma xodo mi byɔ xɔ ɔ mɛ 
zɛ Piyɛɛ, Jaan, Jaki, vi tɔ ɔ kpodo vi nɔ ɔ kpo wu o. 
52 Mɛ kpoo wɛ ɖo avi nu, bo ɖo lɛnu ɖɔ ɔ, ɖo vi ɖe 
ku ɔ wutu. Bɔ Jezu ɖɔ : « Mì ma vi avi o, vi ɔ ma ku 
gɛ, amlɔ wɛ e ɖo dɔ ɔ. » 53 Bɔ mɛ lɛ jɛ iko e ji, ɖo é 
nywɛ ganji ɖɔ vi ɔ ko ku. 54 Jezu ka hɛn alɔ na vi ɔ, 



bo ze gbe do aga bo ɖɔ : « Vi ce, fɔn ! » 55 Bɔ vi ɔ fɔn 
bo ci tê haɖokpo. Bɔ Jezu na gbe ɖɔ é nɛ n'ɛ nuɖuɖu. 
56 Nu ɖě jɔ ɔ kpaca vitɔ lɛ tawun. Jezu ka gbɛ na é ɖɔ 
é nɛ ma ɖɔ na mɛɖe o. 

9 
Azɔ ɖě nyi mɛsɛdo weawe lɛ tɔn ɔ 
(Matye 10.1-9,11-14 ; Maki 6.6-13) 

1 Jezu kple mɛsɛdo utɔn weawe lɛ bo na é hlɔňhlɔń 
kpodo acɛ kpo, na é na nɔ nya yɛ nyananyána lɛ, bo 
na nɔ gbɔ azɔn na azinzɔnnɔ lɛ. 2 E sɛ é do na é na yi 
jla Axɔśúɖûɖû Mǎwu tɔn xo, bo gbɔ azɔn na 
azinzɔnnɔ lɛ. 3 E ka ɖɔ na é ɖɔ : « Mì ma sɔ nuɖe co 
bo jɛ ali o, mì ma hɛn kpo o, mì ma hɛn glo o, mɛɖe 
nɛ ma hɛn nuɖuɖu o, e ma ka hɛn akwa o, mɛɖe nɛ 
ma hɛn awu awe o.* 4 Na mì byɔ xwe ɖe gbe bɔ e yi 
mì hun, mì nɔ flɛn kaka jɛ hwenu ɖě mì na lɛkɔ zɔn 
to ɔ mɛ ɔ. 5 Na é ma ka yi mì gɛ ɔ, mì xuxu afɔkɔ 

mìtɔn lɛ bo tɔń zɔń to étɔn mɛ. É na xlɛ é ɖɔ nu 
nyananyána wɛ é wa. » 6 Mɛsɛdo lɛ ɖido bo yi jla 
Wɛn Ɖagbɛ ɔ gbɔn gletoxo lɛ bi mɛ, bo gbɔ azɔn na 
azinzɔnnɔ lɛ. 

Elodu sin ayi gbado ɖo Jezu wutu 
(Matye 14.1-2 ; Maki 6.14-16) 

7 Tokpɔngan Elodu se nu ɖě jɔ lɛ bi, bɔ ayi utɔn 
gbado. Ɖo, mɛ ɖelɛ nɔ ɖɔ Jaan wɛ fɔn zɔn ku.* 8 Mɛ 
ɖelɛ nɔ ɖɔ EliN wɛ lɛvɔ wa, mɛ ɖelɛ nɔ lɛ ɖɔ 
gbeyiɖɔt̂ɔ ́Mǎwu tɔn xoxo lɛ ɖe wɛ fɔn zɔn ku.* 
9 Elodu ka yi xo bo ɖɔ : « Un ka ko na gbe bɔ e gbo 
ta na Jaan ma ! Bɔ mɛnu wɛ ka nyi mɛ ɔ bɔ un ɖo xo 
kpannákpanná nɛlɛ se d'e wu ɔ ? » Bɔ Elodu ɖo din 
na mɔ Jezu ɔ. 

Jezu na nuɖuɖu gbɛtɔ afɔ atɔɔn donu atɔɔn 

(5.000) 
(Matye 14.13-21 ; Maki 6.30-44 ; Jaan 6.1-14) 

10 Ɖě mɛsɛdo lɛ lɛkɔ wa ɔ, é ɖɔ nu ɖě é wa lɛ bi na 
Jezu. Bɔ Jezu kpláan é jɛ la ɖo to ɖě e nɔ ylɔ ɖɔ 
Bɛtizayida ɔ kpa. 11 Ɖě mɛ lɛ se ɖɔ Jezu ɖo dɔn ɔ, é yi 
i de. Bɔ Jezu yi é bo ɖɔ xo na é do Axɔśúɖûɖû Mǎwu 
tɔn wu, bo gbɔ azɔn na mɛ ɖě ɖo azɔnhɛngbɔ din lɛ. 
12 Ɖě zan jɛ iku ji ɔ, mɛsɛdo weawe lɛ sɛkpɔ Jezu bo 
ɖɔ n'ɛ ɖɔ : « Ɖɔ na mɛ lɛ na é nɛ yi gletoxo ɖě ya fi lɛ 
mɛ, kpo xwe ɖě ya fi lɛ kpo gbe, bo na yi din fi ɖě é 
na dɔ ɔ kpo nu ɖě é na ɖu ɔ kpo. Ɖo, gblolomɛ wɛ 
mǐ te ɖo fi. » 13 Amɔ, Jezu ɖɔ na é ɖɔ : « Mì lɔsu mì 
na nuɖuɖu é. » Bɔ mɛsɛdo lɛ ɖɔ n'ɛ ɖɔ: « Wɔxuxu 
atɔɔn kpodo hwevi awe kpo ján wɛ mǐ ɖo. Mǐ na yi 
xɔ nuɖuɖu na mɛ kpannákpanná nɛlɛ wɛ a ɖo ɖɔ a ? 
» 14 Sunnu ɖě ka ɖo ahwan ɔ mɛ lɛ kɛɖɛ yi děgba 
awe afɔ ̂atɔɔ́n (5.000) mɔ.̌ E ɖɔ na mɛsɛdo utɔn lɛ ɖɔ 
: « Mì xa mɛ lɛ kanɖe-awo kanɖe-awo bo sɔ é flɛn 
ayi. » 15 Mɛsɛdo lɛ blo nu ɖě e ɖɔ ɔ, bɔ mɛ lɛ bi flɛn 



ayi. 16 Jezu yi wɔxuxu atɔɔn lɛ kpodo hwevi awe lɛ 
kpo, bo kpɔn ji bo do kpɛ na Mǎwu. Bɔ e ma wɔxuxu 
lɛ mɛ bo sɔ na mɛsɛdo lɛ, bo ɖɔ é nɛ ma na mɛ lɛ. 
17 Mɛ bi ɖu nu bo gɔxo. E kple kankpo lɛ, bɔ xasun 
weawe gɔ. 

Jezu wɛ nyi Mɛsya ɔ 
(Matye 16.13-21 ; Maki 8.27-31) 

18 Gbe ɖokpo wa su, bɔ Jezu yi ci la bo ɖo ɖɛ xo ɔ, 
bɔ ahwanvi utɔn lɛ ɖo kpɔ xɛ ɛ. Bɔ Jezu kanbyɔ é ɖɔ 
: « Mɛnu wɛ un nyi bɔ mɛ lɛ nɔ ɖɔ ? » 19 Ahwanvi lɛ 
yigbe n'ɛ bo ɖɔ : « Mɛ ɖelɛ nɔ ɖɔ hi wɛ nyi Jaan 
yɛhwesinlɛnamɛtɔ ɔ, mɛ ɖelɛ nɔ ɖɔ hi wɛ nyi Eli. Mɛ 
ɖevo lɛ nɔ lɛ ɖɔ gbeyiɖɔt̂ɔ ́Mǎwu tɔn xoxo lɛ ɖe wɛ 
fɔn zɔn ku.* » 20 Jezu ɖɔ na é ɖɔ : « Bɔ mìlɛ lo, mɛnu 
wɛ un nyi bɔ mì nɔ ɖɔ ? » Piyɛɛ yi xo bo ɖɔ : « Hi wɛ 
nyi Mɛsya ɖě Mǎwu sɛdo ɔ.* » 21 Bɔ Jezu do sɛn na é 

vɛnavɛna ɖɔ é nɛ ma ɖɔ mɛ ɖě mi nyi ɔ na mɛɖe o. 
22 Jezu lɛ ɖɔ na é ɖɔ : « Nyɛ Gbɛtɔvi ɔ ɖo na se awuvɛ 
tawun. Bɔ tomɛxo lɛ, avɔsannu-xwlemawutɔgan lɛ 
kpodo sɛnkplɔnmɛtɔ lɛ kpo na gbɛ un. É na hu un bɔ 
azan utɔn atɔngɔ ɔ gbe ɔ, na fɔn zɔn ku. » 

Mɛ ɖě hɛn na xodo Jezu ɔ 
(Matye 16.24-28 ; Maki 8.34—9.1) 

23 Nɛ ́ɔ godó ɔ, Jezu ɖɔ na émɛ bi ɖɔ : « Na mɛɖe 
joɖo na xodo un ɔ, nɛ ma lin uɖe kpɔn o, nɛ zé 
akluzu utɔn hwebinu, bo xodo un.* 24 Ɖo, mɛ ɖě joɖo 
na hwlɛn gbɛ utɔn ɔ, e na hɛn ɛ bu ; bɔ mɛ ɖě ka na 
hɛn gbɛ utɔn bu ɖo nyɛ wutu ɔ, e na lɛ mɔ yi.* 25 Ale 
tɛ wɛ e ka na nyi na mɛ ɖě ɖo dɔkun gbɛmɛ fi tɔn lɛ 
bi lobo dɔn, alǒ bo hɛn gbɛ utɔn lɔsu gble ɔ ? 26 Ɖo, 
na winnya hu mɛɖe do nyɛ kpodo xo celɛ kpo wu ɔ, 
winnya na hu nyɛ Gbɛtɔvi ɔ do mɛ ɔ wu hwenu ɖě 

un na lɛkɔ wa ɖo gigo ce, kpodo Tɔ ɔ tɔn, kpodo 
wɛnsagun mimɛ lɛ tɔn kpo mɛ ɔ. 27 Ma ɖɔ nugbo na 
mì, mɛɖe lɛ ɖo mì mɛ fi, bɔ é ma na ku co bo na mɔ 
Axɔśúɖûɖû Mǎwu tɔn gɛ. » 

Gigo Mǎwuvi ɔ tɔn 
(Matye 17.1-8 ; Maki 9.2-8) 

28 Ɖě Jezu ɖɔ xo nɛlɛ ɔ, e blo azan cantɔn mɔ wayi 
bɔ e kpláan Piyɛɛ, Jaan kpodo Jaki kpo, bɔ é xɛ so ji 
bo na xoɖɛ.* 29 Hwenu ɖě Jezu ɖo ɖɛ xo do ɔ, 
nukunmɛ utɔn ɖyɔ ninɔmɛ, bɔ awu ɖě ɖo kɔ nɛ ́ɔ 
huzu wee pepepe bo ɖo clin ɔ. 30 Bɔ haɖokpo 
kpowun ɔ, mɛ awe ɖelɛ wa ɖo xo ɖɔ xɛ ɛ ɔ, Mɔyizi 
kpo Eli kpo wɛ. 31 É wa tɔn ɖo gigo Mǎwu tɔn mɛ. Bɔ 
é ɖo xo ɖɔ xɛ ɛ do ɖě e na ku ɖo Jeluzalɛmu ɖo ɔ wu 
ɔ. 32 Piyɛɛ kpodo gbɛ utɔn lɛ kpo dɔ amlɔ tawun. Bɔ 
ɖě é wa fɔn ɔ, é mɔ gigo Jezu tɔn kpodo mɛ awe ɖě 
ɖo te xɛ ɛ lɛ kpo. 33 Bɔ ɖě mɛ awe nɛlɛ ɖo tɔń zɔń ɛ 

de ɔ, Piyɛɛ ɖɔ na Jezu ɖɔ : « Mɛsi, fi xe ɔ ɖě mǐ wa ɔ 
nyɔ tawun. Mǐ na gba goxɔ atɔn : tɔwe ɖokpo, 
Mɔyizi tɔn ɖokpo, Eli tɔn ɖokpo. » Piyɛɛ ma ka nyɔ 
nu ɖě u lɔsu ɖo ɖɔ ɔ nyi gɛ. 34 Xo nɛ ́ɔ wɛ e ɖo ɖɔ bɔ 
akplɔkplɔ ɖe wa cɔn é. Hwenu ɖě e ɖo é cɔn do ɔ, 
ahwanvi lɛ ɖibu. 35 Bɔ gbe ɖe ɖi zɔn akpɔkpɔ ɔ mɛ bo 
ɖɔ : « Mɛ xe ɔ wɛ nyi vi ce ɖě un sɔ ɔ, mì ɖoto e ! »* 
36 Ɖě gbe ɔ ɖi vɔ ɔ, e wa kpo Jezu ɖokpo gee. 
Ahwanvi lɛ ka hɛn nu nɛlɛ do ayi mɛ, é ma ɖɔ nu ɖě 
é mɔ lɛ na mɛɖe ɖo hwenɛnu gɛ. 

Jezu nya yɛ nyananyána zɔn nyavi ɖe mɛ 
(Matye 17.14-18 ; Maki 9.14-27) 

37 Ayihɔngbe utɔn hwenu ɖě é jɛte zɔn so ɔ ji ɔ, mɛ 
susu wa kpe Jezu. 38 Dawe ɖe ɖo mɛ lɛ mɛ bo do 
axwa bo ɖɔ : « Mɛsi e, kɛnklɛn bo wa kpɔn vi ce 
sunnu wu na un ! Ɖo, u ján wɛ nyi vi ɖě un ɖo ɔ. 
39 Yɛ nyananyána ɖe nɔ wa zɔn ɛ ji hweɖelɛnu, bɔ e 

nɔ ɖe axwa do. E nɔ hunhun vi ɔ kpodo hlɔňhlɔń 
kpo bɔ futukplɛ nɔ tɔń zɔń nu n'ɛ. Yɛ nyananyána ɔ 
nɔ do ya n'ɛ tawun. E ma nɔ fa ɖe co bɔ e nɔ wa jo e 
do gɛ, bɔ vi ɔ nɔ ci kplɔyɔ. 40 Un do kɛnklɛn na 
ahwanvi tɔwe lɛ ɖɔ é nɛ nya yɛ nyananyána ɔ zɔn ɛ 
mɛ, bɔ é ma kpewu bo nya ɛ gɛ. » 41 Jezu yi xo bo ɖɔ 
na ahwanvi utɔn lɛ ɖɔ : « Numaɖitɔ kpodo gbɛtɔ 
baɖabaɖa kpo xé lɛ ́wɛ ! Kaka yi jɛ hwetɛnu na nɔ 
mì de ? Kaka yi jɛ hwetɛnu mì na nɔ kɔ ji na un do ? 
» E wa ɖɔ na vitɔ ɔ ɖɔ nɛ kpláan vi ɔ wa na mi. 42 Ɖě 
vi ɔ ɖo sɛkpɔ Jezu ɔ, yɛ nyananyána ɔ sɔ ɛ zin do ayi 
bo hunhun i kpodo zingidi kpo. Amɔ, Jezu wa adan 
do yɛ nyananyána ɔ, bo gbɔ azɔn na vi ɔ. Bɔ Jezu 
kpláan vi ɔ jo na tɔ ɔ. 43 Bɔ ɖě hlɔňhlɔń Mǎwu tɔn do 
agba ɖo ɔ kpaca émɛ bi. 

Jezu ɖɔ gba awegɔ ɔ ɖɔ mi na ku bo na lɛ fɔn 
(Matye 17.22-23 ; Maki 9.30-32) 

Ɖě Jezu sin nujijlɛ lɛ bi kpo ɖo mɛ lɛ bi kpaca ɔ, 
Jezu ɖɔ na ahwanvi utɔn lɛ ɖɔ : 44 « Mì kɛ to ganji bo 



se xo ɖě un joɖo na ɖɔ na mì ɔ : E na wa sa nyɛ 
Gbɛtɔvi ɔ na mɛ lɛ. » 45 Ahwanvi lɛ ma ka mɔ ̂nǔ jɛ 
xo nɛ ́ɔ mɛ gɛ. Ɖo, Mǎwu sɔ twinmɛ utɔn hwla do é 
na é nɛ ma mɔ do na o. Bɔ é ma ka gla bo kan xo 
byɔ Jezu d'e wu gɛ. 

Mɛnu wɛ na nyi gan ɖo mǐ nu ? 
(Matye 18.1-5 ; Maki 9.33-37) 

46 Ahwanvu lɛ ɖo nu dɔn ɖo éɖelɛ mɛ ɔ, bo nɔ ɖɔ : « 
Mɛnu wɛ na nyi gan ɖo mǐ nu ?* » 47 Jezu ka nyɔ nu 
ɖě é ɖo dɔn ɔ nyi, bo dɔn yɔkpɔvu ɖokpo do akpa, 
48 lobo ɖɔ na ahwanvǔ lɛ ɖɔ : « Mɛ ɖebu ɖě yi 
yɔkpɔvu xe ɔ ɖo nyɛ wutu ɔ, mɛ ɔ yi nyɛ lɔsu. Mɛ ɖě 
ka yi un ɔ lɛ yi mɛ ɖě sɛ un do ɔ. Ɖo, mɛ ɖě nɔ sɔ 
uɖe hwe hu mɛ bi ɖo mì mɛ ɔ, u wɛ na nyi gan.* » 

Mɛ ɖě ma gbɛ mì gɛ ɔ, mɛ mìtɔn wɛ e nyi 
(Maki 9.38-41) 

49 Jaan ɖɔ na Jezu ɖɔ : « Mɛsi, mǐ mɔ mɛɖe bɔ e ɖo 
yɛ nyananyána lɛ nya ɖo nyikɔ tɔwe mɛ ɔ. Mǐ joɖo 
na gbɛ n'ɛ, ɖo, e ma ɖo ahwan mǐtɔn mɛ gɛ. » 50 Jezu 
yigbe na Jaan bo ɖɔ : « Mì ma gbɛ n'ɛ o. Ɖo, mɛ ɖě 
ma gbɛ mì gɛ ɔ, mɛ mìtɔn wɛ e nyi. » 

Samalinu ɖelɛ ma yi Jezu gɛ 
51 Ɖě azan ɖo sɛkpɔ bɔ Jezu na tɔń zɔń gbɛmɛ fi ɔ, e 

wle ali bo ɖido Jeluzalɛmu kpodo adɔgbigbo kpo. 
52 E ɖe mɛ ɖelɛ sɛdo, bɔ é jɛ nukɔn n'ɛ bo byɔ gletoxo 
Samali tɔn ɖe mɛ, bo na sɔnu na wiwa utɔn. 53 Amɔ, 
samalinu lɛ ma yi i gɛ, ɖo Jeluzalɛmu ɖě e xwe ɔ 
wutu. 54 Ɖě ahwanvi utɔn Jaki kpodo Jaan kpo se mɔ 
ɔ, é ɖɔ na Jezu ɖɔ : « Aklunɔ ̂, a joɖo ɖɔ mǐ nɛ ɖegbe 
na zo nɛ jɛte zɔn jixwe bo ji é a ? » 55 Jezu lilɛ bo 
kpan nukɔn é, bo gbɛ xo na é. 56 Bɔ é ɖido gletoxo 
ɖevo mɛ. 

Mɛ ɖě joɖo na xodo Jezu lɛ 
(Matye 8.19-22) 

57 Ɖě é ɖo ali ɔ ji bo ɖo yi ɔ, nya ɖe wa ɖɔ na Jezu 



ɖɔ : « Na xodo we yi fi ɖě a na yi lɛ bi. » 58 Jezu 
yigbe n'ɛ bo ɖɔ : « Alwi lɛ ɖo nɔtɛn étɔn lɛ, bɔ xɛ lɛ 
ɖo adɔ ̌étɔn lɛ. Amɔ, nyɛ Gbɛtɔvi ɔ ɔ, un ma ɖo fi ɖě 
un na ɖo ta bo na gbɔjɛ ɔ gɛ. » 59 Jezu ka wa ɖɔ na 
mɛ ɖevo bo ɖɔ : « Xodo un ! » Bɔ mɛ ɔ yigbe n'ɛ bo 
ɖɔ : « Aklunɔ ̂, to nɔte na ma yi ɖi atɔye hwɛ. » 
60 Amɔ, Jezu yigbe n'ɛ bo ɖɔ : « Jo mɛ kuku lɛ do na 
é nɛ ɖi cyɔ étɔn lɛ. Amɔ, hyɔ ɔ, yi jla Axɔśúɖûɖû 
Mǎwu tɔn xo. » 61 Mɛ ɖevo lɛvɔ ɖɔ na Jezu ɖɔ : « 
Aklunɔ ̂, na xodo we. Amɔ, to nɔte na ma yi do 
yibowa na mɛ celɛ hwɛ. » 62 Bɔ Jezu ɖɔ n'ɛ ɖɔ : « Mɛ 
ɖě ɖo gle lɛ kpodo glemɔ ɖě nyibu nɔ dɔn ɔ kpo bo 
ɖo godo kpɔn ɔ, e ma jɛ xɛ Axɔśúɖûɖû Mǎwu tɔn gɛ. 
» 

10 
Azɔ ɖě nyi ahwanvi kanɖe gban-nukun-awe lɛ 

tɔn ɔ 
(Matye 9.37-38 ; 10.7-16 ; Maki 6.8-11) 



1 Nɛ ́ɔ godó ɔ, Aklunɔ ̂Jezu lɛ can ahwanvi kanɖe 
gban-nukun-awe (72) ɖevo, bo sɛ é do awe awe. Bɔ 
é jɛ nukɔn n'ɛ, bo na yi toxo kpodo fi ɖě u lɔsu ɖo na 
yi lɛ kpo. 2 E ɖɔ na é ɖɔ : « Ajinukun ɔ su ɖo gle ɔ 
mɛ, yiyatɔ lɛ ma ka su gɛ. Mì bo do kɛnklɛn na glenɔ 
ɔ nɛ sɛ azɔwatɔ lɛ do gle ɔ mɛ, na é na ya ajinukun ɔ. 
3 Mì ɖido ! U ɖie, mì ci ɖi lɛngbɔvi ɖě un ɖo sɛdo hla 
lɛ mɛ ɔ xa. 4 Mì ma hɛn aɖɔkɛn o, mì ma hɛn glo o, 
mì ma hɛn afɔkpa o, mì ma nɔte bo do gbe na mɛɖe 
ɖo ali ji o. 5 Na mì byɔ xwe ɖe gbe ɔ, xo nukɔn tɔn 
ɖě mì na ɖɔ ɔ ɖie : Fifa nɛ nɔ xwe xe ɔ ji. 6 Bɔ na 
gbɛtɔ fifanɔ ɖe ɖo flɛn ɔ, fifa mìtɔn na nɔ kpɔ xɛ ɛ. 
Na e ma nyi mɔ gɛ ɔ, mì lɛkɔ kpodo fifa mìtɔn kpo*. 
7 Mì nɔ xwe ɖě gbe e yi mì te ɔ, mì ɖu, bo nu nu ɖě é 
na mì ɔ. Ɖo, azɔwatɔ ɖě ɖo azɔ wa ɔ, e ɖo na su axɔ 
utɔn ɛ. Mì ma yi ɖo agban jɛ gbɔn xwe lɛ gbe xwe lɛ 
gbe o. 8 Na mì byɔ toxo ɖe mɛ bɔ e yi mì, bo na nu 
ɖe mì ɔ, mì ɖu. 9 Mì gbɔ azɔn na azinzɔnnɔ ɖě ɖo 

flɛn lɛ, bo ɖɔ na é ɖɔ Axɔśúɖûɖû Mǎwu tɔn ɔ sɛkpɔ 
é. 10 Amɔ, na mì byɔ to ɖe mɛ bɔ mɛ lɛ ma yi mì gɛ ɔ, 
mì tɔn jɛ tokpletɛn to nɛ ́ɔ tɔn lɛ bo ɖɔ* : 11 To mìtɔn 
sin kɔ ɖě afɔ mìtɔn lɛ bɛ ɔ lɔsu ɖie mǐ xuxu ɖo ayi na 
mì. Amɔ, mì nywɛ ɖɔ Axɔśúɖûɖû Mǎwu tɔn sɛkpɔ 
mì. 12 Ma ɖɔ na mì, hwenu ɖě Mǎwu na ɖɔ hwɛ xɛ 
gbɛtɔ lɛ ɔ, ba ɖě e na ɖo na Sodɔmunu lɛ ɔ na kpɔnte 
hu ba ɖě e na ɖo na to nɛ ́ɔ mɛ nu lɛ.* » 

To ɖě gbɛ nu ɖi na Jezu lɛ 
(Matye 11.20-24) 

13 « Aheelu na mì mɛ Kolazinnu lɛ ! Aheelu na mì 
mɛ Bɛtizayidanu lɛ ! Ɖo, nǔji-awǔ ɖě Mǎwu blo ɖo 
mì mɛ fi lɛ ɔ, na e ko blo ɖo Tíi kpodo Sidɔn kpo wɛ 
ɔ, to nɛlɛ mɛ nu lɛ na ko lɛvɔ jɔ xoxo. É na ko sɔ ati 
do, bo na ko lɛ afin bo ɖêxlɛ ɖɔ mì lɛvɔ jɔ. 14 Nɛ ɔ wɛ 
zɔn bɔ hwenu ɖě Mǎwu na ɖɔ hwɛ xɛ gbɛtɔ lɛ ɔ, ba 

ɖě e na ɖo na Tiinu lɛ kpodo Sidɔnnu lɛ kpo ɔ na 
kpɔnte hu ba ɖě e na ɖo na mì ɔ. 15 Mì mɛ 
Kapɛnawumunu lɛ ! Mǎwu na sɔ mì yi ji kaka yi tɔ 
jixwe wɛ mì ka nɔ vɛdo a ? Gbeɖe kpɔn ! E na zin mì 
do do kaka yi jɛ agbado ku tɔn mɛ. » 16 E lɛ ɖɔ na 
ahwanvi utɔn lɛ ɖɔ : « Mɛ ɖě ɖoto mì ɔ, nyɛ wɛ e 
ɖoto. Mɛ ɖě gbɛ mì ɔ, nyɛ wɛ e gbɛ. Bɔ mɛ ɖě gbɛ un 
ɔ, e gbɛ mɛ ɖě sɛ un do ɔ.* » 
Ahwanvi kanɖe gban-nukun-awe (72) lɛ lɛkɔ wa 
17 Ahwanvi kanɖe gban-nukun-awe lɛ lɛkɔ wa 

kpodo awajijɛ kpo bo ɖɔ : « Aklunɔ ̂, yɛ nyananyána 
lɛ lɔsu li ta ayi na mǐ ɖě mǐ ɖegbe ɖo nyikɔ tɔwe mɛ 
ɔ. » 18 Jezu ɖɔ na é ɖɔ : « Un mɔ Awovi bɔ e jɛ ayi 
zɔn jixwe ɖi ɖě gbɛmɛ nɔ ɖe abi belewun ɖó ɔ xa. 
19 Mì ɖoto, Un na mì acɛ, bɔ mì na ɖi zɔnlin gbɔn 
dan lɛ ji kpodo hɔnklekle lɛ kpo ji, kpo kɛntɔ sin acɛ 
lɛ bi kpo ji, bɔ nuɖe ma na wa mì gɛ. 20 Xomɛ nɛ ma 
ka hun mì ɖo yɛ nyananyána lɛ li ta ayi na mì wutu 

o. Amɔ, xomɛ nɛ hun mì ɖo e wlan nyikɔ mìtɔn ɖo 
sɛxwe. » 

Jezu ɖe Tɔ ɔ xlɛ yɔkpɔvi lɛ 
(Matye 11.25-27) 

21 Hwenɛnu ɖokpo ɔ, Yɛsinsɛn gɔ Jezu kpo awajijɛ 
ɖaxo ɖe kpo, bɔ e ɖɔ : « Atɔye, hi wɛ nyi Aklunɔ ̂
jixwe kpodo ayǐgba kpo tɔn. Un do kpɛ na we, ɖo, a 
ɖe nu nɛ ́ɔ xlɛ yɔkpɔvu lɛ. Lo ɔ, a sɔ hwla do 
nunywɛtɔ lɛ kpodo nukunnumɔjɛnumɛtɔ lɛ kpo. Ɛɛn, 
ɖě a joɖo ɖo ɔ nɛ. 22 Atɔye sɔ nu lɛ bi do alɔ ce mɛ. 
Bɔ mɛ ɖě mɔ Vi ɔ, Tɔ ɔ wɛ e mɔ. Bɔ mɛ ɖě mɔ Tɔ ɔ, 
Vi ɔ wɛ e mɔ. Bɔ Vi ɔ nɔ sɔ Tɔ ɔ xlɛ mɛ ɖě joɖo e ɔ.* » 
23 Jezu wa kpan nukɔn ahwanvi utɔn lɛ bo ɖɔ na élɛ 
kɛɖɛ ɖɔ : « Nu nyɔ na mì mɛ ɖě ɖo nu xé lɛ ́mɔ lɛ ! 
24 Ɖo, ma ɖɔ na mì, gbeyiɖɔt̂ɔ ́Mǎwu tɔn susu kpodo 
axɔsu susu kpo din na mɔ nu ɖě mì ɖo mɔ xelɛ, bɔ é 
ma mɔ gɛ. É din na se nu ɖě mì ɖo se xelɛ, bɔ é ma 

se gɛ. » 
Jezu do lo do Samalinu xomɛnyɔtɔ ɖe wu 

(Matye 22.34-40 ; Maki 12.28-31) 
25 Sɛnkplɔnmɛtɔ ɖe wa ci tê bo din na ɖo mɔ na 

Jezu. E kanbyɔ ɛ ɖɔ : « Mɛsi, nu tɛ un ɖo na wa bo 
na mɔ gbɛ mavɔ-mavɔ ɔ yi* ? » 26 Jezu ka ɖɔ n'ɛ ɖɔ : « 
Nu tɛ wɛ e wlan do sɛnwema ɔ mɛ ? Na a xa ɔ, na a 
ka nɔ mɔnujɛmɛ ɖo ? » 27 Nya ɔ yigbe n'ɛ bo ɖɔ : « A 
na yi wan na Aklunɔ ̂Mǎwu tɔwe kpodo ayixa tɔwe 
bi kpo, kpodo alindɔn tɔwe bi kpo, kpodo hlɔňhlɔń 
tɔwe bi kpo, kpodo linlin tɔwe bi kpo. Bɔ a na yi 
wan na nɔzo tɔwe ɖi hi lɔsu xa. » 28 Jezu ka ɖɔ n'ɛ ɖɔ 
: « A yigbe ganji. Blo mɔ, bɔ a na nɔ gbɛ. » 29 Amɔ, ɖě 
sɛnkplɔnmɛtɔ ɔ joɖo na xlɛ ɖɔ xojɔxo wɛ mi kanbyɔ 
ɔ, e lɛ ɖɔ na Jezu ɖɔ : « Mɛnu wɛ ka nyi nɔzo ce ɔ ? » 
30 Jezu ka lɛ yi xo, bo ɖɔ : « Nya ɖe tɔńnɔ ́Jeluzalɛmu 
bo wa xwe Jeliko, bo yi jɛ jaguda lɛ sin alɔ mɛ. Bɔ é 

yi nu utɔn lɛ bi, bo xo e kaka bo jo e do nyi 
beɖebeɖe. » 31 Avɔsannu-xwlemawutɔ ɖe ka wa ɖo 
ali ɖokpo nɛ ́ɔ gbɔn ɔ bo kpe d'e nu. Ɖě e mɔ ɛ ɔ, e sɛ 
yi la n'ɛ, bo gbɔn alɔ ɖeɔ mɛ, bo yi. 32 Mɔ wɛ Levi vi 
ɖokpo ɖo ali nɛ ́ɔ ɖokpo ɔ gbɔn ɔ, bo mɔ ɛ. Ɖě e mɔ ɛ 
ɔ, e sɛ yi la n'ɛ, bo gbɔn alɔ ɖeɔ mɛ, bo yi. 33 Amɔ, 
Samalinu ɖokpo wa ɖo to mɛ yi ɔ, bo jɛ fi ɔ. E mɔ 
nya ɔ, bɔ nu utɔn bla awu n'ɛ tawun. 34 E sɛkpɔ ɛ, bo 
kɔn ami kpodo vɛɛn kpo do akpa lɛ mɛ n'ɛ, bo bla. 
Nɛ ́ɔ godó ɔ, e sɔ ɛ do sɔ utɔn lɔsu ji, bo kpláan ɛ yi 
jonɔzɛtɛn ɖe, bo kpe nukun d'e wu. 35 Ayihɔngbe 
utɔn ɔ, e sɔ akwagan awe, bo sɔ na jonɔzɛtɛn gan ɔ, 
bo ɖɔ n'ɛ ɖɔ : « Kpe nukun do nya xe ɔ wu. Na a zan 
akwa ɖe hu mɔ ɔ, un lɛkɔ ɔ, na gbɔn fi bo su we. » 
36 Jezu ka wa kanbyɔ sɛnkplɔnmɛtɔ ɔ bo ɖɔ : « Ɖo mɛ 
atɔn nɛlɛ mɛ ɔ, mɛnu wɛ xlɛ ɖɔ mi nyi nya nɛ ɖě jɛ 
jaguda lɛ lɔ mɛ ɔ sin nɔzo ? » 37 Sɛnkplɔnmɛtɔ ɔ yigbe 
n'ɛ bo ɖɔ : « Mɛ ɖě ku nublawu na nya ɔ wɛ. » Bɔ 
Jezu ɖɔ n'ɛ ɖɔ : « Hi lɔsu, yi blo gbɔn mɔ. » 



Jezu ba jonɔ Mati kpodo Mali kpo 
38 Ɖě Jezu kpodo ahwanvi utɔn lɛ kpo ɖo yi ɔ, é byɔ 

gletoxo ɖe mɛ. Nyɔnu ɖe ɖo flɛn bo nɔ nyi Mati, bo 
yi jonɔ utɔn do xwe utɔn gbe*. 39 Mati ka ɖo nɔvi 
nyɔnu ɖokpo, bɔ e nɔ ylɔ ɛ ɖɔ Mali. Mali ka wa flɛn 
akpa na Aklunɔ ̂Jezu, bo ɖo nukplɔnmɛ utɔn lɛ se ɔ. 
40 Mati ka ɖo azɔ wa vɛkuvɛku ɔ, bo na ɖa nu bo yi 
jonɔ Jezu tɔn. E wa Jezu de bo ɖɔ : « Aklunɔ ̂, bɔ ɖě 
anɔyevi ka jo azɔ lɛ bi do nyi kɔ ji na un ɖo ɔ ma blo 
nu ɖe we gɛ a ? Ɖɔ xo ɖe n'ɛ na e wa gɔ alɔ na un. » 
41 Aklunɔ ̂ka yigbe n'ɛ bo ɖɔ : « Mati, Mati, ado nɔ hu 
we, bɔ a ɖo azɔ susu na hiɖe bo ɖo tagba jɛ ɔ. 42 Nu 
ɖokpo gee wɛ ɖo taji. Bɔ Mali ze akpaxwe ɖě nyɔ ɔ, 
bɔ e ma na yi zɔn ɛ si gɛ. » 

11 
Jezu kplɔn ɖɛ xixo ahwanvi utɔn lɛ 

(Matye 6.9-13) 
                                                           

 *10.38 Jaan 11.1 



1 Gbe ɖokpo wa su, bɔ Jezu ɖo ɖɛ xo ɖo fiɖe ɔ. Ɖě e 
xoɖɛ vɔ ɔ, ahwanvǔ utɔn lɛ ɖokpo sɛkpɔ ɛ bo ɖɔ n'ɛ 
ɖɔ : « Aklunɔ ̂, kplɔn mǐ ɖě e nɔ xoɖɛ ɖo ɔ, ɖi ɖě 
Jaan kplɔn ahwanvǔ utɔn lɛ ɖó ɔ xa. » 2 Jezu ɖɔ na é 
ɖɔ : « Na mì joɖo na xoɖɛ ɔ, mì nɔ ɖɔ : 

"Atɔye, 
Blo na gbɛtɔ lɛ bi na nywɛ ɖɔ Mǎwu mimɛ wɛ a nyi,  
Axɔśúɖûɖû tɔwe nɛ wa, 
3 Na mǐ nuɖuɖu ɖě mǐ na ɖu ayihɔngbe ayihɔngbe ɔ, 
4 Sɔ hwɛ mǐtɔn lɛ kɛ mǐ. Ɖo, mǐ lɔsu mǐ nɔ sɔ hwɛ kɛ 

mɛ ɖě nɔ hu hwɛ do mǐ lɛ bi.  
Ma lɔn na mǐ na jɛ tɛnkpɔn mɛ o." » 

Jezu do lo do xɔntɔn ɖě nɔ ku nublawu na mɛ ɔ 
wu 

5 Jezu lɛ ɖɔ na é ɖɔ : « Na mɛɖe ɖo mì mɛ bo ɖo 
xɔntɔn ɖe bo wa yi i de ɖo zanxwete bo ɖɔ n'ɛ ɖɔ : 
"Xɔntɔn ce, nya wɔxuxu atɔn na un. 6 Ɖo, xɔntɔn ce 
ɖokpo tɔń zɔń tomɛ bo wa dye. Nuɖe ma ka ɖo xɔ 
mɛ na un bɔ na n'ɛ gɛ." 7 Bɔ na xɔntɔn utɔn nɛ ́ɔ nɔ xɔ 



mɛ bo yigbe bo ɖɔ : "Ma do tagba na un o ! Un ko su 
hɔn bɔ nyɛ kpodo vi celɛ kpo ko mlɔ ayi. Un ma kpe 
te ci wu bo na hun hɔn bo sɔ wɔxuxu lɛ na we gɛ." 
8 Ma ɖɔ na mì, na e ma kpɔn do xɔntɔn ɖě é nyi ɔ wu 
bo ci tê bo sɔ wɔxuxu lɛ n'ɛ gɛ ɔ, e ka na kpɔn do 
tagba ɖě e ɖo do n'ɛ ɔ wu bo na ci tê, bo sɔ nu ɖě e 
ɖo din ɔ bi n'ɛ. » 

Mɛɖe byɔ ɔ, e na n'ɛ 
(Matye 7.7-11) 

9 « Nɛ ɔ wɛ zɔn bɔ, un ɖo ɖɔ na mì ɖɔ : Mì byɔ ɔ, e 
na na mì. Mì din ɔ, mì na mɔ. Mì xuxu hɔn ɔ, e na 
hun na mì. 10 Ɖo, mɛ ɖě byɔ ɔ, u wɛ e na na. Mɛ ɖě 
din ɔ, u wɛ na mɔ. Bɔ mɛ ɖě xuxu hɔn ɔ, u wɛ e na 
hun na. 11 Vitɔ tɛ ɖo mì mɛ bɔ na vi utɔn byɔ ɛ hwevi 
ɔ, e na sɔ dan do alɔ mɛ n'ɛ ? 12 Alo na v i ɔ byɔ ɛ 
azin ɔ, e na sɔ hɔnklekle do alɔ mɛ n'ɛ ? 13 Na mì 
nyána sɔ mɔ co bo nyɔ nu ɖagbɛ na vi mìtɔn lɛ ɔ, Tɔ 
ɖě ɖo sɛxwe ɔ wɛ na tɛ Yɛsinsɛn mɛ ɖě na byɔ ɛ lɛ a 
? » 



Jezu kɛ nu do hwɛ ɖě e do e ɔ wu 
(Matye 9.32-34 ; 12.22-30 ; Maki 3.22-27) 

14 Gbe ɖokpo wa su, bɔ Jezu ɖo yɛ nyananyána ɖe 
nya zɔn dawe ɖe mɛ ɔ. Yɛ nɛ ́ɔ zɔn bɔ dawe ɔ ma nɔ 
ɖɔ xo gɛ. Bɔ ɖě yɛ nyananyána ɔ tɔń zɔń dawe ɔ mɛ 
ɔ, e jɛ xo ɖɔ ji bɔ e kpaca mɛ lɛ tawun. 15 Amɔ, mɛ 
ɖelɛ ɖɔ : « Bɛluzebulu, yɛ nyananyána lɛ gan ɔ sin 
hlɔňhlɔń wɛ e sɔ ɖo yɛ nyananyána lɛ nya na ɔ. »* 
16 Bɔ mɛ ɖevo lɛ joɖo na ɖo mɔ na Jezu. É ɖɔ n'ɛ ɖɔ 
nɛ blo nǔji-awǔ ɖokpo bo na xlɛ ɖɔ Mǎwu wɛ sɛ mi 
do.* 17 Amɔ, Jezu nyɔ nu ɖě ɖo ayi étɔn lɛ mɛ ɔ nyi 
bo ɖɔ na é ɖɔ : « Na gbe ma ɖo kpɔ ɖo axɔsuɖuto ɖe 
mɛ gɛ ɔ, gba wɛ e nɔ gba. Bɔ xɔ ɖě t'e mɛ lɛ nɔ hɔ ɖe 
jɛ ɖe ji. 18 Bɔ na Awovi ka tɔn ahwan uɖe ɔ, 
axɔsuɖuto utɔn na kpewu bo nɔ te a ? Ɖo, mì ɖie ɖɔ 
Bɛluzebulu wɛ na un hlɔňhlɔń bɔ un sɔ ɖo yɛ 
nyananyána lɛ nya na ɔ. 19 Bɔ na Bɛluzebulu wɛ na 

un hlɔňhlɔń bɔ un sɔ ɖo yɛ nyananyána lɛ nya na ɔ, 
mɛnu sin hlɔňhlɔń wɛ ahwanvi mìtɔn lɛ sɔ ɖo yɛ 
nyananyána lɛ nya na ɔ ? Hun, ahwanvi mìtɔn lɛ 
lɔsu wɛ na gbɛ hwɛ na mì ! 20 Amɔ nyɛ ɔ, Mǎwu sin 
hlɔňhlɔń wɛ un sɔ ɖo yɛ nyananyána lɛ nya na ɔ. Na 
e ɖo mɔ ɔ, Axɔśúɖûɖû Mǎwu tɔn ɔ ko wa mì mɛ. 
21 Na sunnu asuka ɖě sɔ ahwan nǔ ganji ɔ ɖo xwe 
utɔn cɔ ɔ, nuɖe ma nɔ wa dɔkun utɔn lɛ gɛ. 22 Amɔ, 
na asuka ɖevo ɖě hu gan ɛ ɔ wa kpe xɛ ɛ bo ɖu ɖo ji 
utɔn ɔ, e na yi ahwanfunnu ɖě wu e ganjɛ ɔ bo na sɔ 
dɔkun utɔn lɛ ma na mɛ lɛ. 23 Mɛ ɖě gbɛ un ɔ ma nyi 
mɛ ce gɛ. Bɔ mɛ ɖě ma ɖo mɛ lɛ kple xɛ un gɛ ɔ, nya 
wɛ e ɖo é nya do gbe ɔ*. » 
Yɛ nyananyána ɖě lɛkɔ wa nɔtɛn utɔn xoxo ɔ mɛ 

ɔ 
(Matye 12.43-45) 

24 Jezu ɖɔ : « Na yɛ nyananyána tɔń zɔń mɛɖe mɛ ɔ, 

e nɔ yi dan gbɔn fi xuxu lɛ bo nɔ ɖo fi ɖě e na nɔ ɔ 
din ɔ. Bɔ na e ma mɔ gɛ ɔ, e nɔ ɖɔ ɖo uɖe mɛ ɖɔ : 
"Na lɛkɔ yi xwe ce gbe, fi ɖě un tɔń zɔń ɔ." 25 Bɔ na e 
lɛkɔ wa ɔ, e nɔ mɔ xwe ɔ ɖo mimɛji bɔ nu bi nɔ ɖo 
alɔji t'e mɛ. 26 Yɛ nyananyána ɔ nɔ wa yi kpláan yɛ 
nyananyána canwe ɖevo ɖě baɖa hu i lɛ. Bɔ é nɔ wa 
kpa azinkpo do mɛ ɔ mɛ. Hwenɛnu ɔ, mɛ ɔ sin gbɛ nɔ 
lɛ nyána hu ɖě e te ɖayǐ ɔ. » 

Dona ɖagbɛ ɔ 
(Matye 12.38-42) 

27 Bɔ ɖě Jezu ɖɔ xo nɛlɛ vɔ ɔ, nyɔnu ɖe nɔ mɛ lɛ mɛ 
bo do axwa bo ɖɔ n'ɛ ɖɔ : « Nu nyɔ na nyɔnu ɖě ji 
we bo na anɔ we ɔ ! » 28 Amɔ, Jezu ɖɔ n'ɛ ɖɔ : « Eo ! 
Mɛ ɖě nɔ se Mǎwu xo ɔ bo nɔ blo d'e ji lɛ wɛ nu nyɔ 
na ! » 
Mɛ lɛ ɖɔ na Jezu ɖɔ nɛ blo nǔji-awǔ ɖokpo na mi 

na kpɔn 
(Matye 12.38-42) 



29 Bɔ ɖě mɛ susu wa ɖo kple ɖo Jezu de ɔ, e jɛ iɖɔ 
na é ji ɖɔ : « Gbɛtɔ egbe tɔn lɛ ɔ, mɛ baɖabaɖa wɛ é 
nyi. É ɖo nǔji-awǔ din ɔ ! Amɔ, é ma ɖo nǔji-awǔ 
ɖevo na mɔ zɛ Jonasi tɔn wu gɛ.* 30 Ɖo, ɖě Jonasi nyi 
nǔji-awǔ na Ninivunu lɛ ɖo ɔ, mɔ ján wɛ nyɛ 
Gbɛtɔvyɔ na nyi nǔji-awǔ na gbɛtɔ egbe tɔn lɛ ɖo ɔ 
nɛ. 31 Ɖo hwɛɖɔzangbe ɔ, axɔsu nyɔnu Tofɔligbe tɔn ɔ 
na wa hwɛ nukɔn bo na do hwɛ gbɛtɔ egbe tɔn lɛ. 
Ɖo, e tɔń zɔń fiɖe ma kpɔ fiɖe bo wa se nunywɛ xo 
Salomɔ tɔn. Mɛ ɖě hu gan salomɔ ɔ ɖie ka ɖo fi din e 
! 32 Ɖo hwɛɖɔzangbe ɔ, Ninivunu lɛ na wa hwɛ nukɔn 
bo na do hwɛ gbɛtɔ egbe tɔn lɛ. Ɖo, Ninivunu lɛ lɛkɔ 
zɔn hwɛ étɔn lɛ godo hwenu ɖě Jonasi ɖɔ Mǎwu xo 
na é do ɔ. Mɛ ɖě hu gan Jonasi ɔ ɖie ka ɖo fi din e ! 
» 

Nuɖiɖi nɔ na weziza mɛ 
(Matye 5.15 ; 6.22-23 ; Maki 4.21 ; Lwiki 8.16) 

33 Jezu lɛvɔ ɖɔ na mɛ lɛ ɖɔ : « Mɛɖe ma nɔ ta 
myɔgbɛn bo nɔ sɔyi hwla, alǒ bo nɔ sɔyi do nu glɔ 
gɛ. Nu ji wɛ e nɔ sɔ ɖo, ɖo aga, na mɛ ɖě byɔ 
xwegbe lɛ na mɔ weziza. 34 Nukun wɛ nyi myɔgbɛn 
na agbaza tɔwe. Na nukun tɔwe ɖo ganji ɔ, agbaza 
tɔwe bi sese na ɖo weziza mɛ. Amɔ, na nukun tɔwe 
ma ɖo ganji gɛ ɔ, agbaza tɔwe lɔsu na ci zinflu mɛ. 
35 Bo cɔ hiɖe, na weziza tɔwe nɛ ma huzu zinflu o. 
36 Na agbaza tɔwe bi sese ɖo weziza mɛ, bɔ fiɖe ma 
ci zinflu mɛ n'ɛ gɛ ɔ, e na ɖo weziza mɛ bi sese ɖi ɖě 
myɔgbɛn nɔ ta bo nɔ ɖi do mɛ ji ɖó ɔ xa. » 
Jezu ɖɔ xo do yɛmɛnuwiwa Falizyɛn lɛ tɔn kpodo 

sɛnkplɔnmɛtɔ lɛ tɔn kpo wu 
(Matye 23.4,6-7,25-27,29-31,34-36) 

37 Ɖě Jezu ɖɔ xo vɔ ɔ, Falizyɛn ɖe ylɔ ɛ ɖɔ nɛ wa ɖu 
nu ɖo xwe mitɔn gbe. Bɔ Jezu yi Falizyɛn ɔ sin 
xwegbe bo flɛn ayi bo na ɖu nu. 38 E kpaca Falizyɛn ɔ 
ɖɔ Jezu ma klɔ alɔ co bo jɛ nu ɖu ji gɛ. 39 Amɔ, 
Aklunɔ ̂ɖɔ n'ɛ ɖɔ : « Mɔ wɛ mì mɛ Falizyɛn lɛ te ɔ nɛ. 



Mì nɔ klɔ sinnugannu kpodo nuɖugannu lɛ kpo 
godo. Amɔ, ayixa mìtɔn lɛ gɔ kpodo ajo kpodo 
nubaɖabaɖa wiwa kpo. 40 Mì dan nu nyi ! Ma nyi mɛ 
ɖě blo godo ɔ ján wɛ lɛ blo xo ɔ mɛ gɛ a ? 41 Mì na 
nu ɖě ɖo sinnugannu kpodo nuɖugannu mìtɔn lɛ kpo 
mɛ ɔ wamamɔnɔ lɛ, bɔ nu bi na nɔ mimɛji na mì. 
42 Aheelu na mì mɛ Falizyɛn lɛ ! Ɖo, mì nɔ na 
nuhwɛnkun lɛ kpo ma tɛnmɛ-tɛnmɛ lɛ kpo sin 
maɖo-awo Mǎwu. Amɔ, mì nɔ jo nujlɔjlɔwiwa do bɔ 
mì ma ɖo wanyiyi na Mǎwu gɛ. Nu ɖě mì ɖo na nɔ 
blo ɔ nɛ, bɔ mì ma ka na gbɔ ɖelɛ blo gɛ. » 43 Jezu lɛ 
ɖɔ na é ɖɔ : « Aheelu na mì mɛ Falizyɛn lɛ ! Ɖo, mì 
nɔ nyado tɛn nukɔn tɔn lɛ mɛ finflɛn ɖo tokplegbasa 
lɛ. Bɔ mì nɔ joɖo ɖɔ mɛ lɛ nɛ dogbe na mi kpodo sisi 
kpo ɖo tokpletɛn lɛ. 44 Aheelu na mì mɛ Falizyɛn lɛ ! 
Ɖo, mì ci ɖi yɔdo ɖě e ma ɖo wuntun gɛ lɛ xa, bɔ mɛ 
lɛ nɔ gbɔn é ji fɛɛ bo nɔ wa yi. » 45 Sɛnkplɔnmɛtɔ ɖe 
ka ɖɔ na Jezu ɖɔ : « Mɛsi, na a ɖo xo ɖɔ ɖo mɔ ɔ, mǐ 
lɔsu nɛ a ɖo zun nɛ e ! » 46 Jezu yigbe bo ɖɔ : « 



Aheelu na mì mɛ Sɛnkplɔnmɛtɔ lɛ lɔsu ! Ɖo, mì nɔ do 
agban kpinkpɛn na mɛ lɛ, bɔ mì ma nɔ hɛn kpɛɖe xɛ 
é lɔsu gɛ. 47 Aheelu na mì ! Ɖo, mì nɔ mɛ kpe bo nɔ 
ɖo acɔ na gbeyiɖɔt̂ɔ ́Mǎwu tɔn ɖě tɔgbo mìtɔn lɛ hu 
lɛ sin yɔdo. 48 Na nu ɖo mɔ ɔ, nu ɖě tɔgbo mìtɔn lɛ 
wa ɔ nɛ mì yigbe na nɛ. Ɖo, élɛ hu gbeyiɖɔt̂ɔ ́Mǎwu 
tɔn lɛ bɔ mìlɛ ɔ, mì wa ɖo kpe mɛ do yɔdo étɔn lɛ ji 
ɔ. 49 Nɛ ɔ wɛ zɔn bɔ Mǎwu ɖě mɔdo na nu bi ɔ ɖɔ : 
"Na sɛ gbeyiɖɔt̂ɔ ́kpodo mɛsɛdo celɛ kpo do é. Bɔ é na 
hu mɛ ɖelɛ, bo na do ya na mɛ ɖelɛ." 50 Amɔ, nu ɖě te 
mɛ ɔ wɛ nyi ɖɔ Mǎwu na dɔn to na mì mɛ gbɛtɔ egbe 
tɔn lɛ ɖo gbeyiɖɔt̂ɔ ́Mǎwu tɔn ɖě mì ko hu zɔn 
bibɛnu gbɛ ɔ tɔn lɛ bi wutu. 51 Ɛɛn, ma ɖɔ na mì, mɛ 
ɖě mì ko hu zɔn Abɛlu ji kaka wa jɛ Zakali ɖě mì sɔ 
hu do avɔsankpe ɔ kpodo nɔtɛn mimɛ Mǎwu tɔn ɔ 
kpo gblamɛ ji lɛ ɔ, Mǎwu na dɔn to utɔn na mì. 
52 Aheelu na mì mɛ sɛnkplɔnmɛtɔ lɛ ! Ɖo, mì nyɔ ali 
ɖě yi Mǎwu de ɔ nyi. Bɔ mì lɔsu mì ma ka xodo ali ɔ 
gɛ. Bɔ mì nɔ lɛ su ali nɛ ́ɔ do mɛ ɖě joɖo na mlɛ ɛ lɛ. 



» 53 Ɖě Jezu tɔń zɔń Falizyɛn ɔ sin xwegbe ɔ, xomɛ 
sin sɛnkplɔnmɛ lɛ kpodo Falizyɛn lɛ kpo tawun, bɔ é 
jɛ gomɛ n'ɛ, bo jɛ xo tɛnmɛ-tɛnmɛ kanbyɔ ɛ ji. 54 É ɖo 
mɔ blo bo na mɔ tɛn bo sɔ xo ɖo nu utɔn bo na do 
hwɛ ɛ. 

12 
Winnya nɛ ma hu mɛɖe do Gbɛtɔvyɔ wu o 

(Matye 10.26-33 ; 10.19-20) 
1 Ɖo hwenɛnu ɔ, gbɛtɔ afɔ atɔɔn (1.000) donu nabi 
ɖe wa kple. É su kaka bɔ afɔɖotɛn ma sɔ tiin gɛ. Bɔ 
Jezu jɛ iɖɔ na ahwanvi utɔn lɛ ji ɖɔ : « Jɛ nukɔn hwɛ 
ɔ, ayi n'ɛ kpe mì do wɔfɔnnu Falizyɛn lɛ tɔn ɖě nyi 
yɛmɛnuwiwa ɔ wu.* 2 Ɖo, nu ɖě ko ɖo hwihwlatɛn lɛ 
bi na wa jɛ wexo. Ɖě e ko sɔ sɛxwe lɛ bi na wa tɔn 
bɔ mɛ bi na nywɛ.* 3 Ɖo, nu ɖě mì ɖɔ ɖo zanmɛ mɛ ɔ, 
mɛ lɛ na wa se ɖo kle sese. Bɔ nu ɖě mì ɖekpa bo ɖɔ 

ɖo xɔnɔnɔmɛ ɔ, mɛ lɛ na jla ɖo xɔta axwa lele. 4 Ma 
ɖɔ na mì, mì mɛ xɔntɔn celɛ : mì ma ɖibu na mɛ ɖě 
nɔ hu agbaza bo ma ka kpe nuɖe wa na alindɔn wu 
gɛ lɛ o. 5 Ma ɖɔ mɛ ɖě mì ɖo na ɖibu na ɔ na mì. Mì 
ɖibu na mɛ ɖě nɔ hu mɛ, bo lɛ ɖo acɛ bo nɔ sɔ mɛ do 
zomaci mɛ ɔ, mɛ ɖě mì ɖo na ɖibu na ɔ nɛ. 6 E ma nɔ 
sa xɛ ahizi atɔɔn nyi tawunga awe gɛ wɛ a ? E ɖo mɔ 
co ɔ, Mǎwu ma nɔ wɔn émɛ ɖe gɛ. 7 Nɛ ɔ wɛ zɔn, ado 
nɛ ma hu mì o. Ɖo, ɖa ɖě ɖo ta mìtɔn lɛ lɔsu ɔ, bi wɛ 
nyi nu xixa. Bɔ mì xɔ akwa hu ahizi lɛ bi. 8 Ma ɖɔ na 
mì, mɛ ɖebu ɖě na ɖɔ ɖo gbɛtɔ lɛ nukɔn 
agbawungba ɖɔ mi nyi ahwanvi ce ɔ, nyɛ Gbɛtɔvyɔ 
lɔsu na ɖɔ ɖo wɛnsagun lɛ nukɔn ɖɔ ahwanvi ce wɛ 
mɛ ɔ nyi. 9 Amɔ, mɛ ɖebu ɖě na gbɛ un ɖo gbɛtɔ lɛ 
nukɔn ɔ, nyɛ lɔsu na gbɛ ɛ ɖo wɛnsagun Mǎwu tɔn lɛ 
nukɔn. 10 Bɔ mɛ ɖě na nyána nu do nyɛ Gbɛtɔvyɔ wu 
ɔ, e na sɔ hwɛ kɛ mɛ nɛ ɔ. Amɔ, mɛ ɖě na nyána nu 
do Yɛsinsɛn wu ɔ, e ma na sɔ hwɛ kɛ mɛ nɛ ́ɔ gɛ.* 

11 Hwenu ɖě mɛ lɛ na dɔn mì yi gan lɛ kpodo togan 
lɛ kpo de ɖo tokplegbasa lɛ ɔ, mì ma lin ɖě mǐ na 
hwlɛn mìɖe lɛ ɖo kpodo xo ɖě mì na ɖɔ lɛ kpo kpɔn 
o.* 12 Ɖo, Yɛsinsɛn na sɔ xo ɖě mì na ɖɔ ɔ do ayi mɛ 
na mì ɖo ganxixo nɛ ́ɔ mɛ. » 

Dɔkun gbɛmɛ fi tɔn lɛ 
13 Mɛ ɖokpo nɔ mɛ lɛ mɛ bo ɖɔ na Jezu ɖɔ : « Mɛsi, 
ɖɔ na anɔyevi na gu ɖě mǐ tɔ jodo ɔ, nɛ ma bo sɔ ɖě 
nyi ce ɔ na un. » 14 Amɔ, Jezu yigbe n'ɛ bo ɖɔ : « Mɛ 
ɖaxo, mɛnu wɛ sɔ un hwɛɖɔtɔ alǒ numatɔ mìtɔn ? » 
15 Bɔ e ɖɔ na é ɖɔ : « Mì cɔ mìɖe, na ayi n'ɛ kpe mì 
do dɔkun jijɛ ma kpe mɛ wu. Ɖo, gbɛtɔ sin gbɛ ma 
ɖo dɔkun susu ɖiɖo mɛ gɛ. » 

Jezu do lo do dɔkunnɔ numanywɛtɔ ɔ wu 
16 Bɔ Jezu do lo ɖe na é bo ɖɔ : « Dawe dɔkunnɔ ɖe 

lɛ gle bɔ ajinukun sɛn n'ɛ ganji. 17 E wa lin tamɛ bo 

kanbyɔ uɖe ɖɔ : "Nɛ na blo ɖo din ? Tɛnmɛ ɖie ma 
tiin bɔ na sɛ ajinukun celɛ xwe a e." 18 Bɔ e ɖɔ ɖo uɖe 
mɛ ɖɔ : "Ɛnhɛɛn ! Nu ɖě na blo ɔ ɖie : Na hɔ agɔ celɛ 
bo na gba ɖaxo ɖě hu gan mɔ lɛ ɔ, bo na bɛ ajinukun 
celɛ bi kpodo dɔkun ce ɖevo lɛ kpo do é mɛ. 19 Bɔ na 
ɖɔ na alindɔn ce ɖɔ : Nuɖuɖu tiin na we hannya na 
xwe mɔkpan. Din ɔ gbɔjɛ, ɖu nu, nu ahan bo jɛ awa." 
20 Amɔ, Mǎwu ɖɔ ̂n'ɛ ɖɔ : "A dan nu nyi ! Zan xe ɔ mɛ 
ɔ, na yi gbigbɔ tɔwe. Bɔ Dɔkun ɖě a kple lɛ ɔ, mɛnu 
tɔn wɛ é na nyi ?" » 21 Bɔ Jezu su ta na xo bo ɖɔ : « 
Nu ɖě nɔ jɔ do mɛ ɖě nɔ kple dɔkun na uɖe, bo ma 
ka jɛ dɔkun ɖo Mǎwu nukun mɛ gɛ ɔ ji ɔ nɛ. » 

Gbɛtɔ nɛ ɖeji do Mǎwu wu 
(Matye 6.25-34) 

22 Jezu lɛ ɖɔ na ahwanvi utɔn lɛ ɖɔ : « Nɛ ɔ wɛ zɔn 
ma ɖɔ na mì, ado nɛ ma hu mì do gbɛ mìtɔn alǒ 
agbaza mìtɔn wu o. Mì ma nɔ lin nu ɖě mì na ɖu, 
alǒ nu ɖě mì na do ɔ kpɔn o. 23 Ɖo, gbɛ xɔ akwa hu 
nuɖuɖu, bɔ agbaza xɔ akwa hu nudido. 24 Mi kpɔn 



do cangɔli lɛ wu. É ma nɔ do ajinukun gɛ ; é ma nɔ 
lɛ ya ajinukun gɛ. É ma ɖo xɔ alǒ agɔ gɛ. Co ɔ, 
Mǎwu nɔ na nuɖuɖu é. Mìlɛ ɖie ka xɔ akwa hu xɛ lɛ 
e ! 25 Mɛnu wɛ ɖo mi mɛ din, bɔ sɔ gbɔn linkpɔn utɔn 
lɛ mɛ ɔ, e na kpewu bo gɔ hwenu klewun ɖe na 
gbɛninɔ utɔn ? 26 Bɔ na mì ma kpe nu kpɛvi nɛ blo 
wu gɛ ɔ, nu tɛ wɛ zɔn bɔ mì nɔ ɖo nu ɖě kpo lɛ 
linkpɔn ɔ ? 27 Mì kpɔn ɖě flowa ɖě ɖo zunmɛ lɛ nɔ 
wu ɖo ɔ : é ma nɔ jɛ tagba gɛ, é ma nɔ lun avɔ gɛ. Co 
ɔ, axɔsu Salumɔ ɖě jɛ dɔkun sɔ mɔ ɔ lɔsu ma do avɔ 
bɔ e jɛ acɔ sɔ flowa nɛlɛ ɖe gɛ. 28 Na Mǎwu nɔ ɖo acɔ 
na gbe ɖě ɖo zunmɛ egbe bɔ e na sɔ nyi myɔ mɛ sɔ lɛ 
ɖo mɔ ɔ, mìtɔn wɛ na glo e a ? Nuɖiɖi mìtɔn hwe ma 
! 29 E ɖo mɔ ɔ, mì ma lin nu ɖě mì na ɖu kpodo nu 
ɖě mì na nu ɔ kpo kpɔn o. Bɔ mì nɛ ma na magbɔjɛ 
mì o. 30 Mayisenɔ lɛ wɛ nɔ ɖo nu nɛlɛ bi linkpɔn ɔ bo 
nɔ ɖo magbɔjɛ na éɖe. Amɔ, mì Tɔ ɔ nywɛ ɖɔ mì ɖo 
nu nɛlɛ sin hudo. 31 Amɔ, mì din Axɔśúɖûɖû Mǎwu 
tɔn jɛ nukɔn. Nɛ ɔ, e na sɔ nu ɖě sin hudo mì ɖo lɛ 



d'e ji na mì. 32 Lɛngbɔkpo kpɛvi ce, ado nɛ ma hu mì 
o. Ɖo, e joɖo mì Tɔ ɔ bɔ e na na mì Axɔśúɖûɖû ɔ. » 

Dɔkun ɖě ma nɔ gble gɛ ɔ 
(Matye 6.19-21) 

33 « Mì sa dɔkun mìtɔn lɛ, bo ma akwa ɔ na 
wamamɔnɔ lɛ. Mì tɔ aɖɔkɛn ɖě ma nɔ vun gɛ lɛ. Mì 
kple dɔkun mìtɔn lɛ ɖo sɛxwe, fi ɖě nuɖe ma na wa é 
te gɛ ɔ. Ɖo, ajotɔ ɖe ma nɔ sɛkpɔ dɔn gɛ, bɔ 
kɔɖwikɔɖwi ma nɔ hɛn nu gble ɖo dɔn gɛ. 34 Ɖo, fi 
ɖě dɔkun mìtɔn lɛ te ɔ, flɛn wɛ ayixa mìtɔn lɛ lɔsu na 
te. » 

Jezu ɖɔ e nɛ nɔ nukle 
(Matye 24.43-51 ; Maki 13.33-37) 

35 Jezu lɛ ɖɔ na ahwanvi lɛ ɖɔ : « Mì sɔ azɔwawu do, 
na myɔgbɛn mìtɔn lɛ nɛ nɔ tita.* 36 Mì wa nu ɖi mɛ 
ɖě na gan étɔn yi asidida tɛnmɛ ɔ, é na nɔte kpɔn ɛ lɛ 
xa. Bɔ na gan ɔ wa bo xuxu hɔn ɔ, é na hun n'ɛ 

haɖokpo.* 37 Nu nyɔ na mɛsɛntɔ ɖě gan ɔ na wa mɔ 
ɖo nukle lɛ. Ma ɖɔ nugbo na mì : gan ɔ na do 
azɔwawu utɔn, bo na ɖɔ na mɛsɛntɔ utɔn lɛ ɖɔ é nɛ 
wa flɛn ayi na mi na na nuɖuɖu é. 38 Gan ɔ na bo 
lɛkɔ wa ɖo zanxwete alǒ finfɔnmɛ ɔ, nu nyɔ na 
mɛsɛntɔ ɖě e na wa mɔ ɖo nukle lɛ. 39 Mì nywɛ ganji 
ɖɔ na xwetɔ nyɔ gan ɖě mɛ ajotɔ na wa do ɔ nyi wɛ 
ɔ, e ma na lɔn bɔ ajotɔ na gba xwe utɔn gɛ.* 40 Mì 
lɔsu mì nɔ aceji. Ɖo, hwenu ɖě mì ma ɖo nukun gɛ ɔ 
wɛ nyɛ Gbɛtɔvyɔ na lɛkɔ wa. » 

Jezu ɖɔ xo do mɛsɛntɔ ɖě ɖo gbeji ɔ wu 
(Matye 24.45-51) 

41 Bɔ Piyɛɛ ɖɔ : « Aklunɔ ̂, mìlɛ kɛɖɛ wɛ a ɖo lo nɛ ́ɔ 
do na a, alǒ mɛ bi ? » 42 Aklunɔ ̂ɖɔ n'ɛ ɖɔ : « Na 
mɛsɛntɔ ɖe ɖo gbeji bo ɖo nunywɛ ɔ, alɔ utɔn mɛ ján 
wɛ gan ɔ na sɔ mɛsɛntɔ ɖě kpo lɛ do na e na nɔ na 

                                                           

 *12.36 Maki 13.34-36 
 *12.39 Matye 24.43-44  



nuɖuɖu é do hwenu. 43 Nu nyɔ na mɛsɛntɔ nɛ ́ɔ ɖě 
gan utɔn na wa mɔ ɖo azɔ ɖě e ɖo n'ɛ ɔ kɔn ɔ ! 44 Ma 
ɖɔ nugbo na mì, gan ɔ na sɔ ɛ do nu utɔn lɛ bi nu. 
45 Amɔ, na mɛsɛntɔ nɛ ́ɔ ɖɔ ɖo uɖe mɛ ɖɔ : "Gan ce 
ma yǎ awǔ bo ɖo wa gɛ" bo jɛ mɛsɛntɔ sunnu kpodo 
nyɔnu kpo xo ji bo ɖo nu ɖu ɔ, bo ɖo ahan nu mu ɔ, 
46 gan ɔ na wa ɖo azan ɖě gbe ɖo gan ɖě mɛ e ma ɖo 
nukun gɛ ɔ. Nɛ ɔ, gan ɔ na dɔn to n'ɛ tawun ɖi ɖě e 
nɔ dɔn to na gbejimanɔtɔ lɛ ɖó ɔ xa. 47 Mɛsɛntɔ ɖě 
nyɔ nu ɖě gan utɔn nɔ joɖo ɔ nyi, bo ma ka sɔnu 
utɔn bo wa joɖo utɔn gɛ ɔ, ba na kpe e. 48 Amɔ, 
Mɛsɛntɔ ɖě ma nyɔ nu ɖě gan utɔn nɔ joɖo ɔ nyi gɛ, 
bo ka wa nu ɖě jɛ xɛ ba ɔ, ba kpɛɖe ján wɛ e na ɖo 
n'ɛ. Mɛ ɖě Mǎwu na nu susu ɔ, e na byɔ susu i. Bɔ 
mɛ ɖě Mǎwu sɔ nu susu do alɔ mɛ na ɔ, e na byɔ nu 
gbeɖiɖo susu i. » 

Nu ɖě zɔn bɔ Jezu wa ɔ. 
(Matye 10.34-36) 

49 Jezu ɖɔ : « Myɔ wɛ un ɖe wa kɔn nyi ayǐgba ɔ ji. 



Bɔ nɛ gbɛ wle haɖokpo ján wɛ un ɖo joɖo ɔ ! 50 Un 
ɖo na gbɔn awuvɛ ɖaxo ɖě mɛ, bɔ nɛ gbɛ yǎ awǔ 
wayi ján wɛ un ɖo ɖɔ ɔ !* 51 Mì vɛdo ɖɔ fifa wɛ un 
hɛn wa ayǐgba ɔ ji sin a ? Eo ! Ma ɖɔ na mì, kinklan 
wɛ un hɛn wa gbɛtɔ lɛ mɛ. 52 Ɖo, bɛ zɔn ɖin ɔ, na mɛ 
atɔɔn ɖo xwe ɖe gbe ɔ, kinklan na byɔ émɛ. Bɔ mɛ 
atɔn na gbɛ ha mɛ awe tɔn, bɔ mɛ awe na gbɛ ha mɛ 
atɔn tɔn. 53 Tɔ ma na do gbe ɖokpo ɔ xɛ vi utɔn 
sunnu gɛ, bɔ vi sunnu ma na do gbe ɖokpo ɔ xɛ tɔ ɔ 
gɛ. Vinɔ ma na do gbe ɖokpo ɔ xɛ vi utɔn nyɔnu gɛ, 
bɔ vi nyɔnu ma na do gbe ɖokpo ɔ xɛ nɔ ɔ gɛ. Asunɔ 
ma na do gbe ɖokpo ɔ xɛ vi ɔ si gɛ, bɔ visi ma na do 
gbe ɖokpo ɔ xɛ asu ɔ nɔ gɛ. » 

Hwenu lɛ kpodo twinmɛ étɔn lɛ kpo 
(Matye 16.2-3) 

54 Jezu lɛ ɖɔ na mɛ lɛ ɖɔ : « Na mì mɔ bɔ jikun do 
ɖo hweyixɔ sín awa ji ɔ, mì nɔ ɖɔ haɖokpo ɖɔ : 

"Jikun na ja". Bɔ e nɔ nyi mɔ pɛɛ. 55 Bɔ na jɛhɔn xo 
zɔn tofɔligbe ɔ, mì nɔ ɖɔ : "Yǒzo na gbɛ." Bɔ e nɔ nyi 
mɔ pɛɛ. 56 Yɛmɛnuwatɔ wɛ mì nyi ! Na mì kpɔn ji 
kpodo do kpo ɔ, mì nɔ nyɔ nu ɖě na jɔ lɛ nyi. Bɔ nu 
tɛ wɛ zɔn mì ma ka nyɔ nu ɖě ɖo jɔ hwe xe ɔ nu lɛ 
nyi gɛ ? » 

Mì gbɔ kɛn xɛ kɛntɔ mìtɔn lɛ 
(Matye 5.25-26) 

57 Jezu lɛ ɖɔ na mɛ lɛ ɖɔ : « Nu tɛ wɛ zɔn bɔ ayixa 
mìtɔn ma nɔ ɖɔ hwɛ xɛ mì do nu ɖě sɔgbe ɔ wu gɛ ? 
58 Na tagba ɖo hi kpodo mɛɖe kpo mɛ bɔ mì zɔn bo 
ɖo hwɛɖɔxɔsa yi ɔ, tɛnkpɔn kaka na mì mɔ 
ɖɔgbotinsa. Na ma nyi mɔ gɛ ɔ, e na kpláan we yi 
hwɛɖɔtɔ de. Bɔ hwɛɖɔtɔ ɔ na jo we na ahwanyitɔ. Bɔ 
ahwanyitɔ ́ɔ na su we do gankpa mɛ. 59 Ma ɖɔ na we, 
na a ma su axɔ ɖě aɖu ɔ vɔ gɛ ɔ, a ma ɖo na tɔń zɔń 
gankpa mɛ gɛ. » 

13 



E ɖo dandanmɛ ɖɔ gbɛtɔ na lɛvɔ jɔ 
1 Ɖo hwenɛnu ɖokpo ɔ, mɛ ɖelɛ sɛkpɔ Jezu bo ɖɔ nu 
ɖě Pilati wa ɔ n'ɛ. É ɖɔ Pilati na gbe bɔ e hu Galilenu 
ɖelɛ hwenu ɖě é ɖo avɔsan na Mǎwu do ɔ. 2 Jezu 
yigbe na é bo ɖɔ : « Galilenu nɛlɛ hu hwɛ hu 
Galilenu ɖelɛ bi wɛ zɔn bɔ nu nɛlɛ jɔ do é ji wɛ mì 
vɛdo a ? 3 Eo ! Amɔ, ma ɖɔ na mì, na mì ma lɛvɔ jɔ 
gɛ ɔ, mɔ ján wɛ mì mɛ bi na ku ɖo ɔ nɛ. 4 Bɔ mɛ 
fɔtɔn-nukun-atɔn ɖě ji Silowe sin adǒ hɔ jɛ bo hu lɛ 
ɔ, é hu hwɛ hu Jeluzalɛmunu ɖelɛ bi wɛ mì vɛdo a ? 
5 Eo ! Amɔ, ma ɖɔ na mì, na mì ma lɛvɔ jɔ gɛ ɔ, mɔ 
ján wɛ mì mɛ bi na ku ɖo ɔ nɛ. » 

Jezu do lo do figitin ɖě ma nɔ sɛn gɛ ɔ wu 
6 Bɔ Jezu do lo xe ɔ na é bo ɖɔ : « Nya ɖe do figitin 
ɖokpo ɖo vǐwungboo utɔn mɛ. E wa wa atinsinsɛn ɔ 
gbɛ gbe gbe ɖokpo bɔ ma mɔ ɖe ɖo atin ɔ ji gɛ. 7 Bɔ 
nya ɔ ɖɔ na viwungboocɔtɔ ɔ ɖɔ : "Kpɔn o ! Zɔn xwe 
atɔn ɖie wɛ un ɖo figitin xe ɔ kɔn wa bo na gbɛ 
sinsɛn utɔn, bɔ un ma nɔ mɔ ɖe gɛ. Gbɔ bo sɛn ɛ sɛ. 



Nu tɛ sin tɛnmɛ e na ɖo jan mɛ ɖo gle ɔ mɛ ɔ ?" 
8 Amɔ, viwungboocɔtɔ ɔ yigbe n'ɛ bo ɖɔ : "Gan ce, lɛ 
jo e do xwe xe ɔ mɛ, na ma ɖe do lilɛ do e bo na kɔn 
gboo do dodonu n'ɛ. 9 Vlavo, e si wa sɛn ɖo 
nukɔnmɛ. Na ma ka wa nyi mɔ gɛ ɔ, a na sɛn ɛ sɛ." » 

Jezu gbɔ azɔn na nawe ɖe ɖo gbɔjɛzán Jwifu lɛ 
tɔn gbe 

10 Ɖo gbɔjɛzán Jwifu lɛ tɔn gbe gbe ɖokpo ɔ, Jezu 
ɖo nu kplɔn mɛ lɛ ɖo tokplegbasa ɖe ɔ. 11 Nawe ɖe 
ka ɖo flɛn bo ɖo azɔn jɛ zɔn xwe fɔtɔn-nukun-atɔn 
ɖie ɔ. Yɛ nyananyána ɖe wɛ nɔ do tagba n'ɛ, bɔ e nɔ 
zɔn cɔcɔ. Bɔ e ma kpewu bo nɔ jlɔ ganji gɛ. 12 Ɖě 
Jezu mɔ ɛ ɔ, e ylɔ ɛ bo ɖɔ nɛ wa. Bɔ e ɖɔ n'ɛ ɖɔ : « 
Mǎwu hwlɛn we zɔn azɔn tɔwe si. » 13 Nɛ ́ɔ godó ɔ, 
Jezu sɔ alɔ d'e ji. Bɔ haɖokpo ɔ, nawe ɔ jlɔ bo jɛ gigo 
kpa na Mǎwu ji. 14 Bɔ ɖě Jezu gbɔ azɔn na mɛ ɖo 
gbɔjɛzán Jwifu lɛ tɔn gbe ɔ, e vɛ na tokplegbasa ɔ sin 
gan tawun. Bɔ e ɖɔ na mɛ lɛ ɖɔ : « Azan ayizɛn wɛ e 
ɖo na wa azɔ na. Mì nɔ wa ɖo azan nɛlɛ gbe na e na 



gbɔ azɔn na mì. Nɛ ma nɔ nyi gbɔjɛzán gbe o. » 
15 Aklunɔ ̂yigbe n'ɛ bo ɖɔ : « Yɛmɛnuwatɔ wɛ mì nyi ! 
Ɖo gbɔjɛzán gbe ɔ, mì ma nɔ tun nyibu alǒ 
sɔkɛtɛkɛtɛ mìtɔn lɛ zɔn akpomɛ bo nɔ kpláan é yi sin 
nu gbe gɛ wɛ a ? 16 Bɔ nawe xe ɔ ɖě nyi Ablaxamu vi, 
bɔ Awovi bla zɔn xwe fɔtɔn-nukun-atɔn ɖie ɔ, e ma 
ɖo na tun kan n'ɛ ɖo gbɔjɛzán gbe gɛ wɛ a ? » 17 Xo 
nɛ ɖě Jezu ɖɔ ɔ jɛ winnya ji na kɛntɔ utɔn lɛ bi. Bɔ 
mɛ ɖě ɖo flɛn lɛ bi ɖo awajɛ ɔ ɖo nu ɖagbɛ ɖě Jezu 
ɖo jlɛ lɛ bi wutu. 
Jezu do lo do atinkun kpɛvi bi ɔ kpodo wɔfɔnnu 

kpo wu 
(Matye 13.31-33 ; Maki 4.30-32) 

18 Jezu ɖɔ : « Nu tɛ Axɔśúɖûɖû Mǎwu tɔn ɔ ɖi ? Nu 
tɛ wu wɛ na jlɛ ɛ do ? 19 E ci atinkun kpɛvi ɖě dawe 
ɖe sɔ yi do ɖo ajikpa utɔn mɛ ɔ xa. E wu bo hwɛn bo 
wa huzu atin ɖaxo. Bɔ xɛ lɛ ɖo adɔ ̌do ala utɔn lɛ mɛ. 
» 20 Jezu lɛ ɖɔ : « Nu tɛ wu wɛ na jlɛ Axɔśúɖûɖû 
Mǎwu tɔn do ? 21 E ci wɔfɔnnu ɖě nawe ɖe sɔ nya 



yovolinfin gannu atɔnN na ɔ xa. Bɔ linfin ɖě e zin ɔ 
bi fɔn. » 
Ali ɖě yi Axɔśúɖûɖû Mǎwu tɔn mɛ ɔ ma gblo gɛ 

(Matye 7.13-14,21-23) 
22 Jezu ɖo toxo lɛ kpodo gletoxo lɛ kpo mɛ gbɔn ɔ, 

bo ɖo nu kplɔn mɛ lɛ ɔ, bo tunta Jeluzalɛmu. 23 Mɛɖe 
ɖɔ n'ɛ ɖɔ : « Aklunɔ ̂, mɛ kpɛvi ɖe ján wɛ Mǎwu na 
hwlɛn gan nu nugbo a ? » Jezu ka yigbe na é bo ɖɔ : 
24 « Mì do gan bo gbɔn ali kpɛvi ɔ nu bo byɔ 
Axɔśúɖûɖû Mǎwu tɔn ɔ mɛ. Ɖo, ma ɖɔ na mì, mɛ 
susu na joɖo na byɔ ɛ mɛ. Amɔ, é ma na kpewu gɛ. 
25 Hwenu ɖě xwetɔ ɔ na wa ci tê bo su hɔn ɔ, mì na 
ci kɔxo. Bɔ hwenɛnu ɔ, mì na jɛ hɔn ɔ xuxu ji bo na 
nɔ ɖɔ : " Aklunɔ ̂, hun hɔn na mǐ." Bɔ e na yigbe na 
mì bo ɖɔ : "Un ma nyɔ fi ɖě mì tɔń zɔń ɔ nyi gɛ." 
26 Amɔ, mì na jɛ iɖɔ ji ɖɔ : "Mǐ kpodo hi kpo bi jan 

wɛ ɖu nu bo nu ahan ɖo fi ma ! Bɔ a nɔ kplɔn nu mɛ 
gbɔn tokpletɛn mǐtɔn lɛ ma !" 27 Bɔ e na ɖɔ na mì ɖɔ : 
"Un ma nyɔ fi ɖě mì tɔń zɔń ɔ nyi gɛ. Mì bu do un, 
nubaɖabaɖawatɔ xé lɛ ́wɛ." 28 Bɔ hwenu ɖě mì na mɔ 
Ablaxamu, Izaki, Jakɔbu, kpodo gbeyiɖɔt̂ɔ ́Mǎwu tɔn 
lɛ kpo ɖo Axɔśúɖûɖû Mǎwu tɔn mɛ, bɔ e na ɖe mì 
tɔn jɛ kɔxo ɔ, mì na wa bɛ avi bo na ɖu aɖǔklwin.* 
29 Mɛ lɛ na tɔń zɔń hwezɛtɛn sín awa ji, hweyixɔ sín 
awa ji, totaligbe kpodo tofɔligbe kpo bo na wa flɛn 
ayi bo na ɖu nu ɖoAxɔśúɖûɖû Mǎwu tɔn mɛ. 
30 Hwenɛnu ɔ, mɛ godo tɔn ɖelɛ na wa jɛ nukɔn. Bɔ 
mɛ nukɔntɔn ɖelɛ na wa gbɔn godo.* » 

Jezu yi wan na Jeluzalɛmunu lɛ 
(Matye 23.37-39) 

31 Hwenu ɖě Jezu ɖo xo nɛlɛ ɖɔ ɔ, Falizyɛn ɖelɛ 
sɛkpɔ ɛ bo ɖɔ n'ɛ ɖɔ : « Tɔn zɔn fi ! Yi fi ɖevo. Ɖo, 

Elodu joɖo na hu we. » 32 Jezu ɖɔ na é ɖɔ : « Mì yi ɖɔ 
na dawe nuhɛngbletɔ ɖi alwi xa nɛ ́ɔ ɖɔ na nya yɛ 
nyananyána lɛ bo na gbɔ azɔn na mɛ lɛ egbe kpodo 
sɔ kpo. Bɔ azan atɔn gbe ɔ, na wa azɔ ce vɔ. 33 Amɔ, 
un na ɖo Jeluzalɛmu sin ali ɔ ji egbe, sɔ kpodo azan 
atɔn gbe kpo. Ɖo, e ma ɖo na hu gbeyiɖɔt̂ɔ ́Mǎwu 
tɔn ɖe ɖo fi ɖevo zɛ Jeluzalɛmu wu gɛ. » 

34 Bɔ Jezu ɖɔ : « Jeluzalɛmunu lɛ ! Jeluzalɛmunu lɛ ! 
Mì nɔ hu gbeyiɖɔt̂ɔ ́Mǎwu tɔn lɛ, bo nɔ nyi hwan do 
mɛ ɖě Mǎwu sɛdo mì lɛ kaka bo nɔ hu é ! E joɖo un 
gba nabi ɖe ɖɔ ma kple mì ɖi ɖě koklonɔ nɔ kple vi 
utɔn lɛ do awa utɔn lɛ glɔ ɖó ɔ xa, bɔ mì ma joɖo gɛ 
! 35 Din ɔ, Mǎwu na jo to mìtɔn do na mì. Amɔ, ma 
ɖɔ na mì, bɛ zɔn din kaka yi jɛ hwenu ɖě e na ɖɔ 
"Gigoo na mɛ ɖě Aklunɔ ̂sɛdo ɔ" ɔ, mì ma sɔ na mɔ 
un ba gɛ. » 

14 
Jezu gbɔ azɔn na nya ɖe 



1 Gbɔjɛzan Jwifu lɛ tɔn gbe ɖokpo wɛ, bɔ Jezu yi nu 
ɖu gbe ɖo Falizyɛn lɛ sin gan ɖokpo xwe. Mɛ ɖě ɖo 
flɛn lɛ ka ɖo cɔ ɛ ɔ. 2 Bɔ nugbo ɔ, nya ɖe ɖo titɛ zɔn 
jɛ ɔ bo ɖo nukɔn n'ɛ. 3 Jezu yi xo bo kanbyɔ Falizyɛn 
lɛ kpodo sɛnkplɔnmɛtɔ lɛ kpo ɖɔ : « Sɛn ɔ na gbe ɖɔ 
e nɛ gbɔ azɔn na mɛ ɖo gbɔjɛzán gbe a, alǒ e gbɛ ? » 
4 Bɔ é ci xwi. Bɔ Jezu ɖo alɔ azinzɔnnɔ wu bo gbɔ 
azɔn n'ɛ bo ɖɔ nɛ yi. 5 Nɛ ́ɔ godó ɔ, Jezu kanbyɔ é ɖɔ 
: « Mɛnu wɛ ɖo mì mɛ, bɔ na vi utɔn alǒ nyibu utɔn 
jɛ dotɔ mɛ ɖo gbɔjɛzán gbe ɔ, ma na yi ɖe e tɔn 
belewun gɛ* ? » 6 É ma ka sɔ mɔ xo ɖe bo ɖɔ d'e wu 
gɛ. 

Jezu kplɔn nu mɛ do mɛɖe sɔ hwe ji 
7 Jezu mɔ bɔ jonɔ ɖě e ylɔ lɛ ɖo tɛnmɛ nukɔntɔn lɛ 

sɔ ɔ. Bɔ e do lo ɖe na é bo ɖɔ : 8 « Na mɛɖe ylɔ we do 
agɔ gbe ɖo alɔwletɛn ɔ, ma yi flɛn tɛn nukɔn tɔn ɔ 
mɛ o. Ɖo vlavo, e na ko ylɔ mɛ nukunteji ɖě hu gan 
we ɔ ɖe. 9 Nɛ ɔ, mɛ ɖě ylɔ mì mɛ awe lɛ wa ɔ nɛ ma 

wa ɖɔ na we ɖɔ : "Cite bo na tɛn mɛ ɖeɔ" o. Ma nyi 
mɔ gɛ ɔ, a na wa ci tê kpodo winnya kpo bo na yi 
flɛn tɛn godotɔn ɔ mɛ. 10 Nu ɖo ganji ɔ, na e ylɔ we 
do agɔ gbe ɖo alɔwletɛn ɔ, tɛn godotɔn ɔ mɛ wɛ a na 
yi flɛn. Nɛ ɔ, na mɛ ɖě ylɔ we ɔ wa ɔ, e na ɖɔ na we 
ɖɔ : "xɔntɔn ce, wa flɛn nukɔn." Nɛ ɔ, e na nyi susu 
na we ɖo mɛ ɖě kpodo hi kpo zɔn wa nu ɖu gbe lɛ 
kpo sin nukunmɛ. 11 Ɖo, mɛ ɖě sɔ uɖe do aga ɔ, e na 
sɔ ɛ hwe. Bɔ mɛ ɖě ka sɔ uɖe hwe ɔ, e na sɔ ɛ do 
aga.* » 

Jezu ɖɔ e nɛ hun xomɛ do wamamɔnɔ lɛ wu 
12 Jezu ka wa ɖɔ na mɛ ɖě ylɔ ɛ ɔ ɖɔ : « Na a ɖa 

hweyivɔ mɛ alǒ gbada nuɖuɖu bo joɖo na ylɔ mɛ lɛ 
ɖɔ é nɛ wa ɖu nu xɛ mì ɔ, ma ylɔ xɔntɔn tɔwe lɛ, 
anɔwevi lɛ, mɛ tɔwe lɛ alǒ xɔntɔn tɔwe dɔkunnɔ lɛ o. 
Ma nyi mɔ gɛ ɔ, élɛ lɔsu na wa ylɔ we ɖɔ hi nɛ wa ɖu 
nu ka. 13 Nu ɖo ganji ɔ, na a joɖo na da mɛ lɛ ɖɔ é nɛ 
wa ɖu hweyivɔ mɛ nuɖuɖu alǒ gbada nuɖuɖu xɛ mì 

ɔ, ylɔ wamamɔnɔ lɛ, sɛkunɔ lɛ, afɔtɔnɔ lɛ kpodo 
nukuntɔnnɔ lɛ kpo. 14 Na a blo ɖo mɔ ɔ, nu na nyɔ na 
we. Ɖo, mɛ nɛlɛ ma na kpewu bo na su axɔ utɔn we 
gɛ. Amɔ, Mǎwu na su axɔ utɔn we hwenu ɖě e na fɔn 
ɖagbɛwatɔ lɛ zɔn ku ɔ. » 

Jezu do lo do mɛ ɖě e ylɔ do jonɔgbe lɛ wu 
(Matye 22.1-10) 

15 Ɖě Jezu ɖɔ xo nɛlɛ vɔ ɔ, mɛ ɖokpo ɖo jonɔ lɛ mɛ 
bo ɖɔ na Jezu ɖɔ : « Nu nyɔ na mɛ ɖě Mǎwu na ylɔ 
do xwe ɖu tɛnmɛ ɖo Axɔśúɖûɖû utɔn mɛ ɔ ! » 16 Jezu 
ka do lo n'ɛ bo ɖɔ : « Nya ɖe wɛ ɖo gbada nuɖuɖu 
zan ɖaxo ɖe, bo ylɔ mɛ susu. 17 Bɔ ɖě nuɖu hwenu su 
ɔ, e sɛ mɛsɛntɔ utɔn do, na e na yi ɖɔ na mɛ ɖě e ylɔ 
lɛ ɖɔ : "Mì wa, nu bi ko sɔgbe." 18 Amɔ, émɛ bi na 
xosin ɖokpo ɔ sɛ do e bo ɖɔ mi ma kpewu bo na wa 
gɛ. Mɛ nukɔntɔn ɔ ɖɔ : "Un xɔ gle ɖe, bɔ un ɖo na yi 
kpɔn. Kɛnklɛn, ma sin xomɛ o." 19 Mɛ ɖevo ɖɔ : "Din 
jan wɛ un xɔ glelɛnyibu awo, bɔ un na yi kpɔn ɖɔ é 
wa azɔ ganji ja. Kɛnklɛn, ma sin xomɛ o." 20 Mɛ ɖevo 



lɛ ɖɔ : "Din jan wɛ un da asi, nɛ ́ɔ wɛ zɔn bɔ un ma 
kpewu bo na wa gɛ." 21 Mɛsɛntɔ ɔ lɛkɔ wa, bo ɖo gbe 
na gan utɔn. Bɔ xomɛ ka sin gan ɔ tawun, bɔ e ɖɔ na 
mɛsɛntɔ utɔn ɖɔ : "Hwlɛn do bo yi tokpletɛn lɛ, bo lɛ 
gbɔn ali toxo ɔ mɛ tɔn lɛ bi xo, bo kpláan wamamɔnɔ 
lɛ, sɛkunɔ lɛ, nukuntɔnnɔ lɛ kpodo afɔtɔnɔ lɛ bi kpo 
wa fi." 22 Ɖě mɛsɛntɔ ɔ lɛkɔ wa ɔ, e ɖɔ : "Gan ce, nu 
ɖě a zɔn ɔ, un ko blo, co bɔ, tɛn mɛ lɛ kpo." 23 Gan ɔ 
lɛ ɖɔ na mɛsɛntɔ ɔ ɖɔ : "Lɛ mlɛ gletoxo li lɛ, bo gbɔn 
zunmɛli lɛ bo tɛnkpɔn kaka na mɛ ɖě a mɔ lɛ bi nɛ 
wa, bɔ xwe ce gbe na gɔ. 24 Ɖo, ma ɖɔ na mì, mɛ ɖě 
un ko ylɔ jɛ nukɔn lɛ ɖe ma na ɖu gbada nuɖuɖu ce 
gɛ." » 
Gbɛtɔ alɔkpa ɖě ahwanvi Jezu tɔn lɛ ɖo na nyi ɔ 

(Matye 10.37-38) 
25 Mɛ lɛ nyi ahwan bo xodo Jezu. Bɔ e ka lilɛ bo 

kpan nukɔn é bo ɖɔ : 26 « Na mɛɖe joɖo na xodo un, 
bo ma ka yi wan na un hu tɔ ɔ, nɔ ɔ, asyɔ, vi ɔ lɛ, 
nɔvyɔ sunnu lɛ, nɔvyɔ nyɔnu lɛ kaka jɛ u lɔsu gbɛtɔ ji 



gɛ ɔ, mɛ ɔ ma kpewu bo na nyi ahwanvi ce gɛ. 
27 Mɛɖe ma ka zé akluzu utɔn, bo xodo un gɛ ɔ, mɛ ɔ 
ma kpewu bo na nyi ahwanvi ce gɛ. 28 Na mɛɖe joɖo 
na gba singbo ɔ, ayi wɛ e na flɛn hwɛ, bo na lɛn 
akwa nabi ɖě e na zan do singbo ɔ wu ɔ kpɔn, bo na 
kpɔn ɖɔ, mi ka kpewu bo na wa xɔ zɔ ɔ yi vɔ ja.* 
29 Ma nyi mɔ gɛ ɔ, na e wa do xɔ ɔ do, bo ma kpewu 
bo gba ɛ vɔ gɛ ɔ, mɛ ɖě na wa mɔ lɛ bi na wa ca ɛ 
ko. 30 Bɔ é na ɖɔ : "Mì kpɔn, mɛɖe ɖie do xɔ do, ma 
ka sɔ kpewu bo gba ɛ vɔ gɛ ! " 31 Mɔ jan wɛ, na axɔsu 
ɖe xwe ahwan fun xɛ axɔsu ɖevo gbe ɔ, ayi wɛ e na 
flɛn hwɛ, bo na lin tamɛ kpɔn ɖɔ ahwanyitɔ ́degba 
awe afɔ awo (10.000) ɖě mi ɖo ɔ ka kpewu bo na 
fun ahwan xɛ ahwanyitɔ ́degba atɔɔn (20.000) ɖě 
axɔsu ɖeɔ ɖo bɔ é ɖo ali ji bo ja ɔ ja. 32 Na e mɔ ɖɔ 
mi ma kpewu gɛ ɔ, hwenu ɖě mɛ ɖelɛ kpo ɖo la bo 
ja ɔ, e na sɛ mɛ do axɔsu ɖeɔ bo ɖɔ mi na kpɔn bo 
ɖɔ, bɔ fifa na tiin. 33 Mɔ ɖokpo ɔ, na mɛɖe ɖo mì mɛ, 

bo ma jo dɔkun utɔn lɛ bi do gɛ ɔ, mɛ nɛ ́ɔ ma kpewu 
bo na nyi ahwanvi ce gɛ. » 

Jɛ ɖě bu vivi utɔn ɔ 
(Matye 5.13 ; Maki 9.50) 

34 « Nugbo wɛ, jɛ ɔ, nu ɖagbɛ wɛ e nyi. Bɔ na e ka 
bu vivi utɔn ɔ, nu tɛ e na wa kaka bɔ e na lɛ wa vivi 
? 35 Ma sɔ nyɔ bɔ e na zan na gle kpodo ajinukun kpo 
gɛ ; gbe jan wɛ e na sɔ kɔn nyi. Na mɛɖe ɖo to bo nɔ 
se nu ɔ, nɛ bo se ! » 

15 
Jezu do lo do lɛngbɔ ɖě bu bɔ e wa mɔ ɔ wu 

(Matye 18.12-14) 
1 Takwɛyitɔ lɛ kpodo hwɛhutɔ lɛ kpo bi sɛkpɔ Jezu 

bo na ɖoto e.* 2 Bɔ Falizyɛn lɛ kpodo sɛnkplɔnmɛtɔ lɛ 
kpo ɖo nuhunɖɔ do Jezu wu ɔ. É nɔ ɖɔ : « Nya xe ɔ 
nɔ yi hwɛhutɔ lɛ, bo nɔ ɖu nu xɛ é ! » 3 Bɔ Jezu do lo 

na é bo ɖɔ : 4 « Mɛnu wɛ ɖo mì mɛ bɔ na e ɖo lɛngbɔ 
kanwe-ko (100), bɔ ɖokpo bu do e ɔ, ma nɔ jo 
kânwe fɔtɔn nukun-ɛnɛ (99) ɖelɛ do ɖo amagboo mɛ 
bo nɔ jɛ ɖokpo gee ɖě bu ɔ din kpɔn ji kaka bo nɔ yi 
mɔ ɛ gɛ ? » 5 Na e mɔ ɛ ɔ, e nɔ vivi n'ɛ, bɔ e nɔ sɔ ɛ 
do kɔlimɛ. 6 Bɔ na e lɛkɔ wa xwegbe ɔ, e nɔ ylɔ 
xɔntɔn utɔn lɛ kpodo mɛ ɖě ɖo xwe utɔn kpa lɛ kpo 
bo nɔ ɖɔ na é ɖɔ : « Mì wa jɛ awa xɛ un. Ɖo, un mɔ 
lɛngbɔ ce ɖě bu ɔ ! » 7 Ma ɖɔ na mì, mɔ jan wɛ xomɛ 
nɔ hun Mǎwu ɖo jixwe do hwɛhutɔ ɖokpo gee ɖě 
lɛvɔ jɔ ɔ wu hu gan nujlɔjlɔwatɔ kânwe fɔtɔn 
nukun-ɛnɛ (99) ɖě ma ɖo hudo lɛvɔjɔ tɔn gɛ lɛ ɔ nɛ. 

Jezu do lo do akwagan ɖě bu bɔ e wa mɔ ɔ wu 
8 Jezu lɛvɔ ɖɔ : « Nyɔnu tɛ na ɖo akwagan awo, bɔ 

na ɖokpo bu do e ɔ, ma nɔ ta myɔgbɛn bo nɔ za 
kɔxo, bo nɔ wa aɖawun bo nɔ din i kpɔn kaka bo nɔ 
mɔ ɛ gɛ ? » 9 Na e mɔ ɛ ɔ, e nɔ ylɔ xɔntɔn utɔn lɛ 
kpodo mɛ ɖě ɖo xwe utɔn kpa lɛ kpo bo nɔ ɖɔ na é 
ɖɔ : « Mì wa jɛ awa xɛ un. Ɖo, un mɔ akwagan ɖě bu 



do un ɔ ! » 10 Ma ɖɔ na mì, mɔ jan wɛ xomɛ nɔ hun 
wɛnsagun Mǎwu tɔn lɛ do hwɛhutɔ ɖokpo gee ɖě 
lɛvɔ jɔ ɔ wu ɖo ɔ nɛ. 

Jezu do lo do vi ɖě bu bɔ e wa mɔ ɔ wu 
11 Jezu lɛvɔ ɖɔ : « Dawe ɖe ɖo vi sunnu awe. 12 E wa 

su gbe ɖokpo, bɔ mɛ kpɛvi ɔ wa ɖɔ na tɔ ɔ ɖɔ : 
''Atɔye, sɔ gu ɖě nyi ce ɔ na un.'' Bɔ tɔ ɔ sɔ dɔkun 
utɔn lɛ ma na é. 13 Azan ɖe ma jɛ gɛ bɔ mɛ kpɛvi ɔ fɔ 
nu lɛ bi sa, lobo hundo kaka fiɖe ma kpɔ fiɖe, ɖo to 
ɖe mɛ. Ɖě e jɛ dɔn ɔ, e jɛ gbɛ hannyahannya zan ji, 
bo sɔ akwa utɔn ɖu gbɛ na. 14 Ɖě e zan akwa ɔ bi vɔ 
ɔ, adɔ ɖaxo ɖe tɔn ɖo to ɔ mɛ. Bɔ e jɛ ya ji ji. 15 E gbɔ 
wa yi jɛ azɔ wa na to ɔ mɛ nu ɖe ji. Bɔ mɛ ɔ sɛ ɛ do 
gle mɛ na e na yi kpɔn agluza utɔn lɛ ji n'ɛ. 16 E nɔ 
joɖo ganji na ɖu agluza lɛ sin nuɖuɖu co ɔ, mɛɖe ma 
nɔ n'ɛ gɛ. 17 Vi nɛ ́ɔ wa do ayi xomɛ lobo ɖɔ : ''Atɔye 
sin gbatɛsɔtɔ lɛ nɔ mɔ nu ɖu bɔ e nɔ ci ayi. Bɔ nyɛ ɔ, 
un ja xovɛ ku na ku gbe ɖo fi ! 18 Na lɛkɔ yi atɔye de 
bo na ɖɔ n'ɛ ɖɔ : "Atɔye, un jɛ agɔ do Mǎwu bo lɛ jɛ 



agɔ do we. 19 Un ma sɔ jɛ xɛ bɔ a na ylɔ un ɖɔ vi 
tɔwe gɛ. Yi un ɖi gbatɛsɔtɔ tɔwe lɛ ɖokpo xa.'' 20 Bɔ e 
wle ali bo ɖido tɔ ɔ de. Ɖě e kpo ɖo la bo ja ɔ, tɔ ɔ 
mɔ ɛ, bɔ vi ɔ sin nu bla awu n'ɛ. Bɔ e do wezun bo yi 
wunkpla ɛ bo dɔn ɛ do awu. 21 Vi ɔ ka ɖɔ n'ɛ ɖɔ : 
''Atɔye, un jɛ agɔ do Mǎwu bo lɛ jɛ agɔ do we. Un ma 
sɔ jɛ xɛ bɔ a na ylɔ un ɖɔ vi tɔwe gɛ.'' 22 Amɔ, tɔ ɔ ɖɔ 
na mɛsɛntɔ utɔn lɛ ɖɔ : ''Mì hlɛndo bo sɔ awu ɖě jɛ 
acɔ hu ɖelɛ bi ɔ bo wa do n'ɛ. Mì do alɔgan n'ɛ, bo 
do afɔkpa n'ɛ. 23 Mì wle nyibu jlɛmɛ ɖě do jo ɔ, bo 
hu, na mǐ na ɖu xwe bo jɛ awa. 24 Ɖo, vi ce sunnuvi 
xe ɔ ko ku bo lɛ fɔn. E bu ɖayǐ, bɔ un wa mɔ ɛ. Bɔ é 
jɛ xwe ɖu ji. 25 Hwenɛnu ɔ, vi utɔn sunnu mɛxo ɔ ɖo 
gle mɛ. Bɔ ɖě e lɛkɔ zɔn gle ɔ mɛ bo sɛkpɔ xwegbe ɔ, 
e ɖo nuxixo gbe se ɔ, bɔ mɛ lɛ ɖo we ɖu ɔ. 26 E ylɔ 
mɛsɛntɔ lɛ ɖokpo bo kanbyɔ ɛ ɖɔ nu tɛ ɖo jɔ ja. 27 Bɔ 
mɛsɛntɔ ɔ yigbe n'ɛ bo ɖɔ : ''Anɔwevi wɛ wa, bɔ 
atɔwe hu nyibu jlɛmɛ ɖě do jo ɔ. Ɖo, e mɔ vi ɔ bɔ e 
zɔn lanmɛsyɛn mɛ bo wa.'' 28 Amɔ, vi sunnu mɛxo ɔ 



bɛ xomɛsin bo gbɛ ɖɔ mi ma ɖo xwe ɔ gbe na byɔ gɛ. 
Tɔ ɔ tɔn jɛ gbɔndenu bo blɛ ɛ bo ɖɔ nɛ byɔ xwegbe. 
29 Bɔ e yi xo bo ɖɔ na tɔ ɔ ɖɔ : ''Zɔn xwe mɔkpan ɖe 
ɖie wɛ un ɖo azɔ wa na we ɔ, bɔ un ma vɛ toli na we 
kpɔn gɛ. Co ɔ, a ma wle gbɔvi lɔsu na un ɖɔ ma sɔ 
ɖu xwe xɛ xɔntɔn celɛ kpɔn gɛ. 30 Amɔ, ɖě vi tɔwe xe 
ɔ ɖě bɛ dɔkun tɔwe bo yi ma na nyɔnu tonyatɔ lɛ ɔ 
wa din ɔ, a wle nyibu jlɛmɛ ɖě do jo ɔ bo sɔ hu n'ɛ !'' 
31 Bɔ tɔ ɔ ɖɔ n'ɛ ɖɔ : ''Vi ce, hyɔ ɔ, a ɖo fi xɛ un tɛgbɛ. 
Bɔ nu ɖě un ɖo lɛ bi ɔ, tɔwe wɛ é nyi. 32 Mǐ ɖo na ɖu 
xwe. Ɖo, anɔwevi xe ɔ ko ku bo lɛ fɔn. E bu ɖayǐ bɔ 
un wa mɔ ɛ.'' » 

16 
Jezu do lo do nujikpɔntɔ ayiɖotenanɔ ɖe wu 

1 Jezu lɛ ɖɔ na ahwanvi utɔn lɛ ɖɔ : « Dawe dɔkunnɔ 
ɖe ɖo nujikpɔntɔ ɖe. Mɛ lɛ wa ɖɔ na dɔkunnɔ ɔ ɖɔ 
nujikpɔntɔ utɔn ɖo nu utɔn lɛ zan hannyahannya ɔ. 
2 Bɔ dɔkunnɔ ɔ ylɔ nujikpɔntɔ ɔ bo ɖɔ n'ɛ ɖɔ : "Un ɖo 



xo ɖelɛ se do awu we ɔ. Din ɔ, wa ɖo ɖě a zan nu 
celɛ ɖo ɔ sin gbe na un. Ɖo, bɛ zɔn egbe ɔ, a ma sɔ 
na nɔ nu celɛ nu ba gɛ." 3 Nujikpɔntɔ ɔ lin tamɛ kpɔn 
bo ɖɔ ɖo uɖe mɛ ɖɔ : "Gan ce joɖo na ɖe un zɔn nu 
utɔn lɛ nu. Nu tɛ un ka na blo ? Gle wɛ na yi lɛ a ? 
Un ma ka kpewu nɛ ! Nu wɛ na byɔ ɖu a ? Winnya 
xo nɛ ma ! 4 Ɛnhɛɛn ! Un nyɔ nu ɖě na blo ɔ nyi. Na 
blo bɔ na azɔ gble do un ɔ, na mɔ mɛ ɖě na yi un do 
xwe étɔn lɛ gbe lɛ." 5 E wa jɛ mɛ ɖě ɖu axɔ do gan 
utɔn lɛ ylɔ ji ɖokpo ɖokpo. Bɔ e kanbyɔ mɛ nukɔntɔn 
ɔ ɖɔ : "Nabi wɛ a ɖu do gan ce ?" 6 Mɛ ɔ yigbe n'ɛ bo 
ɖɔ : "Ami ajagwe kanwe-ko (100) xɔ wɛ un ɖu do e. 
Nujikpɔntɔ ɔ ɖɔ n'ɛ ɖɔ : "Wema ɖě xlɛ ɖɔ a ɖu axɔ ɔ 
ɖie. Yi, flɛn ayi bo ya awu wlan ɖɔ kanɖe-awo (50) 
wɛ." 7 Nɛ ́ɔ godó ɔ, nujikpɔntɔ ɔ lɛ kanbyɔ mɛ awegɔ 
ɔ ɖɔ : "Nabi wɛ a ɖu do gan ce ?" Mɛ ɔ yigbe n'ɛ bo 
ɖɔ : "Likun ati kanwe-ko (100) xɔ wɛ un ɖu do e." 
Nujikpɔntɔ ɔ ɖɔ n'ɛ ɖɔ : "Wema ɖě xlɛ ɖɔ a ɖu axɔ ɔ 
ɖie. Yi bo wlan ɖɔ kânwe (80) wɛ." 8 Bɔ gan ɔ 



kpagbe na nujikpɔntɔ ayiɖotenanɔ nɛ ́ɔ ɖo bibi utɔn 
wutu. Ɖo nugbo mɛ ɔ, gbɛtɔ egbe tɔn lɛ nɔ zan bibi 
sin walɔ xɛ ha étɔn lɛ ɖo nu wiwa étɔn lɛ mɛ hu 
weziza vi lɛ. » 

Mɛɖe ma kpewu bo na sɛn Akwa kpodo Mǎwu 
kpo zɛnzɛn gɛ 

9 Jezu lɛ ɖɔ na ahwanvi utɔn lɛ ɖɔ : « Mì zan dɔkun 
ɖě mì gbɔn ali hizihizi bo jɛ lɛ bo jɛ xɔntɔn na. Bɔ 
hwenu ɖě dɔkun nɛlɛ na wa vɔ ɔ, Mǎwu na yi mì do 
nɔtɛn mavɔ-mavɔ lɛ. Dɔkun ma nɔ wa joɖo Mǎwu 
tɔn gɛ. Amɔ, mì zan bo jɛ xɔntɔn na. Nɛ ɔ, hwenu ɖě 
e na vɔ do mì ɔ, e na yi mì do fi ɖě mì na nɔ kaka sɔ 
yi ɔ. 10 Mɛ ɖě nɔ nɔ gbeji ɖo nu kpɛvi lɛ mɛ ɔ, e nɔ lɛ 
nɔ gbeji ɖo nu ɖaxo lɛ mɛ. Bɔ mɛ ɖě ma nɔ nɔ gbeji 
ɖo nu kpɛvi lɛ mɛ gɛ ɔ, e ma nɔ lɛ nɔ gbeji ɖo nu 
ɖaxo lɛ mɛ gɛ. 11 Bɔ na mì ma kpewu bo nɔ gbeji ɖo 
dɔkun ɖě e gbɔn ali hizihizi bo jɛ lɛ mɛ gɛ ɔ, mɛnu 
wɛ na sɔ mì do dɔkun jɔ dɔkun lɛ nu ? 12 Bɔ na mì 
ma kpewu bo nɔ gbeji ɖo mɛ ɖevo lɛ sin Dɔkun lɛ 



kɔn gɛ ɔ, mɛnu wɛ na sɔ ɖě nyi mìtɔn lɛ na mì ? 
13 Mɛsɛntɔ ɖe ma kpewu bo na sɛn gan awe zɛnzɛn 
gɛ : e na gbɛ wan na mɛ ɖokpo bo na yi wan na mɛ 
ɖokpo. Alo, e na setonu na mɛ ɖokpo bo na vɛtoli na 
mɛ ɖokpo. Mì ma kpewu bo na sɛn Mǎwu kpodo 
Akwa kpo zɛnzɛn gɛ.* » 

Sɛn Mǎwu tɔn kpodo Axɔśúɖûɖû utɔn kpo 
14 Ɖě Falizyɛn ɖě akwa jɛ nukɔn na lɛ se xo ɖě Jezu 
ɖɔ nɛlɛ bi ɔ, é jɛ iko e ji. 15 Jezu ka ɖɔ na é ɖɔ : « 
Mìlɛ ɔ, mì nɔ ɖêxlɛ mɛ lɛ ɖɔ mì nɔ wa nujlɔjlɔ. Amɔ, 
Mǎwu nyɔ nu ɖě ɖo ayixa mìtɔn lɛ mɛ ɔ nyi. Ɖo, nu 
ɖě gbɛtɔ lɛ sɔ mɔ nujɔnu na ɔ, Mǎwu nɔ gbɛ wan na 
tawun. 16 Sɛn ɖě Mǎwu do gbɔn Mɔyizi kpodo 
gbeyiɖɔt̂ɔ ́utɔn lɛ kpo ji lɛ ɔ, é wa azɔ kaka wa jɛ 
Jaan Yɛhwesinlɛnámɛtɔ ́ɔ sin hwenu. Bɔ, zɔn Jaan 
Yɛhwesinlɛnámɛtɔ ́ɔ sin hwenu ɔ, e ɖo Axɔśúɖûɖû 
Mǎwu tɔn sin Wɛn Ɖagbɛ ɔ jla ɔ. Bɔ mɛ ɖokpo ɖokpo 
ɖo gando ɔ bo na byɔ Axɔśúɖûɖû Mǎwu tɔn nɛ ́ɔ 

mɛ.* 17 Jixwe kpo ayǐgba kpo na wa yi belewun. 
Amɔ, wekun kpɛvi ɖokpo gee lɔsu ma na hwe zɔn 
Mǎwu sin sɛn wema ɔ mɛ gɛ.* 18 Sunnu ɖě gbɛ asi ɔ 
bo da ɖevo ɔ, aga wɛ e lɛ. Bɔ mɛ ɖě da nyɔnu ɖě asu 
ɔ gbɛ ɔ, aga wɛ e lɛ.*» 

Jezu do lo do dɔkunnɔ ɖe kpodo Laza kpo wu 
19 Jezu lɛvɔ ɖɔ : « Nya dɔkunnɔ ɖe tiin bo nɔ do avɔ 
ɖagbɛ ɖagbɛ akwa ɖaxo tɔn lɛ, bo nɔ ɖo agɔ ɖaxo 
ɖaxo lɛ ɖu ayihɔngbe ayihɔngbe ɔ. 20 Bɔ nya ɖě tiin 
bo nyi wamamɔnɔ, bɔ e nɔ ylɔ ɛ ɖɔ Laza. Awutu utɔn 
bi wɛ nyi akpa, bɔ e nɔ mlɔ nya dɔkunnɔ ɔ sin 
hɔntogboo ji. 21 Bɔ na dɔkunnɔ ɔ ɖo nu ɖu ɔ, Laza nɔ 
joɖo ganji na can ayivu lɛ ɖu. Bɔ xwekanlin lɛ wɛ nɔ 
wa ɖiɖɔ akpa utɔn lɛ mɛ. 22 Wamamɔnɔ ɔ ka wa ku. 
Bɔ wɛnsagun Mǎwu tɔn lɛ sɔ ɛ yi Ablaxamu de. Nya 
dɔkunnɔ ɔ lɔsu wa ku bɔ e ɖi i. 23 Bɔ dɔkunnɔ ɔ wa yi 

ɖo ya ji tawun ɖo kutomɛ ɔ. E wa ɖe kɔ kpɔn aga bo 
mɔ Ablaxamu sɛdo bɔ Laza ɖo akpa n'ɛ. 24 Bɔ e do 
axwa bo ɖɔ : "Atɔye Ablaxamu, ku nublawu na un bo 
sɛ Laza do na e na sɔ alɔvi do sin mɛ bo na ja do ɖɛ 
ce ji, bo na fakɔ na un kpɛɖe. Ɖo, un ɖo awuvɛ se ɖo 
myɔ xe ɔ mɛ tawun ɔ." 25 Ablaxamu ɖɔ n'ɛ ɖɔ : "Vi ce, 
flin ɖɔ a ko mɔ nyɔna tɔwe lɛ ɖo gbɛ hwenu tɔwe. Bɔ 
Laza ɔ jiya susu. Bɔ din ɔ, Mǎwu sunsun ɖasin n'ɛ. Bɔ 
hyɔ ɔ, a wa ɖo ya ji ɔ. 26 Bɔ nu ɖevo wɛ nyi ɖɔ, 
domaɖodogbo ɖe tiin ɖo mì kpodo mǐ kpo cɛncɛn. 
Bɔ mɛ joɖo na tɔńnɔ ́fi bo wa dɔn lɛ kpodo mɛ ɖě 
joɖo na tɔńnɔ ́dɔn bo na wa fi lɛ ɔ, é ma na kpewu 
gɛ." 27 Bɔ dɔkunnɔ ɔ ɖɔ : "Atɔye Ablaxamu, bo 
kɛnklɛn bo sɛ Laza do atɔye xwe. 28 Ɖo, un ɖo nɔvi 
sunnu atɔɔn. Nɛ yi ɖɔ xo na é, na é lɔsu nɛ ma wa 
wa awuvɛ ɖaxo sin tɛn xe ɔ mɛ o." 29 Ablaxamu ɖɔ 
n'ɛ ɖɔ : "Mɔyizi kpodo gbeyiɖɔt̂ɔ ́Mǎwu tɔn lɛ kpo ɖo 
flɛn. Anɔwevi lɛ nɛ ɖoto xo étɔn." 30 Dɔkunnɔ ɔ yi xo 
bo ɖɔ : "Eo ! Atɔye Ablaxamu, nɛ ́ɔ ma kpe gɛ. Na 



mɛɖe tɔńnɔ ́kutomɛ bo yi é de ɔ, é na lɛvɔ jɔ." 
31 Ablaxamu ɖɔ n'ɛ ɖɔ : "Na é ma ɖoto Mɔyizi kpodo 
gbeyiɖɔt̂ɔ ́Mǎwu tɔn lɛ kpo sin xo gɛ ɔ, na mɛde na 
bo tɔńnɔ ́kutomɛ bo yi é de lɔsu ɔ, é ma na lɔn bo se 
xo utɔn gɛ." » 

17 
Mɛɖe nɛ ma dɔn mɛ do hwɛ mɛ o 
(Matye 18.6-7,21-22 ; Maki 9.42) 

1 Jezu ɖɔ na ahwanvǔ utɔn lɛ ɖɔ : « Nu ɖě na dɔn 
mɛ do hwɛ mɛ ɔ ma na han gɛ. Amɔ, aheelu na mɛ 
ɖě na dɔn awegɔ utɔn do hwɛ mɛ ɔ ! 2 E gbɔ bo sin 
zannuu ɖaxo do kɔ na mɛ ɔ bo sɔ ɛ nyi axu mɛ ɔ, e 
na nyɔ n'ɛ hu ɖɔ e dɔn vi kpɛvi xé lɛ ́ɖokpo gee do 
hwɛ mɛ. 3 Mì cɔ mìɖe ganji ! 
Na anɔwevi jɛ agɔ do we ɔ, ylɔ ɛ bo gbɛ n'ɛ. Bɔ na e 

nywɛ ɖɔ nu ɖě mi wa ɔ ma nyɔ gɛ ɔ, bo sɔ kɛ ɛ.* 4 Na 
e jɛ agɔ do we gba canwe ɖo klezan ɖokpo ɔ mɛ, 

lobo lɛkɔ wa diwe gba canwe bo ɖɔ hi nɛ sɔ agɔ ɖě 
mi jɛ ɔ kɛ mi ɔ, bo sɔ kɛ ɛ. » 

Jezu ɖɔ xo do nuɖiɖi wu 
(Matye 17.20) 

5 Mɛsɛdo lɛ ɖɔ na Aklunɔ ̂ɖɔ : « Do nuɖiɖi nuɖiɖi ji 
na mǐ. » 6 Bɔ Aklunɔ ̂ɖɔ na é ɖɔ : « Na mì gbɛ ɖo 
nuɖiɖi bɔ e ci atinkun kpɛvi ɖe xa ɔ, mì na ɖɔ na 
atin ɖaxo xe ɔ ɖɔ : ''Hɔn hiɖe zɔn fi, bo yi tun hiɖe 
do axu mɛ'', bɔ e na nyi mɔ. » 
Jezu ɖɔ na ahwanvi utɔn lɛ ɖɔ mɛsɛntɔ wɛ é nyi 
7 Jezu lɛvɔ ɖɔ : « Mɛnu wɛ ɖo mì mɛ bɔ na e ɖo 

mɛsɛntɔ ɖe bɔ e yi gle mɛ n'ɛ, alǒ bɔ e kpláan kanlin 
utɔn lɛ yi nu ɖu gbe bo lɛkɔ wa xwegbe ɔ, e nɔ ɖɔ na 
mɛsɛntɔ ɔ ɖɔ : ''Wa flɛn ayi haɖokpo bo ɖu nu xɛ un'' 
? 8 Ɖɔ wɛ e na ɖɔ n'ɛ ɖɔ : ''Yi ɖa nuɖuɖu bo ɖyɔ kan, 
bo sɔ wa na un bo nɔte na ma ɖu bo nu ahan vɔ 
hwɛ. Nɛ ́ɔ godó ɔ, hi lɔsu a na ɖu tɔwe bo nu ahan. 
9 Gan ɔ na do kpɛ na mɛsɛntɔ ɔ ɖo nu ɖě e zɔn ɛ bɔ e 
blo ɔ wutu wɛ a ? Eo ! 10 Mɔ jan wɛ e te na mì lɔsu ɔ 



n'ɛ. Na mì blo nu ɖě e zɔn mì lɛ bi ɔ, mì ɖɔ : 
''Mɛsɛntɔ ɖe kpowun wɛ mǐ nyi, bɔ azɔ ɖě nyi mǐtɔn 
ɔ jan wɛ mǐ wa.'' » 

Jezu gbɔ azɔn na gudunɔ awo ɖelɛ 
11 Hwenu ɖě Jezu ɖo Jeluzalɛmu yi do ɔ, e gbɔn 

Samali kpodo Galile kpo sin dogbo ji. 12 Bɔ ɖě e byɔ 
gletoxo ɖe mɛ ɔ, gudunɔ awo ɖelɛ wa kpe e. Bɔ é 
nɔte ɖo la n'ɛ, 13 bo do axwa bo ɖɔ : « Jezu, Mɛsi, ku 
nublawu na mǐ ! » 14 Bɔ ɖě Jezu mɔ é ɔ, e ɖɔ na é ɖɔ 
: « Mì sɔ mìɖe yi doxya avɔsannu-xwlemawutɔ lɛ. » 
Bɔ ɖě é ɖo yi ɔ, émɛ bi sin azɔn gbɔ. 15 Mɛ ɖokpo ɖo 
é mɛ, bɔ ɖě e mɔ ɖɔ azɔn mitɔn gbɔ ɔ, e lɛkɔ bo ɖo 
gigo kpa na Mǎwu ɔ axwa lele. 16 E wa su agbɔnu do 
ɖo nukɔn na Jezu bo do kpɛ n'ɛ. Samalinu wɛ nya nɛ ́
ɔ ka nyi. 17 Bɔ Jezu yi xo bo ɖɔ : « Mɛ awo lɛ bi sin 
azɔn wɛ gbɔ a e ? Bɔ mɛ cɛnnɛ ɖelɛ lo, fi tɛ wɛ é te ? 
18 Émɛ ɖe ma lin ɖɔ mi na lɛkɔ bo wa do kpɛ na 
Mǎwu zɛ jonɔ xe ɔ wu gɛ a ? » 19 Bɔ Jezu ɖɔ na nya ɔ 
ɖɔ : « Cite bo yi. Nuɖiɖi tɔwe hwlɛn we gan. » 



Jezu ɖɔ xo do Axɔśúɖûɖû Mǎwu tɔn sin wiwa wu 
(Matye 24.23-28,37-41) 

20 Falizyɛn lɛ kanbyɔ Jezu ɖɔ : « Hwetɛnu wɛ 
Axɔśúɖûɖû Mǎwu tɔn ɔ na wa do ? » Bɔ Jezu yigbe 
na é bo ɖɔ : « Axɔśúɖûɖû Mǎwu tɔn ɔ ma nyi nu bo 
na wa bɔ e na mɔ do nukun wu gɛ. 21 Mɛɖe ma na ɖɔ 
: "U ɖie ɖo fi" alǒ "U nɛ ɖo dɔn" gɛ. Ɖo, Axɔśúɖûɖû 
Mǎwu tɔn ɔ ko ɖo mì mɛ. » 

22 Jezu ka wa ɖɔ na ahwanvǔ utɔn lɛ ɖɔ : « Hwe ɔ 
nu na wa su bɔ mì na joɖo na mɔ nyɛ Gbɛtɔvi ɔ sin 
azan ɖokpo gee vɔvɔ, bɔ mì ma na mɔ gɛ. 23 Mɛ lɛ na 
nɔ ɖɔ na mì ɖɔ : "U nɛ ɖo dɔn" alǒ "U ɖie ɖo fi." Mì 
ma yi o, mì ma ka hwlɛndo bo xodo é o. 24 Ɖo, ɖi ɖě 
na gbɛmɛ nɔ ɖe abi bɔ jixwletinkan ɔ bi nɔ hɔn zɔn 
alɔ ɖe mɛ kaka yi alɔ ɖeɔ mɛ ɖo ɔ, mɔ wɛ e na nyi na 
nyɛ Gbɛtɔvi ɔ ɖo azan ce gbe ɔ nɛ. 25 Amɔ, co na nu 
na nyi mɔ ɔ, un ɖo na se awuvɛ tawun, bɔ gbɛtɔ 
egbe tɔn lɛ ɖo na gbɛ un hwɛ. 26 Bɔ nu ɖě jɔ ɖo Nɔwe 
sin hwenu ɔ pɛɛ na lɛ jɔ ɖo nyɛ Gbɛtɔvi ɔ sin azan lɛ 



gbe. 27 Ɖo Nɔwe sin hwenu ɔ, mɛ lɛ ɖo nu ɖu ɔ, bo 
ɖo ahan nu ɔ. É ɖo asi da ɔ, bo ɖo asu da ɔ ; kaka yi 
jɛ azan ɖě gbe Nɔwe byɔ tɔĵihǔnN ɔ mɛ do ɔ. 
Hwenɛnu wɛ jikun xɛk̂úci-aɖɔ ̌ɔ ja bo va émɛ kpoo 
sudo. 28 E na lɛ ci nu ɖě jɔ ɖo Lɔti sin hwenu ɔ xa. Ɖo 
Lɔti sin hwenu ɔ, mɛ lɛ ɖo nu ɖu ɔ, bo ɖo ahan nu ɔ. 
É ɖo nu xɔ ɔ, bo ɖo nu sa ɔ. Mɛ lɛ ɖo nu do ɔ, bo ɖo 
xwe lɛ gba ɔ. 29 Amɔ, azan ɖě gbe Lɔti tɔń zɔń 
Sodɔmu to ɔ mɛ ɔ, Mǎwu ɖegbe bɔ myɔ kpodo 
hwemi kpo ja zɔn aga ɖi jikun xa, bo ji émɛ kpoo 
kɛn. 30 Mɔ jan wɛ nu lɛ na jɔ ɖo ɖo azan ɖě gbe nyɛ 
Gbɛtɔvi ɔ na lɛkɔ wa ɔ. 

31 Azan nɛ gbe ɔ, na mɛɖe ɖo xɔ ta bɔ agban utɔn lɛ 
ɖo xɔmɛ hun, nɛ ma jɛte bo wa sɔ nu utɔn lɛ o. Mɔ 
ɖokpo ɔ, mɛ ɖě na ɖo gle mɛ ɔ nɛ ma lɛkɔ wa 
xwegbe o.* 32 Mì flin nu ɖě jɔ do Lɔti sin asi ji ɔ. 33 Mɛ 

ɖě joɖo na hwlɛn gbɛ utɔn ɔ, e na hɛn ɛ bu ; bɔ mɛ 
ɖě ka na hɛn gbɛ utɔn bu ɔ, e na lɛ mɔ yi.* 34 Ma ɖɔ 
na mì, zan nɛ ́ɔ mɛ ɔ, mɛ awe na mlɔ zan ɖokpo ɔ ji, 
bɔ e na sɔ mɛ ɖokpo bo na jo mɛ ɖokpo do. 35 Nyɔnu 
awe na kple bo na ɖo linfin li ɔ, bɔ e na sɔ mɛ ɖokpo 
bo na jo mɛ ɖokpo do. [ 36 Sunnu awe na ɖo gle mɛ, 
bɔ e na sɔ mɛ ɖokpo bo na jo mɛ ɖokpo do.]N » 
37 Ahwanvi lɛ wa yi xo bo kanbyɔ Jezu ɖɔ : « Aklunɔ ̂
, bɔ fi tɛ nu nɛlɛ ka na jɔ te ? » Bɔ Jezu yigbe na é bo 
ɖɔ : « Fi ɖě nu kuku te ɔ, flɛn wɛ aklasu lɛ nɔ kple te. 
» 

18 
Jezu do lo do asukusi ɖe kpodo hwɛɖɔtɔ ɖe kpo 

wu 

 N17.36 Xixamɛ xe ɔ ma ɖo Mǎwuxowema nukɔntɔn 
ɖě è wlan kpo alɔ kpo lɛ susu mɛ gɛ. 



1 Nɛ ́ɔ godó ɔ, Jezu lɛ do lo ɖokpo na ahwanvi utɔn 
lɛ, bo do xlɛ é ɖɔ é ɖo na nɔ xoɖɛ hwebinu bɔ 
awakanmɛ ma ɖo na ku é gɛ. 2 E ɖɔ na é ɖɔ : « Nya 
hwɛɖɔtɔ ɖe tiin ɖo to ɖe mɛ, bɔ e ma nɔ ɖo sisi ɖe 
na Mǎwu gɛ. Bɔ e ma nɔ sɔ gbɛtɔ ylɔ ɖɔ nu ɖe na gɛ. 
3 Nawe asukusi ɖe ka ɖo to ɖokpo nɛ ́ɔ mɛ. Bɔ e nɔ yi 
hwɛɖɔtɔ ɔ de bleble bo nɔ ɖɔ n'ɛ ɖɔ : "Ɖɔ hwɛ bo 
hwlɛn un zɔn mɛ ɖě ɖo nu dɔn xɛ un ɔ si" 4 Hwɛɖɔtɔ 
ɔ ka gbɛ kaka hwɛ, bo wa ɖɔ ɖo uɖe mɛ ɖɔ : "Na un 
ma bo nɔ si Mǎwu gɛ, bo ma nɔ sɔ gbɛtɔ ylɔ ɖɔ nu ɖe 
gɛ ɔ, 5 ɖě asukusi xe ɔ ɖo ya do na un ɖo ɔ, ma ɖɔ 
hwɛ ɔ bo hwlɛn ɛ na e na gbɔ magbɔjɛ ɖo na un 
sɔmɔ ɔ." » 6 Bɔ Aklunɔ ̂wa ɖɔ : « Mì ma se nu ɖě 
hwɛɖɔtɔ nyananyána nɛ ́ɔ ɖɔ ɔ a ?" 7 Bɔ na nu ɖo mɔ 
ɔ, Mǎwu na gɔn ma syɔ na mɛ ɖě e can bɔ é nɔ ɖo ɖɛ 
xo sɛ do e zan kpodo kle kpo lɛ wɛ a ? E na dɛɛn co 
bɔ Mǎwu na gɔ alɔ na é wɛ a ? 8 Ma ɖɔ na mì : 
belewun wɛ e na ɖɔ hwɛ bo hwlɛn é. Din ɔ, hwenu 
ɖě nyɛ Gbɛtɔvyɔ na lɛkɔ wa ɔ, un ka na mɔ nuɖiɖi 



ɖo ayǐgba ɔ ji a ? » 
Jezu do lo do Falizyɛn ɖe kpodo takwɛyitɔ ɖe 

kpo wu 
9 Jezu ka lɛ do lo xe ɔ na mɛ ɖě nɔ mɔ ɖɔ mi nyi 

nujlɔjlɔwatɔ bo ka nɔ mɔ nuvɔnɔ na mɛ ɖelɛ bi ɔ bo 
ɖɔ : 10 « Mɛ awe ɖelɛ yi sinsɛnxɔ mɛ ɖɛ xo gbe. Mɛ 
ɖokpo nyi Falizyɛn bɔ mɛ ɖeɔ nyi takwɛyitɔ. 
11 Falizyɛn ɔ ɖo te bo ɖo ɖɛ xo do ayi mɛ ɔ, bo nɔ ɖɔ 
: "Mǎwu ce, un do kpɛ na we. Ɖo, un ma nyi gbɛtɔ 
ajotɔ, gbɛtɔ nu nyananyána watɔ alǒ agalɛtɔ ɖi mɛ 
ɖelɛ xa gɛ. Un do kpɛ na we. Ɖo, un ma lɛ ci 
takwɛyitɔ xe ɔ xa gɛ. 12 Nyɛ ɔ, un nɔ bla nu gba awe 
ɖo aklunɔzangbla ɖokpo mɛ. Un nɔ na mado-awo nu 
ɖě un nɔ mɔ lɛ bi tɔn." 13 Takwɛyitɔ ɔ ka ɖo te ɖo la, 
ma gla bo ze ta yi ji lɔsu gɛ. E nɔ xo akɔnta bo nɔ 
byɔ hwɛsɔkɛ bo nɔ ɖɔ : "Mǎwu ce ! ku nublawu na 
un, ɖo hwɛhutɔ wɛ un nyi." 14 Ma ɖɔ na mì : 
Takwɛyitɔ ɔ mɔ hwɛsɔkɛ bo lɛkɔ yi xwe utɔn gbe. Bɔ 
Falizyɛn ɔ ka lɛkɔ yi xwegbe kpodo hwɛ utɔn lɛ kpo. 



Ɖo, mɛ ɖebu ɖě sɔ uɖe do aga ɔ, e na sɔ ɛ hwe. Bɔ 
mɛ ɖě ka sɔ uɖe hwe ɔ, e na sɔ ɛ do aga. »* 

Jezu yi yɔkpɔvi lɛ 
(Matye 19.13-15 ; Maki 10.13-16) 

15 Mɛ lɛ kpláan yɔkpɔvi lɛ lɔsu wa na Jezu na e na 
sɔ alɔ do é ji. Ɖě ahwanvi lɛ mɔ mɔ ɔ, é wa adan do 
mɛ lɛ. 16 Amɔ, Jezu ɖɔ e nɛ kpláan yɔkpɔvu lɛ wa na 
mi, lobo ɖɔ na ahwanvǔ utɔn lɛ ɖɔ : « Mì jo yɔkpɔvu 
lɛ do na é nɛ wa dye ; mì ma glɔn ali na é o. Ɖo, 
Axɔśúɖûɖû Mǎwu tɔn ɔ, mɛ ɖě ci yɔkpɔvu xé lɛ ́xa ɔ 
tɔn wɛ e na nyi. 17 Ma ɖɔ nugbo na mì, na mɛɖe ma 
yi Axɔśúɖûɖû Mǎwu tɔn ɖi yɔkpɔvi xa gɛ ɔ, mɛ ɔ ma 
na byɔ ɛ mɛ gɛ. » 

Dɔkunnɔ lɛ kpodo Axɔśúɖûɖû Mǎwu tɔn kpo 
(Matye 19.16-30 ; Maki 10.17-31) 

18 Jwifu lɛ sin mɛ nukunteji ɖokpo kanbyɔ Jezu ɖɔ : 
« Mɛsi mɛ ɖagbɛ ! Nu tɛ wɛ na blo bo na mɔ gbɛ 

mavɔ-mavɔ ɔ yi ? » 19 Jezu ɖɔ n'ɛ ɖɔ : « Nu tɛ wɛ zɔn 
bɔ a ylɔ un ɖɔ mɛ ɖagbɛ ? Mɛɖe ma nyi mɛ ɖagbɛ zɛ 
Mǎwu ɖokponɔ gee wu gɛ. 20 A nyɔ Mǎwu sɛn lɛ nyi : 
"Ma lɛ aga o, ma hu mɛ o, ma jɛ ajo o, ma ɖo ajan do 
mɛɖe nu o, wle yɛyi na atɔwe kpo anɔwe kpo." » 21 Nya 
ɔ ka yigbe n'ɛ bo ɖɔ : « Zɔn ɖɛkpɛmɛ ce ɖokpo wɛ un 
ko ɖo sɛn nɛlɛ nyi ɔ. » 22 Ɖě Jezu se mɔ ɔ, e ɖɔ n'ɛ ɖɔ 
: « E lɛ kpo nu ɖokpo gee bɔ a na blo. Yi sa nu ɖě a 
ɖo lɛ bi, bo ma akwa ɔ na wamamɔnɔ lɛ. Hwenɛnu ɔ, 
a na ɖo dɔkun ɖo sɛxwe. Nɛ ́ɔ godó ɔ, wa bo xodo 
un. » 23 Ɖě nya ɔ se mɔ ɔ, awu ku i bi. Ɖo, e ɖo 
dɔkun tawun. 24 Ɖě Jezu mɔ ɖɔ awu ku nya ɔ bi mɔ 
ɔ, e ɖɔ : « E na vɛ awu na dɔkunnɔ lɛ tawun bɔ é na 
byɔ Axɔśúɖûɖû Mǎwu tɔn ɔ mɛ. 25 Nyɛvilinu 
gbingbɔn na fa na lakumi a ? Eo ! E na lɛ vɛ awu na 
dɔkunnɔ uwɔ tawun, bɔ e na byɔ Axɔśúɖûɖû Mǎwu 
tɔn ɔ mɛ. » 26 Mɛ ɖě ɖo to ɖo Jezu lɛ ɖɔ : « Bɔ na nu 
ɖo mɔ ɔ, mɛnu wɛ na kpewu bo mɔ hwlɛngan lo ? » 
27 Jezu yigbe bo ɖɔ : « Nu ɖě glo gbɛtɔ lɛ ɔ, Mǎwu nɔ 



blo. » 28 Bɔ Piyɛɛ ɖɔ na Jezu ɖɔ : « Mǐlɛ ɖie ka jo nu 
mǐtɔn lɛ bi do bo xodo we. » 29 Jezu ka lɛvɔ yigbe na 
é bo ɖɔ : « Ma ɖɔ nugbo na mì, mɛ ɖě jo xwe do, bo 
jo asyɔ do, bo jo nɔvyɔ lɛ do, mɛ utɔn lɛ alǒ vi ɔ lɛ 
do ɖo Axɔśúɖûɖû Mǎwu tɔn na yi nukɔn wutu ɔ, 
30 mɛ nɛ ɔ, Mǎwu na n'ɛ hu mɔ ɖo gbɛ hwenu utɔn. 
Bɔ e na lɛ n'ɛ gbɛ mavɔ-mavɔ ɖo nukɔn mɛ. » 

Jezu ɖɔ gba atɔngɔ ɔ ɖɔ mi na ku bo na lɛ fɔn 
(Matye 20.17-19 ; Maki 10.32-34) 

31 Jezu wa kpláan mɛsɛdo utɔn weawe lɛ jɛ vo, bo 
ɖɔ na é ɖɔ : « Jeluzalɛmu ɖie mì ɖo yi ɔ, bɔ nu ɖě 
gbeyiɖɔt̂ɔ ́Mǎwu tɔn lɛ wlan do nyɛ Gbɛtɔvyɔ wu lɛ 
na jɔ. 32 Ɖo, e na jo un na mayisenɔ lɛ, bɔ é na ca un 
ko, bo na zun un, bo na lɛ tun atan do awuye. 33 É na 
xo un kpodo lanba kpo. Nɛ ́ɔ godó ɔ, é na hu un. Bɔ 
azan utɔn atɔngɔ ɔ gbe ɔ, un na fɔn zɔn ku. » 34 Amɔ, 
mɛsɛdo lɛ ma mɔ ̂nǔ jɛ xo nɛ ́ɔ ɖě Jezu ɖɔ ɔ ɖe mɛ 
gɛ. Ɖo, e budo do é, bɔ é ma mɔ do na xo ɖě Jezu ɖɔ 
ɔ gɛ. 



Jezu hun nukun na nukuntɔnnɔ ɖe ɖo Jeliko 
(Matye 20.29-34 ; Maki 10.46-52) 

35 Jezu sɛkpɔ toxo Jeliko tɔn. Nya nukuntɔnnɔ ɖe ka 
flɛn ayi ɖo ali kpa bo ɖo nu byɔ ɔ. 36 Ɖě nukuntɔnnɔ 
ɔ se mɛ ɖě wa ɖo yi lɛ sin nuwiwa ɔ, e kanbyɔ ɖɔ nu 
tɛ wɛ ɖo jɔ ja. 37 Bɔ e ɖɔ n'ɛ ɖɔ : « Jezu Nazalɛti tɔn ɔ 
wɛ wa ɖo yi ɔ. » 38 Bɔ e do axwa bo ɖɔ : « Jezu, 
Davidi vi, ku nublawu na un ! » 39 Mɛ ɖě ɖo nukɔn 
na Jezu lɛ wa adan do nya nukuntɔnnɔ ɔ bo ɖɔ nɛ ci 
xwi. Bɔ e lɛ do axwa d'e ji bo ɖɔ : « Davidi vi, ku 
nublawu na un ! » 40 Jezu ka nɔte, bo ɖɔ é nɛ kpláan 
ɛ wa na mi. Ɖě nukuntɔnnɔ ɔ wa ɔ, Jezu kanbyɔ ɛ ɖɔ 
: 41 « Nu tɛ wɛ a joɖo ma wa na we ? » Nukuntɔnnɔ ɔ 
yigbe n'ɛ bo ɖɔ : « Aklunɔ ̂! Blo na ma lɛ nu » 42 Jezu 
ɖɔ n'ɛ ɖɔ : « Bo mɔ nu ! Nuɖiɖi tɔwe hwlɛn we gan. » 
43 haɖokpo ɔ, nya ɔ mɔ nukunnu, bo xodo Jezu, bo 
ɖo Mǎwu kpa ɔ. Bɔ ɖě togun ɔ mɔ nu ɖě jɔ ɔ, émɛ bi 
ɖo susu kpa na Mǎwu ɔ. 



19 
Jezu yi Zace xwe 

1 Jezu wa Jeliko, bo gbɔn toxo ɔ mɛ bo wa ɖo yi ɔ. 
2 Nya ɖe ka ɖo toxo nɛ ́ɔ mɛ, bɔ e nɔ ylɔ ɛ ɖɔ Zace. 
Takwɛyitɔ lɛ sin gan wɛ e nyi, bo ka jɛ dɔkun tawun. 
3 Zace ɖo din na mɔ mɛ ɖě e nɔ ylɔ ɖɔ Jezu ɔ. Bɔ ɖě 
mɛ lɛ su ɖo ɔ, e ma kpewu bo mɔ ɛ gɛ. Ɖo, mɛ gli wɛ 
e nyi. 4 Zace gbɔ bo do wezun bo jɛ nukɔn, bo xɛ atin 
ɖaxo ɖe ji, bo na mɔ tɛn bo mɔ Jezu. Ɖo, Jezu ɖo na 
gbɔn atin ɔ sa bo wa yi. 5 Ɖě Jezu wa jɛ atin ɔ sa ɔ, e 
kpɔn aga bo ɖɔ n'ɛ ɖɔ : « Zace, yǎ awǔ bo jɛ te. Ɖo, 
un ɖo na nɔ xwe tɔwe gbe egbe. » 6 Bɔ Zace wa 
gedewun bo jɛ te, bo yi Jezu kpodo awajijɛ kpo. 7 Ɖě 
mɛ lɛ mɔ nu nɛ ɔ, émɛ kpoo jɛ nuhunɖɔ ji bo nɔ ɖɔ : 
« Mì kpɔn ɛ, e yi hwɛhutɔ sin xwegbe ! » 8 Bɔ Zace 
wa nɔte ɖo nukɔn na Aklunɔ ̂bo ɖɔ n'ɛ ɖɔ : « Aklunɔ ̂! 
Din ɔ, na vlɔ dɔkun celɛ do awe, bo na sɔ ɖokpo ma 
na wamamɔnɔ lɛ. Bɔ na un tafu mɛde ɔ, na su i nu 



ɖě un yi t'e si ɔ donu ɛnɛ utɔn. » 9 Bɔ Jezu ɖɔ : « Egbe 
ɔ, Mǎwu hwlɛn mɛ ɖě ɖo xwe xe ɔ gbe lɛ gan. Ɖo, 
Zace lɔsu ɔ, Ablaxamu vi wɛ e nyi. 10 Ɖo, nyɛ Gbɛtɔvi 
ɔ tɔn mɛ ɖě bu lɛ gbe, bo na hwlɛn é gan. »* 

Jezu do lo do akwagan wu 
(Matye 25.14-30) 

11 Ɖě mɛ lɛ ɖo xo nɛlɛ se ɔ, Jezu lɛvɔ do lo ɖe na é. 
Ɖo, Jezu sɛkpɔ Jeluzalɛmu bɔ mɛ lɛ jɛ ilin ji ɖɔ 
Axɔśúɖûɖû Mǎwu tɔn ɔ na wa haɖokpo din. 12 Jezu 
ɖɔ na é ɖɔ : « Nya axɔvi ɖe sɔnu gbe ɖokpo bo joɖo 
na yi to ɖe mɛ, ɖo fiɖe ma kpɔ fiɖe na e na yi sɔ ɛ 
flɛn axɔsuzinkpo ji. Nɛ ́ɔ godó ɔ, e na lɛ lɛkɔ wa xwe. 
13 Nya ɔ ylɔ mɛ awo ɖo mɛsɛntɔ utɔn lɛ mɛ bo ma 
sikakwagan ɖokpo ɖokpo na é, lobo ɖɔ na é ɖɔ : "Mì 
wa ajɔ kpodo akwagan nɛlɛ kpo kaka yi jɛ hwenu ɖě 
na lɛkɔ wa ɔ."* 14 To utɔn mɛ nu lɛ ka gbɛ wan n'ɛ. Bɔ 

é ɖe mɛ ɖelɛ sɛdo fi ɖě e na sɔ ɛ flɛn axɔsuzinkpo ji 
te ɔ na é na yi bo yi ɖɔ : "Mǐ ma joɖo ɖɔ nɛ ɖu axɔsu 
na mǐ gɛ." 15 É ɖɔ mɔ co, e sɔ nya ɔ flɛn axɔsuzinkpo 
ji, bɔ e lɛkɔ wa xwe. E ɖɔ e nɛ ylɔ mɛsɛntɔ ɖě mi ma 
akwa na wayi lɛ na mi, na é na wa ɖo ale ɖě é ɖu lɛ 
sin gbe na mi. 16 Mɛ nukɔntɔn ɔ wa bo ɖɔ : "Gan, 
sikakwagan ɖě a sɔ na un ɔ ji sikakwagan awo 
ɖevo." 17 Bɔ gan ɔ ɖɔ n'ɛ ɖɔ : "E nyɔ ! Mɛsɛntɔ ɖagbɛ 
wɛ a nyi. A nɔ gbeji ɖo nu kpɛvi mɛ. Din ɔ, na sɔ we 
gan ɖo toxo awo nu." 18 Mɛ awegɔ ɔ wa bo ɖɔ : "Gan, 
sikakwagan ɖě a sɔ na un ɔ ji sikakwagan atɔɔn 
ɖevo." 19 Bɔ gan ɔ ɖɔ n'ɛ ɖɔ : "E nyɔ ! Hi lɔsu ɔ, na sɔ 
we gan ɖo toxo atɔɔn nu." 20 Mɛsɛntɔ ɖevo lɛ wa bo 
ɖɔ : "Gan, sikakwagan tɔwe ɖie. Un sin i do avɔ to 
bo sɔ hwla. 21 Un nɔ ɖibu na we. Ɖo, a nyána hun 
tawun. Fi ɖě a ma ɖo nu gɛ ɔ, flɛn wɛ a nɔ sɔ te. Bɔ 
ajinukun ɖě a ma do gɛ ɔ, u wɛ a nɔ ya." 22 Bɔ gan ɔ 
ɖɔ n'ɛ ɖɔ : "Mɛsɛntɔ baɖabaɖa wɛ a nyi ! Xo ɖě tɔń 
zɔń nu tɔwe lɔsu mɛ wɛ un na sɔ do hwɛ we na. A 



nywɛ ɖɔ un nyána hun tawun, bɔ un nɔ sɔ nu ɖo fi 
ɖě un ma ɖo nu gɛ ɔ, bo nɔ ya ajinukun ɖě un ma do 
gɛ ɔ. 23 Bɔ nu tɛ wutu a ma sɔ akwa ce yi ɖo 
akwasɛɖoxwe bɔ ɖě un lɛkɔ wa din ɔ, un na yi u 
kpodo akwavi ɔ kpo gɛ ?" 24 Gan ɔ ka wa ɖɔ na mɛ ɖě 
ɖo flɛn lɛ ɖɔ : "Mì yi sikakwagan ɔ zɔn ɛ si bo sɔ na 
mɛ ɖě ko ɖo awo ɔ." 25 Bɔ mɛ lɛ ɖɔ n'ɛ ɖɔ : "Gan, 
sikakwagan awo ko ɖo uwɔ si ma." 26 Bɔ gan ɔ yi xo 
bo ɖɔ : "Ma ɖɔ na mì, mɛ ɖě ɖo nu ɔ, e na lɛ n'ɛ d'e 
ji. Bɔ mɛ ɖě ma ɖo nuɖe gɛ ɔ, e na yi kpɛɖe ɖě e ɖo 
ɔ lɔsu zɔn ɛ si. 27 Amɔ, kɛntɔ ce ɖě ma joɖo ɖɔ ma ɖu 
axɔsu na mi gɛ lɛ ɔ, mì kpláan é wa fi, bo gbo gbe na 
é ɖo nukun ce mɛ." » 

Jezu byɔ Jeluzalɛmu 
(Matye 21.1-11,15-17 ; Maki 11.1-10 ; Jaan 

12.12-19) 
28 Ɖě Jezu ɖɔ xo nɛlɛ vɔ ɔ, e jɛ nukɔn na mɛ lɛ bo 

wle Jeluzalɛmu sin ali. 29 Bɔ ɖě e sɛkpɔ Bɛtifaje 
kpodo Betani kpo sin gletoxo ɖě sɛkpɔ Olivutinso ɔ 



lɛ ɔ, e ɖe ahwanvi utɔn awe sɛdo. 30 E ɖɔ na é ɖɔ : « 
Mì yi gletoxo ɖě ɖo nukɔn na mì nɛ ́ɔ mɛ. Mì jɛ flɛn 
ɔ, mì na mɔ sɔkɛtɛ kpɛvi ɖe ɖo kan mɛ, bɔ mɛɖe ma 
ko xɛ ɛ ji kpɔn gɛ. Mì tun kan n'ɛ bo dɔn ɛ wa na un. 
31 Na mɛɖe kanbyɔ mì ɖɔ : "Nu tɛ wɛ zɔn bɔ mì ɖo 
sɔkɛtɛ ɔ tun ɔ ?" ɔ, mì na yigbe na mɛ ɔ bo ɖɔ : " 
Aklunɔ ̂wɛ ɖo hudo utɔn." » 32 Bɔ ahwanvi awe lɛ yi 
bo mɔ nu lɛ ɖi ɖě Jezu ko ɖɔ na é ɖó ɔ xa pɛɛ. 
33 Hwenu ɖě é ɖo sɔkɛtɛ ɔ tun do ɔ, sɔnɔ lɛ kanbyɔ é 
ɖɔ : « Nu tɛ wɛ zɔn bɔ mì ɖo sɔkɛtɛ ɔ tun ɔ ? » 34 Bɔ 
ahwanvi lɛ yigbe na é bo ɖɔ : « Aklunɔ ̂wɛ ɖo hudo 
utɔn. » 35 Bɔ ahwanvi lɛ dɔn sɔkɛtɛ ɔ yi na Jezu. É ɖe 
awu gaa étɔn lɛ tɛ do sɔkɛtɛ ɔ ji, bo gɔ alɔ na Jezu bɔ 
e xɛ ɛ ji. 36 Ɖě Jezu ɖo yi ɔ, mɛ lɛ nɔ tɛ awu gaa étɔn 
lɛ do ali ɔ ji n'ɛ. 37 Bɔ ɖě e sɛkpɔ Jeluzalɛmu bo ɖo te 
jɛ zɔn Olivutinso ɔ ji ɔ, awajijɛ ɖo ahwanvǔ utɔn lɛ 
kpoo ji. Bɔ é jɛ Mǎwu mla ji axwa lele ɖo nǔji-awǔ 
ɖě é mɔ lɛ bi wutu. 38 É nɔ ɖɔ : 

« Gigoo na axɔsu ɖě Aklunɔ ̂Mǎwu sɛ do ɔ ! 



Fifa nɛ tiin ɖo jixwe ! 
Gigoo na Mǎwu ɖě ɖo aga na nu bi ɔ ! » 

39 Falizyɛn ɖelɛ ka ɖo mɛ lɛ mɛ bo ɖɔ na Jezu ɖɔ : « 
Mɛsi, ɖɔ xo ɖe na ahwanvǔ tɔwe lɛ na é nɛ ci xwi ! » 
40 Jezu yigbe na é bo ɖɔ : « Ma ɖɔ na mì, é na bo ci 
xwi ɔ, zannuu lɛ na do axwa ! » 

Jezu vi avi na Jeluzalɛmu 
41 Hwenu ɖě Jezu sɛkpɔ toxo Jeluzalɛmu tɔn ɔ bo 

mɔ ɛ le ɔ, e vi avi n'ɛ 42 bo ɖɔ : « Jeluzalɛmu, na vi 
tɔwe lɛ ko nyɔ nu ɖě na hɛn fifa wa na é ɔ nyi egbe 
wɛ ɔ, e na nyɔ ! U nɛ ma ka nyi mɔ gɛ ! É ma sɔ 
kpewu bo na nywɛ gɛ ! 43 Ayi ɖelɛ na wa hɔn do ji 
we, bɔ kɛntɔ tɔwe lɛ na do kpa lilɛ do we, bo na tɔn 
ahwan we. É na xa we, bo na bɔgo do we gbɔn alɔ lɛ 
bi mɛ. 44 Kɛntɔ tɔwe lɛ na gba hi kpodo vi tɔwe lɛ 
kpo. É ma na jo adǒ ɖokpo gee lɔsu do nyi te gɛ. Ɖo, 
hwenu ɖě Mǎwu wa bo joɖo na hwlɛn we ɔ, a ma 
nywɛ gɛ. » 

Jezu nya nusatɔ lɛ zɔn sinsɛnxɔ ɔ mɛ 



(Matye 21.12-17 ; Maki 11.15-19 ; Jaan 2.13-22) 
45 Nɛ ́ɔ godó ɔ, Jezu byɔ sinsɛnxɔ ɔ mɛ bo jɛ nusatɔ 

lɛ nya tɔn ji. 46 E ɖɔ na é ɖɔ : « E wlan do 
Mǎwuxowema mɛ bo ɖɔ : "E na ylɔ xwe ce ɖɔ 
ɖɛxotɛn." Bɔ mìlɛ ɔ, mì wa sɔ huzu ajotɔ lɛ sin nɔtɛn 
na. » 

47 Jezu nɔ ɖo nu kplɔn mɛ lɛ ɖo sinsɛnxɔ ɔ mɛ ɔ 
ayihɔngbe ayihɔngbe. Avɔsannu-xwlemawutɔ lɛ gan 
lɛ, sɛnkplɔnmɛtɔ lɛ kpo tomɛxo lɛ kpo ɖo ali klɛ do 
Jezu wu ɔ, bo na hu i.* 48 É ma ka nyɔ ɖě é na wa ɖo 
bo na hu i ɔ nyi gɛ. Ɖo, togun ɔ bi wɛ ɖo to ɖo e 
vɛnavɛna ɔ. 

20 
Acɛ Jezu tɔn 

(Matye 21.23-27 ; Maki 11.27-33) 
1 Gbe ɖokpo wa su, bɔ Jezu ɖo nu kplɔn mɛ lɛ ɖo 

                                                           

 *19.47 Lwiki 21.37 



sinsɛnxɔ ɔ mɛ ɔ, bo ɖo Wɛn Ɖagbɛ Mǎwu tɔn jla ɔ. 
Avɔsannu-xwlemawutɔgan lɛ, sɛnkplɔnmɛtɔ lɛ kpodo 
tomɛxo lɛ kpo jan wɛ wa xwetɔn. 2 É ɖɔ na Jezu ɖɔ : 
« Acɛ tɛ a ɖo bo ɖo nu nɛlɛ jlɛ ɔ ? Mɛnu wɛ na we 
acɛ ɔ ? » 3 Jezu yigbe na é bo ɖɔ : « Nyɛ lɔsu ma kan 
nu ɖokpo byɔ mì : 4 Mɛnu wɛ sɛ Jaan do bɔ e lɛ 
yɛhwesin na mɛ lɛ ? Mǎwu wɛ a ? Alo gbɛtɔ ? » 
5 Amɔ, é yi kpa bo ɖɔ ɖo éɖelɛ mɛ ɖɔ : « Na mǐ yigbe 
n'ɛ ɖɔ : "Mǎwu wɛ" ɔ, e na kanbyɔ mǐ ɖɔ : "Bɔ nu tɛ 
wɛ zɔn mì ma ka ɖi nu na Jaan gɛ ?" 6 Bɔ na mǐ ɖɔ : 
"Gbɛtɔ wɛ" ɔ, togun ɔ bi na li hwan mǐ kaka bo na hu 
mǐ. Ɖo, togun ɔ bi wɛ nywɛ ɖɔ gbeyiɖɔt̂ɔ ́Mǎwu tɔn 
wɛ Jaan nyi. » 7 Bɔ é wa yigbe n'ɛ bo ɖɔ : « Mǐ ma 
nyɔ mɛ ɖě sɛ Jaan do ɔ nyi gɛ. » 8 Jezu ka ɖɔ na é ɖɔ 
: « Hun, nyɛ lɔsu ma ɖo mɛ ɖě na un acɛ bɔ un ɖo nu 
nɛlɛ jlɛ ɔ na ɖɔ na mì gɛ. » 
Jezu do lo do viwungboocɔtɔ xomɛkutɔ ɖelɛ wu 

(Matye 21.33-46 ; Maki 12.1-12) 
9 Jezu wa do lo xe ɔ na togun ɔ bo ɖɔ : « Nya ɖe lɛ 



vǐwungble, bo sɔ do alɔ mɛ na viwunzɔwatɔ lɛ bo yi 
tomɛ, bo na xɔ azan susu. 10 Hwenu ɖě e na gbɛn 
vǐwun ɔ wa su, bɔ nya ɔ sɛ mɛsɛntɔ utɔn ɖokpo do 
viwunzɔwatɔ lɛ, na é na sɛ kanta utɔn do e. Amɔ, 
viwunzɔwatɔ lɛ xo mɛsɛntɔ ɔ lobo nya ɛ asigba 
alɔgba. 11 Nya ɔ lɛ sɛ mɛsɛntɔ ɖevo do, bɔ é xo u lɔsu, 
bo zun i, lobo nya ɛ asigba alɔgba. 12 Nya 
viwungboonɔ ɔ lɛ wa sɛ mɛ atɔngɔ ɔ do é. 
Viwunzɔwatɔ lɛ gble awu na mɛsɛntɔ nɛ ́ɔ lɔsu, lobo 
nya ɛ zɔn vǐwungble ɔ mɛ. 13 Nya ɔ wa ɖɔ ɖo uɖe mɛ 
ɖɔ : "Na un ka na wa nu ɖo din ? Na gbɔ bo sɛ vi ce 
vɛnavɛna ɔ do é kpɔn, vlavo, é si ɖo sisi na uwɔ." 
14 Amɔ, ɖě viwunzɔwatɔ lɛ mɔ vi ɔ le ɔ, é ɖɔ ɖo éɖelɛ 
mɛ ɖɔ : "Ɛnhɛɛn ! Vi ɖě ɖo gu ɔ na ɖu ɔ ɖie. Mǐ na 
hu i. Nɛ ɔ, vǐwungble ɔ na huzu mǐtɔn !" 15 Bɔ é dɔn 
vi ɔ zɔn vǐwungble ɔ mɛ lobo hu i. » Bɔ Jezu wa 
kanbyɔ ɖɔ : « Nu tɛ viwungboonɔ nɛ ́ɔ ka na wa xɛ 
viwunzɔwatɔ nɛlɛ ? 16 Viwungboonɔ ɔ na wa, bo na 
hu viwunzɔwatɔ nɛlɛ, lobo na sɔ vǐwungble ɔ do alɔ 



mɛ na viwunzɔwatɔ ɖevo lɛ. » Ɖě mɛ ɖě ɖo to ɖo 
Jezu lɛ se mɔ ɔ, é ɖɔ : « Gbeɖe ! Akpa e na gbɔn. » 
17 Bɔ, Jezu kpɔn é bo ɖɔ : « Xo xe ɔ ɖě e wlan do 
Mǎwuxowema ɔ mɛ bo ɖɔ : 

"Zannuu ɖě xɔgbátɔ lɛ gbɛ ɔ wa huzu zannuu dodo ɔ" 
ɔ, 

twinmɛ tɛ wɛ e ɖo ? 18 Mɛ ɖebu ɖě na jɛ zannuu nɛ 
ji ɔ, mɛ ɔ na gba hannya. Bɔ na zannuu nɛ jɛ mɛɖe ji 
ɔ, e na li mɛ ɔ kpɔɖɔkpɔɖɔ. » 

Sɛnkplɔnmɛtɔ lɛ kpodo 
avɔsannu-xwlemawutɔgan lɛ kpo ɖo mɔ na Jezu 

(Matye 22.15-22 ; Maki 12.13-17) 
19 Sɛnkplɔnmɛtɔ lɛ kpodo avɔsannu-xwlemawutɔgan 

lɛ kpo mɔnujɛmɛ ɖɔ mi wu wɛ Jezu do lo ɔ do, bo jɛ 
ali klɛ d'e wu ji, bo na wle e haɖokpo haɖokpo. Amɔ 
é ɖibu na togun ɔ. 20 É wa jɛ Jezu cɔ ji, bo lɛ ɖo mɛ lɛ 
n'ɛ na é na xodo e ɖi mɛ ɖě ɖi nu na Mǎwu lɛ xa, bo 
na mɔ tɛn bo ɖo mɔ n'ɛ, bo sɔ xo ɖo nu utɔn, bo na 
sa ɛ na hwɛɖɔtɔ lɛ kpo tokpɔngan ɔ kpo. 21 Mɛ nɛlɛ 



wa kan xó xé ɔ byɔ Jezu bo ɖɔ : « Mɛsi, mǐ nywɛ ɖɔ 
xo ɖě a nɔ ɖɔ lɛ kpodo nu ɖě a nɔ kplɔn mɛ lɛ kpo bi 
wɛ nyi xojɔxo. Bɔ a ma nɔ kpɔn mɛɖe sin nukunta co 
bo nɔ ɖɔ xo gɛ. Amɔ, a nɔ kplɔn mɛ nugbo ɖě nɔ 
kpláan mɛ do Mǎwu sin ali ji ɔ. » 22 Din ɔ, sɛn ɔ na 
mǐ gbe ɖɔ mǐ nɛ su takwɛ Hlɔmaxɔsu ɖaxo ɔ tɔn a, 
alǒ e gbɛ ? 23 Amɔ, Jezu wɔ nu ɖě ɖo ayi mɛ na é ɔ, 
bo ɖɔ na é ɖɔ : 24 « Mì do akwagan ɖokpo xya un ma 
kpɔn. » Bɔ é do xya ɛ, bɔ Jezu kanbyɔ é bo ɖɔ : « 
Mɛnu wɛ e ɖe d'e ji ? Mɛnu sin nyikɔ wɛ e wlan d'e ji 
? » Bɔ é yigbe n'ɛ bo ɖɔ : « Seza wɛ » 25 Jezu wa ɖɔ 
na é ɖɔ : « Din ɔ, mì bo sɔ nu ɖě nyi Seza tɔn ɔ na 
Seza, bo sɔ nu ɖě nyi Mǎwu tɔn ɔ na Mǎwu. » 26 É 
ma ka mɔ xo ɖe sɔ ɖo nu utɔn bo na sɔ do hwɛ ɛ na 
gɛ. Ɖo, xosin ɖě e na lɛ kpaca é, bɔ émɛ bi ci xwi. 

Saduseyɛn lɛ kan nu byɔ do fɔnzɔnku ji 
(Matye 22.23-33 ; Maki 12.18-27) 

27 Saduseyɛn ɖelɛ sɛkpɔ Jezu. Élɛ wɛ nɔ gbɛ ɖɔ mɛ 



ɖě ku ɔ ma sɔ nɔ fɔn gɛ. É kanbyɔ Jezu ɖɔ :* 28 « 
Mɛsi, Mɔyizisɛn ɔ ɖɔ : "Na mɛɖe ma ji vi gɛ lobo ku ɔ, 
nɔvi ɔ nɛ bo sɔ asukusi ɔ da, bo ɖo vi donu n'ɛ." 29 Nɔvi 
nɔvi sunnu canwe ɖelɛ nɔ mǐ mɛ fi wayi kpɔn. Mɛ 
nukɔntɔn ɔ da asi. Ma ji vi kpo e kpo gɛ bo ku. 30 Mɛ 
awegɔ ɔ sɔ asukusi ɔ da. Bɔ ma ji vi gɛ bo ku. 31 Mɛ 
atɔngɔ ɔ sɔ asukusi ɔ da, bɔ u lɔsu ma ji vi gɛ bo ku. 
Mɔ wɛ e nyi ɖo na nɔvi nɔvi canwe lɛ bi ɔ nɛ. É ma ji 
vi gɛ bo ku. 32 Vivɔnu utɔn ɔ, nyɔnu asukusi ɔ lɔsu 
wa ku. 33 Din ɔ, hwenu ɖě mɛkuku lɛ na wa fɔn ɔ, 
mɛnu tɔn wɛ nyɔnu ɔ na wa nyi ? Ɖo, u nɛ ko nyi asi 
na émɛ canwe lɛ bi wayi nɛ. » 34 Jezu yigbe na é bo 
ɖɔ : « Ayigba ji fi wɛ sunnu lɛ nɔ ɖo asi da te ɔ, bɔ 
nyɔnu lɛ lɔsu nɔ ɖo asu da te ɔ. 35 Amɔ, mɛ ɖě jɛ xɛ 
bɔ Mǎwu na fɔn zɔn ku, bɔ é na nɔ gbɛ ɖě ja ɔ mɛ lɛ 
ma na da asi, alǒ asu gɛ. 36 É ma sɔ na ku gɛ. Ɖo, mɛ 
nɛlɛ na ci wɛnsagun lɛ xa. É na nyi Mǎwu vi, ɖo, é 
fɔn zɔn mɛkuku lɛ mɛ. 37 Fɔnzɔnku xo nɛ ɔ, Mɔyizi ko 

kɛ nu d'e wu ɖo wema utɔn mɛ, ɖo fi ɖě e ɖɔ tan zun 
ɖě ɖo myɔ ji ɔ tɔn te ɔ. E ylɔ Aklunɔ ̂Mǎwu ɖɔ ̂: 
Mǎwu Ablaxamu tɔn, Mǎwu Izaki tɔn kpodo Mǎwu 
Jakɔbu tɔn kpo. » 38 Jezu lɛvɔ ɖɔ : « Mǎwu ma nyi mɛ 
kuku lɛ sin Mǎwu gɛ. Amɔ, Mǎwu mɛ ɖě ɖo gbɛ lɛ 
tɔn wɛ e nyi. Ɖo, ɖo Mǎwu nukɔn ɔ, émɛ bi wɛ ɖo 
gbɛ. » 39 Sɛnkplɔnmɛtɔ ɖelɛ ka wa yi xo bo ɖɔ na 
Jezu ɖɔ : « Mɛsi, a ɖɔ xo ganji. » 40 Bɔ é ma sɔ gla bo 
kan xo ɖe byɔ ɛ gɛ. 

Mɛnu wɛ Mɛsya ɔ nyi na Davidi ? 
(Matye 22.41-46 ; Maki 12.35-37) 

41 Jezu ɖɔ na é ɖɔ : « Na e ka na ɖɔ Mɛsya ɔ nyi 
Davidi vi ɖo ? 42 Ɖo, Davidi lɔsu ɖɔ ɖo Ɖɛhan sin 
wema mɛ bo ɖɔ : 

" Aklunɔ ̂Mǎwu ɖɔ ̂na Aklunɔ ̂ce ɖɔ : 'Flɛn ayi ɖo 
aɖusixwe ce, 

43 kaka yi jɛ hwenu ɖě un na sɔ kɛntɔ tɔwe lɛ sɔ blo 
afɔɖotɛn na we ɔ.'" 

44 Davidi lɔsu nɛ ylɔ Mɛsya ɔ ɖɔ Aklunɔ ̂nɛ. Din ɔ, na 



e na lɛ nyi Davidi vi ɖo ? » 
Jezu ɖɔ e nɛ cɔ mɛɖe do sɛnkplɔnmɛtɔ lɛ wu 

(Matye 23.1-36 ; Maki 12.38-40) 
45 Jezu ɖɔ na ahwanvi utɔn lɛ ɖo togun ɖě ɖo to ɖo 

e ɔ bi sin nukɔn ɖɔ : 46 « Mì cɔ mìɖe do sɛnkplɔnmɛtɔ 
lɛ wu. É nɔ sɔ awu gaa do bo nɔ ɖo dan ɔ. Bɔ é nɔ 
joɖo ɖɔ mɛ lɛ nɛ dogbe na mi kpodo sisi kpo ɖo 
tokpletɛn lɛ. Bɔ é nɔ din na flɛn tɛn nukɔntɔn lɛ mɛ 
ɖo tokplegbasa lɛ kpodo nuɖutɛn lɛ kpo. » 
47 Sɛnkplɔnmɛtɔ nɛlɛ nɔ tafu asukusi lɛ bo nɔ yi nu 
étɔn lɛ bi. É nɔ sɔ hwenu susu bo nɔ xoɖɛ, na mɛ lɛ 
na kafu é. Mǎwu na dɔn to na é syɛnsyɛn. 

21 
Nunina asukusi wamamɔnɔ ɔ tɔn 

(Matye 12.41-44) 
1 Bɔ Jezu wa ɖe kɔ bo mɔ dɔkunnɔ lɛ ɖo nunina 

étɔn lɛ sɔ do nunina gba ɔ mɛ ɔ. 2 E lɛ mɔ asukusi 
wamamɔnɔ ɖe bɔ e ɖo akwagan kpɛvi bi ɔ awe sɔ do 



gba ɔ mɛ ɔ. 3 Bɔ Jezu ɖɔ : « Ma ɖɔ nugbo na mì, 
asukusi wamamɔnɔ xe ɔ na nu hu mɛ bi. 4 Ɖo, mɛ 
nɛlɛ bi ɔ, akwa ɖě ma vɛ na é gɛ ɔ wu wɛ é ɖe te bo 
na. Amɔ, uwɔ nyi wamamɔnɔ co ɔ, e na nu ɖě ɖo asi 
utɔn bɔ e na ɖu bo nɔ gbɛ ɔ bi. » 

Jezu ɖɔ e na gba Jeluzalɛmu sin sinsɛnxɔ ɔ 
hannya 

(Matye 24.1-2 ; Maki 13.1-2) 
5 Mɛɖe lɛ ɖo xo ɖɔ do ɖě sinsɛnxɔ ɔ wu ɔ. É ɖɔ e nɛ 

kpɔn ɖě zannuu ɖě e sɔ gba xɔ ɔ na lɛ nyɔ ikpɔn ɖo ɔ 
; bo kpɔn nu ɖě mɛ lɛ na bɔ e sɔ ɖo acɔ nyi n'ɛ lɛ. Bɔ 
Jezu ɖɔ : 6 « Azan ɖelɛ na wa wa bɔ xɔ ɖagbɛ ɖě mì 
ɖo mɔ nɛ ɔ, adǒ ɖokpo gee lɔsu ma na kpo ɖo te gɛ. 
E na gba ɛ bi hannya. » 
Jezu ɖɔ xo do nu ɖě na jɔ co bɔ hwɛɖɔzan na wa 

lɛ wu 
(Matye 24.3-14 ; Maki 13.3-13) 

7 Bɔ ahwanvi lɛ kanbyɔ Jezu ɖɔ : « Mɛsi, hwe tɛ nu 



wɛ nu nɛlɛ na jɔ do ? Nu tɛ wɛ na xlɛ ɖɔ nu nɛlɛ na 
jɔ ? » 8 Jezu ɖɔ : « Mì cɔ mìɖe na mɛɖe nɛ ma wa blɛ 
mì o. Ɖo, mɛ susu na wa bo na jɛ nyikɔ ɖɔ milɛ wɛ 
nyi Klisu ɔ, bo na nɔ ɖɔ hwe ɔ nu ko su. Amɔ, mì ma 
xodo é o. 9 Na mì wa ɖo ahwan kpodo gufinfɔn lɛ 
kpo xo se ɔ, mì ma ɖibu o. Ɖo, nu nɛlɛ ɖo na jɔ hwɛ. 
Amɔ, ma ko nyi gbɛ ɔ sin vivɔnu wɛ wa gɛ. » 10 Nɛ ́ɔ 
godó ɔ, Jezu ɖɔ na é ɖɔ : « To ɖe na tɔn ahwan to 
ɖe. Bɔ axɔsuɖuto ɖe na tɔn ahwan axɔsuɖuto ɖe. 
11 Bɔ ayǐgba na dan-awu kpodo hlɔňhlɔń kpo. Azɔn 
baɖabaɖa lɛ kpodo adɔ kpo na tɔn ɖo filɛ-filɛ. Nu 
dobu ɖelɛ na jɔ bɔ wuntun ɖaxo ɖaxo lɛ na tiin ɖo 
jixwe. 12 Co bɔ nu nɛlɛ bi na jɔ ɔ, e na wa wle mì bo 
na do ya na mì. E na sa mì na tokplegbasa sin gan lɛ 
bɔ é na su mì do gankpa mɛ. E na dɔn mì yi hwɛ 
nukɔn ɖo axɔsu lɛ kpodo tokpɔngan lɛ kpo de ɖo nyɛ 
wutu. 13 Hwenɛnu ɔ, mì na mɔ tɛn bo ɖe kunnu na 
un ɖo é de. 14 Mì nywɛ ganji, mì ma ɖo na lin tamɛ 



do xo ɖě mì na ɖɔ bo na hwlɛn mìɖe gan ɔ wu gɛ.* 
15 Ɖo, na na mì xo ɖě mì na ɖɔ lɛ kpodo nunywɛ kpo. 
Bɔ na mì ɖɔ xo ɔ, kɛntɔ mìtɔn lɛ ɖe ma na mɔ xo ɖe 
d'e wu gɛ. É ma na kpewu bo nɔte ɖo nukɔn na mì 
gɛ. 16 Mì tɔ lɛ kpodo mì nɔ lɛ lɔsu kpo, mì nɔvi lɛ 
kpodo mɛ mìtɔn lɛ kpo kaka jɛ xɔntɔn mìtɔn lɛ ji, é 
na sa mì na gan lɛ. Bɔ é na ɖo kuhwɛ na mɛ susu ɖo 
mì mɛ. 17 Mɛ bi na gbɛ wan na mì ɖo nyɛ wutu. 
18 Amɔ, ɖa mìtɔn ɖokpo lɔsu ma na hwe gɛN. 19 Mì 
dogan, ɖo, mɔ wɛ mì na blo bo hwlɛn gbɛ mìtɔn. » 

Jezu ɖɔ xo do ɖě e na gba Jeluzalɛmu ɖo ɔ wu 
(Matye 24.15-21 ; Maki 13.14-19) 

20 Jezu lɛ ɖɔ : « Na mì mɔ bɔ kɛntɔ lɛ sɔ ahwan nǔ 
bo wa xa Jeluzalɛmu ɔ, mì nywɛ ɖɔ hwenu ɖě e na 
gba ɛ do ɔ sɛkpɔ. 21 Hwenɛnu ɔ, mɛ ɖě na ɖo Judê lɛ 
nɛ hɔn yi sokanmɛ. Bɔ mɛ ɖě na ɖo toxo ɔ mɛ lɛ ɔ, é 

nɛ hɔn tɔn. Bɔ mɛ ɖě na ɖo gletoxo lɛ mɛ ɔ, é nɛ ma 
byɔ toxo ɔ mɛ o. 22 Ɖo, azan nɛlɛ na nyi hlɔnɖiɖe sin 
azan. Bɔ nu ɖě e ko wlan do Mǎwuxowema mɛ lɛ na 
jɔ. 23 Aheelu na nyɔnu ɖě na ɖo xo kpodo ɖě na ɖo 
anɔ na vi kpo ɖo azan nɛlɛ gbe lɛ. Ɖo, mɛ ɖě na nɔ 
to ɔ mɛ lɛ na se awuvɛ tawun. Bɔ Mǎwu na ɖe 
xomɛsinsin utɔn xlɛ togun ɔ. 24 E na hu mɛ ɖelɛ 
kpodo dɛnkpe kpo, bo na wle mɛ ɖelɛ yi 
kannumɔgbenu. Bɔ e na bɛ é yi to lɛ mɛ to lɛ mɛ. Bɔ 
mɛ ɖě ma nyi Jwifu gɛ lɛ na gidi Jeluzalɛmu toxo ɔ. 
É na blo mɔ kaka yi jɛ hwenu ɖě azan ɖě Mǎwu na é 
ɔ na vɔ do ɔ. » 

Hwenu ɖě Gbɛtɔvyɔ na wa ɔ 
25 Jezu lɛ ɖɔ : « Nuji-awu lɛ na tɔn ɖo hweyivɔ mɛ, 
ɖo sun mɛ kpodo sunvi lɛ kpo mɛ. Bɔ bu ɖaxo ɖe na 
jɛ mɛ lɛ ji ɖo ayǐgba ɔ ji. Mɛ lɛ na dando nyi na éɖe, 
ɖo, axu na ɖo adan wa ɔ bo na jɛma. Bɔ bu na jɛ mɛ 
lɛ ji. Ɖo, é na ɖo tamɛ lin do nu ɖě ɖo na jɔ do gbɛ ɔ 
ji lɛ wu ɔ. 26 Mɛ lɛ na ɖo nu ɖě na wa jɔ do gbɛ ɔ ji lɛ 



linkpɔn kaka bo na ku. Ɖo, acɛkpikpa jixwe tɔn lɛ na 
jɛma. 27 Hwenɛnu wɛ e na mɔ Gbɛtɔvyɔ bɔ e na zɔn 
akpɔkpɔ mɛ bo wa, ɖo hlɔňhlɔń kpodo gigo ɔ bi kpo 
mɛ.* 28 Bɔ na nu nɛlɛ wa jɛ ijɔ ji ɔ, mì ci tê bo dogan. 
Ɖo, hwenu ɖě Mǎwu na hwlɛn mì gan ɔ sɛkpɔ. » 

Axɔśúɖûɖû Mǎwu tɔn sɛkpɔ 
(Matye 24.32-35 ; Maki 13.28-31) 

29 Bɔ Jezu jlɛ nu do nu wu na ahwanvi lɛ bo ɖɔ : « 
Mì kpɔn figitin kpodo atin ɖelɛ bi kpo. 30 Na mì mɔ 
bɔ ama lɛ jɛ izɔn ji ɔ, mì lɔsu mì nɔ nywɛ ɖɔ jikun 
hwenu ɖo sɛkpɔ ɔ. 31 Mɔ ɖokpo ɔ, na mì wa mɔ bɔ nu 
ɖě xo un ɖɔ na mì lɛ ɖo jɔ ɔ, mì nywɛ ɖɔ Axɔśúɖûɖû 
Mǎwu tɔn sɛkpɔ. 32 Ma ɖɔ nugbo na mì, gbɛtɔ egbe 
tɔn lɛ bi ma na ku co bɔ nu nɛlɛ bi na jɔ gɛ. 33 Jixwe 
kpodo ayǐgba kpo na wayi. Amɔ, xo celɛ na tiin 
tɛgbɛ. » 

Jezu ɖɔ e nɛ nɔ aceji 

34 Jezu ɖɔ : « Mì nɔ aceji. Mì ma jo mìɖe do na nu 
ɖu zɛ jlɛ wu, ahannunu kpodo linkpɔn gbɛmɛ tɔn lɛ 
kpo nɛ hu ayi na mì o. Na e ma nyi mɔ gɛ ɔ, azan nɛ ́
ɔ na wa su mì ɖo ajijimɛ. 35 Ɖo, ayi nɛ ́ɔ na wa hɔn 
do gbɛtɔ ɖě ɖo ayǐgba ɔ ji lɛ bi ji ɖi ɖě kanlin nɔ jɛ 
mɔ mɛ ɖó ɔ xa. 36 Amɔ, mì nɔ aceji. Mì nɔ xoɖɛ hwe 
bi nu. Nɛ ɔ, mì na ɖo hlɔňhlɔń bo na gbɔn nu ɖě na 
wa jɔ lɛ mɛ. Bɔ mì na kpewu bo na nɔte bo na wa 
kpe nyɛ Gbɛtɔvyɔ. » 

37 Jezu nɔ kplɔn nu mɛ lɛ ɖo sinsɛnxɔ ɔ mɛ ɖo kle. 
Bɔ zan mɛ ɔ, e nɔ yi nɔ so ɖě e nɔ ylɔ ɖɔ Olivutinso ɔ 
ji. 38 Bɔ zanfɔnnu tɛɛn ɔ, togun ɔ bi nɔ wa ɛ de ɖo 
sinsɛnxɔ ɔ mɛ bo nɔ ɖoto e.* 

22 
Mɛ lɛ bla se do Jezu wu 

(Matye 26.1-5 ; Maki 14.1-2 ; Jaan 11.45-53) 
1 Wɔxuxu wɔfɔnnu ma t'e mɛ xwe ɖě e nɔ ylɔ ɖɔ 

Paki ɔ ɖo sɛkpɔ ɔ. 2 Bɔ avɔsannu-xwlemawutɔgan lɛ 
kpo sɛnkplɔnmɛtɔ lɛ kpo ɖo ɖě é na wa ɖo, bo na hu 
Jezu ɔ sin ayi kan ɔ. Ɖo, é ɖo bu ɖi si togun ɔ. 
3 Hwenɛnu ɔ, Awovi wa byɔ ayixa mɛ na Juda, ɖě e 
nɔ ylɔ ɖɔ Isikalyɔti ɔ. U lɔsu ka ɖo mɛsɛdo weyawe lɛ 
mɛ. 4 Bɔ Juda wa yi to ɖě e na sa Jezu ɖo ɔ xɛ 
avɔsannu-xwlemawutɔgan lɛ kpodo sinsɛnxɔcɔtɔ lɛ 
sin gan lɛ kpo. 5 E vivi na é bɔ é ɖɔ do akwa ji. 
6 Hwenɛnu ɔ, Juda yigbe bo jɛ ɖě e na wa ɖo bo sa 
Jezu na é bɔ togun ɔ ma na nywɛ gɛ ɔ din ji. 

Jezu zɔn Paki xwe nuɖiɖa 
(Matye 26.16-19 ; Maki 14.12-16) 

7 Wɔxuxu wɔfɔnnu ma te mɛ sin xwezan ɔ kpe bɔ e 
ɖo na hu lɛngbɔvi Paki tɔn ɔ. 8 Jezu sɛ Piyɛɛ kpo 
Jaan kpo do bo ɖɔ : « Mì wa yi ɖa nuɖuɖu ɖě mǐ na 
ɖu ɖo Paki xwe ɔ gbe ɔ. » 9 Bɔ é kanbyɔ ɛ ɖɔ : « Fi tɛ 
wɛ a joɖo ɖɔ mì na ɖa nuɖuɖu ɔ te ? » 10 Jezu yigbe 
na é bo ɖɔ : « Na mì byɔ toxo ɔ mɛ tlolo ɔ, mì na 
xôgo dawe ɖe bɔ e hɛn tɔyizɛn ta bɔ sin t'e mɛ. Mì 



xodo e bo yi xwe ɖě gbe e na byɔ ɔ. 11 Bɔ mì na ɖɔ 
na xwetɔ ɔ ɖɔ : "Mɛsi ɖɔ mǐ nɛ wa kanbyɔ we ɖɔ xɔ 
tɛ mɛ wɛ mi kpodo ahwanvi mitɔn lɛ kpo na ɖu Paki 
xwe ɔ te ja." 12 Bɔ xwetɔ ɔ na do xɔ ɖaxo ɖe xya mì 
ɖo singbo ɖe ji, bɔ e ko ɖo acɔ na. Flɛn wɛ mì na ɖa 
xwe nuɖuɖu ɔ te. » 13 Bɔ Ahwanvu awe lɛ yi bo mɔ 
nu lɛ ɖi ɖě Jezu ko ɖɔ na é ɖó ɔ xa pɛɛ. Bɔ é ɖa Paki 
xwe sin nuɖuɖu ɔ. 

Paki xwe yɔyɔ ɔ 
(Matye 26.26-29 ; Maki 14.22-25 ; 1 Kolɛntinu 

11.23-26) 
14 Bɔ ɖě gan ɔ wa xo ɔ, Jezu kpo mɛsɛdo utɔn lɛ kpo 

flɛn ayi bo na ɖu nu. 15 Bɔ e ɖɔ na é ɖɔ : « E joɖo un 
tawun ɖɔ ma ɖu Paki xwe xe ɔ xɛ mì co bo na se 
awuvɛ. 16 Ɖo, ma ɖɔ na mì, un ma sɔ na ɖu Paki xwe 
ɔ ɖe gbeɖe kaka yi jɛ hwenu ɖě Mǎwu na sɔ nu ɖě e 
nyi ɔ xlɛ ɖo Axɔśúɖûɖû utɔn ɔ mɛ gɛ. » 17 Nɛ ́ɔ godó 
ɔ, Jezu sɔ vɛɛn kɔfu ɖokpo, bo dokpɛ na Mǎwu. E sɔ 
na mɛsɛdo lɛ bo ɖɔ : « Mì yi bo do nu i mɛ. 18 Ɖo, ma 



ɖɔ na mì, un ma sɔ na nu vɛɛn ɖe gbeɖe kaka yi jɛ 
hwenu ɖě Axɔśúɖûɖû Mǎwu tɔn ɔ na wa do ɔ gɛ. » 
19 Nɛ ́ɔ godó ɔ, Jezu sɔ wɔxuxu bo dokpɛ na Mǎwu. E 
kan wɔxuxu ɔ, bo na mɛsɛdo lɛ bo ɖɔ : « Wɔxuxu xe 
ɔ wɛ nyi agbaza ce ɖě e sɔ na do ta mìtɔn mɛ ɔ. Mì 
nɔ blo mɔ, bo na nɔ flin un na. » 20 Ɖě é ɖu nu vɔ ɔ, 
Jezu lɛ sɔ vɛɛn kɔfu gigɔ ɖokpo na é bo ɖɔ : « Vɛɛn 
xe ɔ wɛ nyi Akɔjijɛ yɔyɔ ɖě Mǎwu blo sɔ gbɔn ahun 
ce ɖě kɔn nyi ayi do ta mìtɔn mɛ ɔ mɛ. » 

Jezu ɖɔ e na sa mi 
(Matye 26.20-25 ; Maki 14.17-21) 

21 Jezu ɖɔ : « Mɛ ɖě joɖo na sa un ɔ ɖie ɖo nu ɖu xɛ 
un ɔ. 22 Nugbo wɛ, nyɛ Gbɛtɔvi ɔ ɖo na ku ɖi ɖě 
Mǎwu ko to nu lɛ ɖó ɔ xa. Amɔ, aheelu na mɛ ɖě na 
sa un ɔ. » 23 Bɔ mɛsɛdo lɛ jɛ ikanbyɔ ɖo éɖelɛ mɛ ji 
bo ɖɔ : « Mɛnu wɛ ɖo mǐ mɛ bo ɖo nu mɔwunkɔtɔn 
na do sin ɔ ? » 

Mɛnu wɛ nyi gan ? 
(Matye 18.1 ; 20.25-28 ; Maki 9.34 ; 10.42-45) 



24 Nɛ ́ɔ godó ɔ, mɛsɛdo lɛ wa jɛ nu dɔn ɖo éɖelɛ mɛ 
ji, bo nɔ ɖɔ : « Mɛnu wɛ na nyi gan ɖo mǐ mɛ* ? » 
25 Jezu ɖɔ na é ɖɔ : « Axɔsu Togun mayisenɔ lɛ tɔn lɛ 
nɔ ɖegbe do tovi étɔn lɛ ji gannaganna. Bɔ mɛ ɖě nɔ 
ɖu gan na é lɛ nɔ joɖo ɖɔ e nɛ ylɔ mi ɖɔ ɖagbɛwatɔ. 
26 Nɛ ma nyi mɔ na mìlɛ o. Amɔ, na mɛɖe joɖo na 
nyi gan ɖo mì mɛ ɔ, nɛ sɔ uɖe ɖo yɔkpɔvu tɛnmɛ na 
mì mɛ bi. Bɔ na mɛɖe joɖo na nyi gan ɖo mì mɛ ɔ, 
nɛ ci ɖi mɛsɛntɔ xa.* 27 Ɖo mɛ ɖě ɖo nu ɖu ɔ kpodo 
mɛ ɖě ɖo nuɖuɖu ma ɔ kpo mɛ ɔ, mɛnu wɛ nyi gan* 
? Ma nyi mɛ ɖě ɖo nu ɖu ɔ wɛ a ? Nyɛ ɖie ka ci mɛ 
ɖě ɖo nuɖuɖu ma ɔ xa ɖo mì mɛ. 28 Mì wɛ nyi mɛ ɖě 
nɔ godo na un ɖo awuvɛ celɛ sin hwenu ɔ. 29 Nɛ ɔ wɛ 
zɔn bɔ un sɔ axɔsuɖuto ɔ ɖo te na mì, ɖi ɖě Atɔye sɔ 
ɖo te na un ɖó ɔ xa. 30 Nɛ ɔ, mì na ɖu nu bo na nu 
ahan xɛ un ɖo axɔsuɖuto ce mɛ. Bɔ mì na flɛn ayi ɖo 

axɔsuzinkpo lɛ ji bo na ɖɔ hwɛ na akɔta weawe 
Izlayɛĺi tɔn lɛ.* » 

Jezu ɖɔ Piyɛɛ na gbɛ mi gba atɔn 
(Matye 26.31-35 ; Maki 14.27-31 ; Jaan 13.36-38) 

31 Aklunɔ ̂  ɖɔ na Simɔ Piyɛɛ ɖɔ : « Simɔ, Simɔ, ɖoto 
xo ! Awovi byɔ gbe ɖɔ mi na fu mì ɖi ɖě e nɔ fu 
ajinukun ɖó ɔ xa. 32 Amɔ, un xoɖɛ ɖo ta tɔwe mɛ na 
nuɖiɖi nɛ ma hwedo we o. Bɔ hwenu ɖě a na lɛkɔ 
wa ali ɖagbɛ ɔ ji ɔ, do awusyɛn lanmɛ na nɔvi lɛ. » 
33 Bɔ Piyɛɛ ɖɔ n'ɛ ɖɔ : « Un ɖo gbesisɔ. E byɔ gan mɛ 
ɔ, na yi xɛ we ; e byɔ ku lɔsu ɔ, na ku xɛ we. » 34 Jezu 
ka ɖɔ : « Piyɛɛ, ma ɖɔ na we ɖɔ zan xe ɔ mɛ ɔ, co na 
koklo na dose ɔ, a na ko gbɛ gba atɔn ɖɔ mi ma nyɔ 
un nyi gɛ. » 
Jezu ɖɔ na ahwanvi utɔn lɛ ɖɔ é nɛ sɔ ahwan nǔ 
35 Nɛ ́ɔ godó ɔ, Jezu wa kanbyɔ mɛsɛdo lɛ ɖɔ : « 

Hwenu ɖě un sɛ mì do azɔ gbe bɔ mì ma hɛn aɖɔkɛn, 

glo kpodo afɔkpa kpo gɛ ɔ, mì jɛ nu ɖe sin do wɛ a ? 
» Bɔ é yigbe bo ɖɔ : « Eo, mǐ ma jɛ nu ɖe sin do gɛ.* » 
36 Bɔ Jezu ɖɔ na é ɖɔ : « Din ɔ, na mɛɖe ɖo aɖɔkɛn ɔ, 
nɛ sɔ hɛn. Mɛ ɖě ɖo glo ɔ lɔsu nɛ sɔ hɛn. Bɔ mɛ ɖě 
ma ɖo dɛnkpe gɛ ɔ, nɛ sa awu gaa utɔn bo yi xɔ. 
37 Ɖo, ma ɖɔ na mì, nu ɖě e wlan do awuye ɖo 
Mǎwuxowema mɛ bo ɖɔ : "E sɔ ɛ mɔ adanuwatɔ na" 
ɔ, e ɖo na jɔ. Bɔ nugbo ɔ, xo ɖě e ɖɔ do awuye ɔ ɖo 
na jɔ. » 38 Bɔ mɛsɛdo lɛ ɖɔ : « Aklunɔ ̂, dɛnkpe awe 
ɖie. » Jezu yigbe na é bo ɖɔ : « E kpe mɔ. » 

Jezu yi xoɖɛ ɖo Olivutinso ji 
(Matye 26.36-46 ; Maki 14.32-42) 

39 Jezu tɔn bo ɖido Olivutinso ɔ ji ɖi ɖě e ko nɔ blo 
ɖó ɔ xa. Bɔ ahwanvǔ utɔn lɛ xodo e. 40 Ɖě e jɛ dɔn ɔ, 
e ɖɔ na é ɖɔ : « Mì xoɖɛ bo ma wa jɛ tɛnkpɔn mɛ o. » 
41 Nɛ ́ɔ godó ɔ, Jezu sɛyi la na é ɖi mɛtlukpo gban xa 

bo jɛ klo bo jɛ ɖɛ xo ji bo ɖɔ : 42 « Atɔye, na a joɖo ɔ, 
awuvɛ kɔfu xe ɔ nɛ gbɔn akpa na un. Nɛ ma ka nyi 
joɖo ce o. Amɔ, joɖo tɔwe nɛ nyi wiwa. » [ 43 Bɔ, 
wɛnsagun Mǎwu tɔn ɖokpo jɛte zɔn jixwe, bo wa do 
awusyɛn lanmɛ n'ɛ. 44 Ahwi xo Jezu ɖo awuvɛ ɖě ja ɔ 
wutu. Bɔ e lɛ xoɖɛ tawun. Bɔ dɛɛn utɔn ci ahun xa, 
bo nɔ ja kɔn nyi ayi.]N 45 Ɖě e xoɖɛ vɔ ɔ, e ci tê bo yi 
mɔ ahwanvi lɛ bɔ é ɖo amlɔ ɖɔ ɔ. Ɖo, ahwi xo é. 
46 Bɔ Jezu ɖɔ na é ɖɔ : « He ! Amlɔ wɛ mì ɖo dɔ a ! 
Mì ci tê bo xoɖɛ bo ma wa jɛ tɛnkpɔn mɛ o. » 

E wle Jezu 
(Matye 26.47-56 ; Maki 14.43-50 ; Jaan 18.3-11) 

47 Jezu kpo ɖo xo nɛ ́ɔ ɖɔ na ahwanvi lɛ bɔ mɛ ɖelɛ 
jan wɛ wa xwetɔn. Bɔ Juda ɖě ɖo mɛsɛdo weawe lɛ 
mɛ ɔ zɔn nukɔn na é bo wa. E sɛkpɔ Jezu bo kpla asi 
kɔ n'ɛ. 48 Jezu ɖɔ n'ɛ ɖɔ : « Asi wɛ na a kpla kɔ na nyɛ 

                                                           

 N22.44 Xixamɛ xé lɛ ́ma ɖo Mǎwuxowema 
nukɔntɔn ɖě è wlan kpo alɔ kpo lɛ susu mɛ gɛ. 



Gbɛtɔvi ɔ bo na sa un na mɛ lɛ a ? » 49 Bɔ ahwanvi lɛ 
mɔ nu ɖě joɖo na jɔ ɔ bo kanbyɔ Jezu ɖɔ : « Aklunɔ ̂, 
mǐ nɛ jɛ dɛnkpe tɔ mɛ lɛ ji a ? » 50 Bɔ mɛ ɖokpo ɖo é 
mɛ bo kpa to aɖusixwe tɔn ɔ na 
Avɔsannu-xwlemawutɔ ɖaxo ɔ sin mɛsɛntɔ ɖokpo. 
51 Amɔ, Jezu yi xo bo ɖɔ : « Mì gbɔ ! Mì ma glɔn ali 
na é o ! » Nɛ ́ɔ godó ɔ, e tɔ alɔ mɛsɛntɔ ɔ sin to bɔ to 
ɔ jɛ tɛn utɔn mɛ. 52 Bɔ Jezu wa ɖɔ na 
avɔsannu-xwlemawutɔgan lɛ, sinsɛnxɔcɔtɔ gan lɛ 
kpodo tomɛxo lɛ kpo ɖɔ : « Jaguda ɖe wɛ un nyi bɔ 
mì fɔ dɛnkpe kpodo kpo kpo bo wa iwle un gbe a ? 
53 Nyɛ kpodo mì kpo jan wɛ nɔ nɔ kpɔ ɖo sinsɛnxɔ ɔ 
mɛ ayihɔngbe ayihɔngbe. Co ɔ, mì ma ka wle un gɛ. 
Amɔ din ɔ, gan mìtɔn wɛ xo bɔ, zinflu mɛ sin 
hlɔňhlɔń lɛ na wa azɔ étɔn.* » 

Piyɛɛ gbɛ ɖɔ mi ma nyɔ Jezu nyi gɛ 
(Matye 26.69-75 ; Maki 14.53-54,66-72 ; Jaan 

18.12-18,25-27) 

54 É wle Jezu bo kpláan ɛ yi avɔsannu-xwlemawutɔ 
ɖaxo ɔ sin xwegbe. Piyɛɛ xodo é, ma ka lɔn bo sɛkpɔ 
é gɛ. 55 E bɔ myɔ ɖaxo ɖe do avɔsannu-xwlemawutɔ 
ɖaxo ɔ sin kɔxo. Bɔ mɛ lɛ flɛn ayi lilɛ do myɔ ɔ. Bɔ 
Piyɛɛ yi flɛn é mɛ. 56 Avɔsannu-xwlemawutɔ ɖaxo ɔ 
sin mɛsɛntɔ nyɔnu ɖokpo mɔ Piyɛɛ ɖo ayiflɛnflɛn ɖo 
myɔ ɔ kɔn. E kpɔn ɛ kaka bo ɖɔ : « Nya xe ɔ lɔsu nɔ 
xodo Jezu. » 57 Amɔ, Piyɛɛ gbɛ bo ɖɔ : « Nawe, un ma 
nyɔ ɛ nyi gɛ. » 58 Zaanɖe ɔ, mɛ ɖevo lɛ mɔ Piyɛɛ bo 
ɖɔ : « Hi lɔsu ɔ, a ɖo é mɛ. » Amɔ, Piyɛɛ yigbe bo ɖɔ : 
« Eo, un ma ɖo é mɛ gɛ. » 59 E na lɛ blo ganxixo 
ɖokpo mɔ xa ɔ, mɛ ɖevo lɛ wa xo ɖokpo ɔ ji bo ɖɔ : « 
Dawe xe ɔ nɔ xodo Jezu jan ! Ɖo, Galilenu wɛ e nyi. 
» 60 Amɔ, Piyɛɛ yigbe bo ɖɔ : « Dawe, un ma nyɔ nu 
ɖě a ɖo ɖɔ ɔ nyi gɛ. » Mɔ ɖiɖɔ mɛ utɔn kpowun ɔ, 
koklo ɖokpo jan wɛ dose. 61 Bɔ Aklunɔ ̂  lilɛ bo kpɔn 
ɛ tini-tini. Bɔ Piyɛɛ wa flin xo ɖě Aklunɔ ̂ɖɔ n'ɛ ɔ. 
Aklunɔ ̂ɖɔ n'ɛ wayi ɖɔ : « Zan xe ɔ mɛ ɔ, co na koklo 
na dose ɔ, a na ko gbɛ gba atɔn ɖɔ mi ma nyɔ un nyi 



gɛ. » 62 Bɔ e tɔn bo vi avi kaka. 
Mɛ lɛ ko Jezu bo xo e 

(Matye 26.67-68 ; Maki 14.65) 
63 Mɛ ɖě lɔ mɛ Jezu te lɛ ɖo ko e ɔ, bo ɖo xo e ɔ. 64 É 

bla nukun mɛ n'ɛ bo nɔ ɖɔ n'ɛ ɖɔ : « Ɖɔ mɛ ɖě xo we 
ɔ na mǐ na kpɔn. » 65 Bɔ é ɖɔ xo susu ɖevo lɛ bo sɔ 
zun i na. 

E kpláan Jezu yi Jwifu lɛ sin hwɛɖɔxɔsa 
(Matye 26.59,63-65 ; Maki 14.55,61-64) 

66 Ɖě ayi wa hɔn ɔ, tomɛxo lɛ, 
avɔsannu-xwlemawutɔgan lɛ kpo sɛnkplɔnmɛtɔ lɛ 
kpo wa kple. Bɔ é kpláan Jezu yi hwɛɖɔxɔsa étɔn. 
67 Bɔ é ɖɔ n'ɛ ɖɔ : « Hi wɛ nyi Mɛsya ɔ a ? » E yigbe 
na é bo ɖɔ : « Un ɖɔ na mì ɔ, mì ma na ɖi gɛ. 68 Bɔ na 
un kan xo byɔ mì ɔ, mì ma ɖo gbe na yi na un gɛ. 
69 Amɔ, bɛ zɔn din ɔ, nyɛ Gbɛtɔvi ɔ na flɛn aɖusixwe 
na Mǎwu hlɔnhlɔnnɔ ɔ. » 70 Bɔ émɛ bi ɖɔ : « Hun 
Mǎwu sin vi wɛ a nyi a ? » E yigbe na é ɖɔ : « U nɛ 



mì ko ɖɔ nɛ. Mǎwu vi ɔ wɛ un nyi. » 71 Bɔ é ɖɔ : « Din 
ɔ, mǐ ma lɛ ɖo hudo kunnuɖetɔ ɖe tɔn gɛ. Ɖo, mǐ 
lɔsu mǐ se bɔ e sɔ nu utɔn ɖɔ na. » 

23 
E kpláan Jezu yi hwɛnukɔn ɖo tokpɔngan Pilati 

de 
(Matye 27.1-2,11-14 ; Maki 15.1-5 ; Jaan 18.28-38) 
1 Tomɛxo lɛ, avɔsannu-xwlemawutɔgan lɛ kpodo 

sɛnkplɔnmɛtɔ lɛ kpo bi ci tê bo kpláan Jezu yi Pilati 
de. 2 Bɔ é jɛ hwɛ do e ji bo ɖɔ : « Mǐ mɔ nya xe ɔ bɔ e 
ɖo wuluwulu dɔn wa to mǐtɔn mɛ ɔ. E nɔ ɖɔ na tovi 
lɛ ɖɔ é nɛ ma su takwɛ Hlɔmaxɔsu ɖaxo Seza tɔn o, 
bo nɔ ɖɔ mi wɛ nyi Mɛsya, axɔsu ɔ. » 3 Bɔ Pilati 
kanbyɔ Jezu ɖɔ : « Hi wɛ nyi axɔsu Jwifu lɛ tɔn ɔ a ? 
» Bɔ Jezu yigbe n'ɛ bo ɖɔ : « U nɛ a ko ɖɔ nɛ. » 
4 Pilati ɖɔ na avɔsannu-xwlemawutɔgan lɛ kpodo 
gbɛtɔ ahwan ɖě wa flɛn lɛ kpo ɖɔ : « Un ma mɔ 
nuwanyido ɖe na nya xe ɔ bo na ɖo hwɛ n'ɛ gɛ. » 



5 Amɔ, avɔsannu-xwlemawutɔgan lɛ lɛ wa xo ɖokpo ɔ 
ji bo ɖɔ : « E ɖo tovi lɛ fɔn do ji kpodo nukplɔnmɛ 
utɔn lɛ kpo ɔ. Bɔ e bɛ nu nɛ zɔn Galile bo gbɔn Judê 
to ɔ bi mɛ, kaka bo wa tɔn ɖo fi. » 

E kpláan Jezu yi Elodu de 
6 Ɖě Pilati se xo nɛlɛ ɔ, e kanbyɔ ɖɔ Galilenu wɛ nya 
ɔ nyi ja. 7 Bɔ ɖě Pilati wa se ɖɔ to ɖě Elodu kpa acɛ 
na ɔ mɛ nu wɛ Jezu nyi ɔ, e sɛ ɛ do Elodu de. Ɖo, 
Elodu ɔ lɔsu wa Jeluzalɛmu ɖo hwenɛnu. 8 Ɖě Elodu 
mɔ Jezu ɔ, e vivi n'ɛ tawun. Ɖo, mɛ lɛ ko ɖɔ Jezu sin 
xo n'ɛ wayi bɔ e ko ɖo din xoxo na mɔ ɛ ɔ. E nywɛ 
ɖɔ mi ko wa mɔ ɛ ɔ, e na blo nǔji-awǔ ɖe bɔ mi na 
kpɔn. 9 Elodu kan xo susu byɔ Jezu. Amɔ, Jezu ma 
ka ɖɔ xo ɖe n'ɛ gɛ. 10 Avɔsannu-xwlemawutɔgan lɛ 
kpodo sɛnkplɔnmɛtɔ lɛ kpo ɖo tɛn ɔ mɛ, bo ɖo hwɛ 
do Jezu kpodo hlɔňhlɔń kpo ɔ. 11 Elodu kpodo 
ahwanyitɔ ́utɔn lɛ kpo mɔ nuvɔnɔ na Jezu bo ɖo ca ɛ 
ko ɔ. É sɔ axɔsuwu ɖagbɛ ɖagbɛ ɖe bo sɔ do n'ɛ, lobo 
lɛ sɛ ɛ do Pilati. 12 Gbenɛgbe ɔ, Elodu kpodo Pilati 



kpo ɖě ma nɔ mɔ éɖe gbɔ ɖayǐ gɛ ɔ, é wa huzu 
xɔntɔn. 

E tafu Jezu bo ɖo kuhwɛ n'ɛ 
(Matye 27.15-26 ; Maki 15.6-15 ; Jaan 18.39-40 ; 

19.4-16) 
13 Pilati wa ylɔ avɔsannu-xwlemawutɔgan lɛ, gan lɛ 

kpodo tovi lɛ kpo. 14 E ɖɔ na é ɖɔ : « Mì kpláan nya 
xe ɔ wa na un bo ɖɔ e ɖo wuluwulu dɔn wa to ɔ mɛ 
ɔ. Bɔ un ka kan xo byɔ ɛ ɖo mì mɛ bi sin nukun mɛ. 
Bɔ un ma mɔ nu ɖě sin hwɛ mì ɖo do e lɛ ɖe bo na 
ɖo kuhwɛ n'ɛ gɛ. 15 Elodu lɔsu ma mɔ xo ɖe d'e wu 
gɛ. U wɛ zɔn bɔ e lɛvɔ sɛ ɛ do mǐ. Ɖě na nu ka ɖo mɔ 
ɔ, e ma wa nu ɖe bɔ e na hu i gɛ. 16 Na nagbe bɔ e na 
xo e kpodo lanba kpo bɔ na jo e. » [ 17 Paki xwe 
ɖokpo gbɛ ko kpe ɔ, Pilati nɔ jo gansɛntɔ ɖokpo na 
é.]N 18 Amɔ, mɛ lɛ bi bɛ axwa bo ɖɔ : « Hu nya nɛ ́ɔ 

                                                           

 N23.17 Xixamɛ xe ɔ ma ɖo Mǎwuxowema nukɔntɔn 
ɖě è wlan kpo alɔ kpo lɛ susu mɛ gɛ. 



bo jo Balabasi na mǐ ! » 19 Balabasi ɖě xo é ka ɖo ɖɔ 
ɔ, gu wɛ e fɔn do togan lɛ ji bo hu mɛ, bɔ e wle e do 
gan. 20 Pilati joɖo ɖɔ mi na jo Jezu. Bɔ e lɛ ɖɔ xo na 
togun ɔ. 21 Amɔ, togun ɔ do axwa bo ɖɔ n'ɛ ɖɔ : « Ka 
ɛ do akluzu ji ! Ka ɛ do akluzu ji ! » 22 Bɔ Pilati wa ɖɔ 
gba atɔngɔ ɔ bo ɖɔ : « Hwɛ tɛ nya xe ɔ ka hu ? Un 
ma mɔ nu ɖě e wa bɔ e na hu i ɔ gɛ. Na nagbe bɔ e 
na xo e kpodo lanba kpo bɔ na jo e. » 23 Amɔ, mɛ lɛ 
lɛ wa xo ɖokpo ɔ ji axwa lele, bo ɖɔ Pilati nɛ ka Jezu 
do akluzu ji. Togun ɔ sin axwa wa hu gan lo. 24 Bɔ 
Pilati gbɔ bo yigbe na xo étɔn. 25 E jo Balabasi ɖě fɔn 
gu do togan lɛ ji bo hu mɛ, bɔ e wle do gan ɔ. Amɔ, 
Jezu uwɔ ɔ, e sɔ ɛ do alɔ mɛ na togun ɔ, na é na sɔ ɛ 
wa nu ɖě joɖo é ɔ na. 

E ka Jezu do akluzu ji 
(Matye 27.32-44 ; Maki 15.21-32 ; Jaan 19.17-27) 

26 Hwenu ɖě ahwanyitɔ ́lɛ kpláan Jezu bo ɖo yi do 
ɔ, é xôgo nya ɖe bɔ e lɛkɔ zɔn gle mɛ. Simɔ wɛ e nɔ 
ylɔ ɛ ɖɔ, bɔ e tɔń zɔń Silɛni to ɔ mɛ. Ahwanyitɔ ́lɛ 



wle e bo ɖiɖa ɛ akluzu ɔ, bo ɖɔ n'ɛ xodo Jezu. 27 Mɛ 
susu ɖo togun ɔ mɛ bo xodo Jezu. Nyɔnu susu ɖo mɛ 
lɛ mɛ bo nɔ xo akɔnta, bo ɖo lɛnu ɖɔ ɖo Jezu wutu ɔ. 
28 Bɔ Jezu lilɛ bo kpɔn é, lobo ɖɔ na é ɖɔ : « 
Jeluzalɛmuvi nyɔnu lɛ, mì ma vi avi na un o. Amɔ, 
mì vi avi na mìɖe kpo vi mìtɔn lɛ kpo. 29 Ɖo, azan 
ɖelɛ na wa wa bɔ mɛ lɛ na nɔ ɖɔ : "Nu nyɔ na 
wɛnsinɔ lɛ kpodo nyɔnu ɖě ma ji vi bo na anɔ vi 
kpɔn gɛ lɛ kpo." 30 Hwe nɛlɛ nu ɔ, mɛ lɛ na nɔ ɖɔ na 
so ɖaxo ɖaxo lɛ ɖɔ : "Mì hɔ jɛ mǐ ji !" Bɔ é na nɔ ɖɔ 
na so kpɛvi kpɛvi lɛ ɖɔ : "Mì cɔn mǐ ji."* 31 Ɖo, na atin 
amuu ɖo myɔ ji ɖo le ɔ, na atin xuxu tɔn na nyi ɖo ? 
» 

32 É kpláan jaguda awe ɖelɛ lɔsu wa bo na ka é 
kpodo Jezu kpo do akluzu ji zɛnzɛn. 33 Ɖě é wa jɛ fi 
ɖě e nɔ ylɔ ɖɔ "Taxuglotɛn" ɔ, é ka Jezu do akluzu ji. 
É ka jaguda awe lɛ lɔsu, mɛ ɖokpo ɖo aɖusixwe na 
Jezu, bɔ mɛ awegɔ ɔ ɖo amyɔxwe n'ɛ. 34 Bɔ Jezu ɖɔ : 
                                                           

 *23.30 Nuɖêxlɛmɛ 6.16 



« Atɔye, sɔ hwɛ étɔn lɛ kɛ é. Ɖo, é ma nyɔ nu ɖě é ɖo 
wa ɔ nyi gɛ. » Ahwanyitɔ ́lɛ nyi akɔ bo ma Jezu sin 
awu lɛ ɖo éɖelɛ mɛ. 35 Togun ɔ ɖo flɛn bo ɖo nu kpɔn 
ɔ. Bɔ gan lɛ ɖo Jezu ko ɔ bo nɔ ɖɔ : « E hwlɛn mɛ 
ɖevo lɛ gan. Na e nyi Mɛsya ɖě Mǎwu sɔ ɔ doo hun, 
nɛ bo hwlɛn uɖe. » 36 Ahwanyitɔ ́lɛ lɔsu ɖo ca ɛ ko ɔ. 
É sɛkpɔ ɛ bo sɔ vinɛgli kpe nu n'ɛ bo ɖɔ : 37 « Na a nyi 
Jwifu lɛ sin axɔsu doo ɔ, bo hwlɛn hiɖe. » 38 É wlan 
nu ɖe do aga n'ɛ bo ɖɔ : « Nya xe ɔ wɛ nyi Jwifu lɛ 
sin axɔsu. » 39 Jaguda ɖě e ka lɛ ɖokpo ɖo Jezu zun ɔ 
bo ɖɔ : « A ɖɔ mi wɛ nyi Mɛsya ɔ a e ? Hwlɛn hiɖe 
bo hwlɛn mǐ lɔsu o ! » 40 Amɔ, awegɔ utɔn gbɛ n'ɛ bo 
ɖɔ : « A ma ɖo sisi na Mǎwu lɔsu gɛ ! Hi kpo e kpo 
wɛ e ɖo hwɛ ɖokpo ɔ na ! 41 Mǐlɛ ɔ, hwɛ ɖě e ɖo na 
mǐ ɔ sɔgbe. Nu ɖě mǐ wa ɔ sin ba wɛ ɖo mǐ xo ɔ. 
Amɔ, uwɔ ma wa nu nyananyána ɖe gɛ. » 42 E lɛ ɖɔ : 
« Jezu, flin un hwenu ɖě a na wa ɖu axɔsu do ɔ. » 
43 Bɔ Jezu yigbe n'ɛ bo ɖɔ : « Ma ɖɔ nugbo na we, a 
na nɔ kpɔ xɛ un ɖo Mǎwu de egbe. » 



Jezu ku 
(Matye 27.45-56 ; Maki 15.33-41 ; Jaan 19.28-30) 

44 Zɔn hweyivɔ mɛ gan weyawe mɛ nɛlɛ xa kaka yi 
jɛ gbadanu gan atɔn mɛ ɔ, zinflu do ɖo gbɛ ɔ bi mɛ. 
45 Hwe yi xɔ, bɔ xɔmɛgbovɔ nɔtɛn mimɛ ɔ tɔn vun do 
awe. 46 Jezu do axwa ɖaxo ɖe bo ɖɔ : « Atɔye, un sɔ 
gbigbɔ ce do alɔ tɔwe mɛ ! » Bɔ ɖě e ɖɔ mɔ ɔ, e bɔnu. 
47 Ɖě ahwanyitɔ-́kanwekogǎn hlɔmanu ɔ mɔ nu ɖě jɔ 
nɛ ́ɔ ɔ, e kpa gigo na Mǎwu bo ɖɔ : « Xomɛvɔnɔ wɛ 
nya xe ɔ nyi nugbo. » 48 Bɔ ɖě mɛ ɖě wa nu kpɔn gbe 
lɛ bi mɔ nu ɖě jɔ nɛ ɔ, é zɔn aluwɛmɛ bo yi xwe. 
49 Jezu sin mɛ tuntun lɛ kpodo nyɔnu ɖě xodo e zɔn 
Galile lɛ kpo yi ci la bo ɖo nu ɖě ɖo jɔ lɛ kpɔn sɛdo 
ɔ.* 

E sɔ Jezu do yɔdo mɛ 
(Matye 27.57-61 ; Maki 15.42-47 ; Jaan 19.38-42) 

50 Nya ɖe ka tiin, bo ɖo tôxoɖɔgbɛtáa ɖaxo ɔ mɛ, bɔ 

e nɔ ylɔ ɛ ɖɔ Jozɛfu. Gbɛtɔ xomɛnyɔtɔ ɖe wɛ e nyi, 
bo nɔ wa nu ɖo Mǎwu sɛn xwi ji. 51 Jozɛfu ma yigbe 
na gbetaa ɖě gbɛ utɔn lɛ sɔ ɔ kpo nu ɖě é wa ɔ kpo 
gɛ. Judê sin toxo ɖě nɔ nyi Alimate ɔ mɛ wɛ e tɔn 
zɔn, bo ka ɖo te kpɔn Axɔśúɖûɖû Mǎwu tɔn. 52 E wa 
yi mɔ Pilati bo byɔ Jezu sin cyɔ. 53 Bɔ Jozɛfu yi ɖe 
cyɔ ɔ jɛte zɔn akluzu ji, bo bu i do alawe mɛ. E sɔ ɛ 
yi ɖo yɔdo ɖě e kun do so mɛ bɔ e ma ko ɖi mɛ d'e 
mɛ kpɔn gɛ ɔ ɖokpo mɛ. 54 Gbenɛgbe ɔ, axɔsuzangbe 
wɛ, bɔ gbɔjɛzán Jwifu lɛ tɔn ɔ joɖo na bɛ. 55 Bɔ 
nyɔnu ɖě xodo Jezu zɔn Galile lɛ xodo Jozɛfu bo yi 
kpɔn yɔdo ɔ kpodo ɖě e sɔ Jezu sin cyɔ mlɔ ɛ mɛ ɖo 
ɔ kpo. 56 Nɛ ́ɔ godó ɔ, Nyɔnu nɛlɛ lɛkɔ bo yi sɔ ami 
wanɖagbɛnɔ kpodo celu lɛ kpo ɖo alɔ ji. Bɔ gbɔjɛzán 
Jwifu lɛ tɔn gbe ɔ, é gbɔjɛ ɖi ɖě na sɛn ɔ ko ɖɔ ɖó ɔ 
xa. 

24 
Jezu fɔn zɔn ku 



(Matye 28.1-10 ; Maki 16.1-8 ; Jaan 20.1-10) 
1 Aklunɔẑangbe zanfɔnnu tɛɛn ɔ, nyɔnu lɛ wa yi 

yɔdo ɔ kɔn, bɔ é hɛn ami wanɖagbɛnɔ ɖě é sɔ ɖo alɔ 
ji ɔ. 2 É mɔ ɖɔ e ko bli zannuu ɖě ɖo yɔdo ɔ nu ɔ sɛ. 
3 É byɔ yɔdo ɔ mɛ, bɔ é ma ka sɔ mɔ cyɔ Aklunɔ ̂Jezu 
tɔn gɛ. 4 E kpaca é bɔ é kpo ɖo tamɛ lin do nu nɛ ́ɔ 
wu ɔ, bɔ nya awe ɖelɛ wa xwêtɔń bo ɖo awu wee 
pepepe mɛ, bɔ awu étɔn lɛ ɖo clin ɔ. 5 Bu ɖaxo ɖe jɛ 
nyɔnu nɛlɛ ji, bɔ é do kɔ do. Mɛ nɛlɛ kanbyɔ é ɖɔ : « 
Nu tɛ wɛ zɔn bɔ mì ɖo mɛ ɖě ɖo gbɛ ɔ din kpɔn ɖo 
mɛ kuku lɛ mɛ ɔ ? 6 E ma ɖo fi gɛ, e ko fɔn zɔn ku. 
Mì flin xo ɖě e ɖɔ na mì hwenu ɖě e kpo ɖo Galile 
ɔ.* 7 E ɖɔ : "E ɖo na sa nyɛ Gbɛtɔvyɔ na hwɛhutɔ lɛ, 
bɔ é na ka un do akluzu ji. Bɔ azan utɔn atɔngɔ ɔ gbe 
ɔ, na fɔn zɔn ku." » 8 Bɔ, é wa jɛ xo ɖě Jezu ɖɔ na é 
wayi lɛ flin ji. 9 Nyɔnu nɛlɛ tɔń zɔń yɔdo ɔ kɔn, bo 
wa yi ɖɔ nu nɛlɛ bi na mɛsɛdo weɖokpo lɛ kpodo 
                                                           

 *24.6 Matye 16.21 ; 17.22-23 ; 20.18-19 ; Maki 
8.31 ; 9.31 ; 10.33-34 



ahwanvǔ ɖevo lɛ kpo. 10 E nɔ ylɔ nyɔnu nɛlɛ ɖɔ : 
Mali Magidalanu ɔ, Jani kpodo Mali ɖě nyi Jaki sin 
nɔ ɔ kpo. Nyɔnu ɖě xodo é lɛ lɔsu wle xo ɖokpo ɔ lɛ 
bo ɖɔ na mɛsɛdo lɛ. 11 Amɔ, xo nɛlɛ ɖi xo maɖota na 
mɛsɛdo lɛ, bɔ é ma ɖi nu na gɛ. 12 E ɖo mɔ co, Piyɛɛ 
ci tê bo do wezun bo yi yɔdo ɔ kɔn. Ɖě e jɛ dɔn ɔ, e 
yaan kpɔn yɔdo ɔ mɛ, bɔ alawe ɖě mɛ e bu Jezu sin 
cyɔ do ɔ kɛɖɛ wɛ e mɔ. Bɔ nu nɛ ɖě jɔ ɔ kpaca ɛ bɔ e 
lɛkɔ yi xwegbe. 

Jezu sɔ uɖe doxya ahwanvi utɔn awe ɖo 
Emawusi sin ali ji 

(Maki 16.12-13) 
13 Gbe nɛ ́ɔ gbe ɖokpo ɔ wɛ ahwanvi Jezu tɔn awe 
ɖelɛ ɖo ali ji bo xwe Emawusi sin gletoxo ɔ mɛ. 
Ganxixo awe mɔ wɛ e ka nɔ ɖi zɔnlin na zɔn 
Jeluzalɛmu co bo nɔ yi. 14 Émɛ awe lɛ ɖo nu nɛlɛ ɖě 
jɔ lɛ bi sin xo ɖɔ ɔ. 15 Hwenu ɖě é ɖo xo nɛlɛ ɖɔ 
vɛkuvɛku ɔ, Jezu lɔsu bɔdo é wu bo zɔn xɛ é. 16 É mɔ 
ɛ ; nuɖe ka cɔn ayi ji na é bɔ é ma lɛ nyɔ ɛ nyi gɛ. 



17 Jezu kanbyɔ é ɖɔ : « Xo tɛ lɛ mì ka ɖo ɖɔ bo ɖo yi 
ɔ ? » Ɖě e ɖɔ mɔ ɔ, ahwi xo é bɔ é nɔte. 18 Mɛ ɖokpo 
ɖo é mɛ bo nɔ nyi Kleopasi. E yigbe na Jezu bo ɖɔ : « 
Hi ɖokpo gee wɛ nyi mɛ ɖě ɖo Jeluzalɛmu bo ma 
nyɔ nu ɖě jɔ ɖo flɛn azan xé lɛ ́mɛ ɔ nyi gɛ. » 19 Jezu 
ka kanbyɔ é ɖɔ : « Nu tɛ wɛ jɔ ? » Bɔ é yigbe n'ɛ bo 
ɖɔ : « Nu ɖě jɔ do Jezu Nazalɛti tɔn ji ɔ wɛ. 
Gbeyiɖɔtɔ Mǎwu tɔn hlɔnhlɔnnɔ ɖe wɛ e nyi. E zan 
hlɔňhlɔń utɔn gbɔn nu ɖě e nɔ jlɛ lɛ kpodo xo ɖiɖɔ 
utɔn lɛ kpo mɛ ɖo Mǎwu kpodo togun ɔ bi kpo 
nukɔn. 20 Avɔsannu-xwlemawutɔgan lɛ kpodo gan 
mǐtɔn lɛ kpo sa ɛ, bɔ e ɖo kuhwɛ n'ɛ, bo ka ɛ do 
akluzu ji. 21 Mǐlɛ ɔ, mǐ ɖinu ɖɔ u wɛ nyi mɛ ɖě na 
hwlɛn Izlayɛĺi to ɔ. Bɔ, nu nɛlɛ jɔ din ɔ, azan atɔngɔ 
ɔ ɖie kpe. 22 U ɖie nyɔnu ɖě ɖo ahwan mǐtɔn mɛ lɛ 
wa gba ayi do na mǐ. Ɖo, é yi yɔdo ɔ kɔn zanfɔnnu 
tɛɛn. 23 Amɔ, é ma mɔ cyɔ utɔn gɛ. É ɖɔ wɛnsagun 
ɖelɛ wa tɔn do mi ji bo ɖɔ na mi ɖɔ Jezu ɖo gbɛ. 
24 Mɛ mǐtɔn ɖelɛ ka wa yi yɔdo ɔ kɔn. Nu ɖě nyɔnu lɛ 



ɖɔ ɔ pɛɛ wɛ é mɔ. É ma mɔ Jezu gɛ. » 25 Bɔ, Jezu ɖɔ 
na é ɖɔ : « Mì dan nu nyi ! Mì ma nɔ yǎ awǔ ɖinu na 
gbeyiɖɔt̂ɔ ́Mǎwu tɔn lɛ sin xo gɛ ! 26 Mì ma nywɛ ɖɔ 
Klisu ɔ ɖo na se awuvɛ co bo na byɔ gigo utɔn mɛ gɛ 
wɛ a ? » 27 Jezu bɛ xo zɔn Mɔyizi sin wema lɛ ji kaka 
yi jɛ gbeyiɖɔt̂ɔ ́Mǎwu tɔn lɛ bi tɔn ji, bo twinmɛ nu 
ɖě e wlan do Mǎwuxowema mɛ d'e wu lɛ bi na é. 
28 Bɔ ɖě é sɛkpɔ gletoxo Emawusi tɔn, fi ɖě mɛ awe 
nɛlɛ xwe ɔ, Jezu blo nu ɖi mɛ ɖě xwe fi nukɔn ɔ xa. 
29 Amɔ, mɛ awe nɛlɛ ɖo e te bo ɖɔ : « Nɔ mǐ de. Ɖo, 
hwe ko yi xɔ, bɔ zan ko ɖo ku ɔ. » Bɔ Jezu gbɔ byɔ 
xwegbe bo nɔ é de. 30 Bɔ hwenu ɖě Jezu kpodo mɛ 
awe nɛlɛ kpo flɛn ayi bo na ɖu nu ɔ, e sɔ wɔxuxu bo 
dokpɛ na Mǎwu bo ma na é. 31 Bɔ, nukun mɛ awe 
nɛlɛ tɔn wa hun bɔ é mɔ ɖɔ Jezu wɛ. Amɔ, Jezu ka 
bu zɔn émɛ. 32 Mɛɖe nɔ ɖɔ na mɛɖe ɖɔ : « Hwenu ɖě 
e ɖo xo ɖɔ na mǐ ɖo ali ji, bo ɖo Mǎwu xo twinmɛ 
na mǐ ɔ, awajijɛ ɖaxo ɖe ma gɔ ayi mǐtɔn mɛ a ? » 
33 É ci tê gan nɛ ́ɔ mɛ haɖokpo bo lɛkɔ yi Jeluzalɛmu. 



É mɔ mɛsɛdo weɖokpo lɛ bɔ é ko kple kpodo gbɛ 
étɔn lɛ kpo. 34 Bɔ mɛsɛdo weɖokpo lɛ wle xo lɛ ɖɔ na 
mɛ awe ɖe wa lɛ bo ɖɔ : « Nugbo wɛ ! Aklunɔ ̂fɔn 
zɔn ku, e sɔ uɖe doxya Simɔ. » 35 Mɛ awe nɛlɛ lɔsu 
wle nu ɖě jɔ ɖo ali ji lɛ bo ɖɔ na é. É lɛ ɖɔ ɖě é wa 
nywɛ ɖɔ Jezu wɛ hwenu ɖě e ɖo wɔxuxu ma do ɔ. 

Jezu sɔ uɖe doxya mɛsɛdo weɖokpo lɛ 
(Matye 28.16-20 ; Maki 16.14-16 ; Jaan 20.19-23 ; 

Mɛsɛdo 1.6-8) 
36 Xo nɛlɛ wɛ é ɖo ɖɔ kpowun bo mɔ Jezu lɔsu. Bɔ e 
ɖɔ na é ɖɔ : « Fifa nɛ nɔ kpɔ xɛ mì. » 37 Bɔ bu ɖaxo ɖe 
jɛ é ji. Ɖo, é vɛdo ɖɔ kuvitɔ wɛ mi mɔ sin. 38 Amɔ, 
Jezu ɖɔ na é ɖɔ : « Nu tɛ wɛ zɔn bɔ ayi mìtɔn gbado 
ɖo mɔ, bɔ mì ɖo nu xokpɔn ɔ ? 39 U ɖie ! mì kpɔn alɔ 
celɛ bo kpɔn afɔ celɛ. Nyɛ lɔsu gbɛtɔ wɛ. Mì ɖo alɔ 
awuye bo kpɔn. Kuvitɔ ma nɔ ɖo agbaza gɛ, ma nɔ 
ɖo xu gɛ. Nyɛ ɖie ka ɖo, ɖi ɖě mì ɖo mɔ ɖó ɔ xa. » 
40 Ɖě Jezu ɖo xo nɛlɛ ɖɔ ɔ, e sɔ alɔ utɔn lɛ kpodo afɔ 
utɔn lɛ kpo doxya é. 41 Bɔ e vivi na ahwanvi lɛ, co bo 



lɛ kpaca é. Bɔ ɖě é ma ko ɖinu na gɛ ɔ, Jezu kanbyɔ 
é ɖɔ : « Mì ɖo nuɖuɖu ɖe ɖo fi a ? » 42 É sɔ hwevi 
hihi sinsɛn ɖokpo n'ɛ. 43 Jezu yi bo ɖu ɖo nukun étɔn 
mɛ. 44 Bɔ e wa ɖɔ na é ɖɔ : « Xo ɖě un ɖo ɖɔ na mì 
hwenu ɖě un ɖo kpɔ xɛ mì ɔ, xo ɔ ni. Nu ɖě e wlan 
do awuye ɖo Mɔyizisɛnwema mɛ, gbeyiɖɔtɔ lɛ wema 
mɛ kpo Ɖɛhanwěmáa mɛ kpo lɛ bi ɖo na jɔ. » 45 Bɔ 
Jezu wa hun ayi na é na é na mɔ ̂nǔ jɛ nu ɖě e wlan 
do Mǎwuxowema mɛ ɔ mɛ. 46 E ɖɔ na é ɖɔ : « E ko 
wlan do Mǎwuxowema mɛ bo ɖɔ : Mɛsya ɔ ɖo na se 
awuvɛ kaka bo ku. Bɔ azan utɔn atɔngɔ ɔ gbe ɔ, e na 
fɔn zɔn mɛ kuku lɛ mɛ. 47 Bɔ ɖo nyikɔ utɔn mɛ ɔ, e na 
jla Wɛnɖagbɛ ɔ na akɔta lɛ bi, bɛ zɔn Jeluzalɛmu, bo 
na ɖɔ na é lɛ ɖɔ é nɛ huzu jijɔ, na Mǎwu na sɔ hwɛ 
kɛ é. 48 Mìlɛ ɔ, mì na ɖe kunnu nu nɛlɛ tɔn. 49 Bɔ nyɛ 
ɔ, na sɛ nu ɖě sin akpa Atɔye do ɔ do mì. Amɔ mìlɛ 
ɔ, mì nɔ to ɔ mɛ kaka jɛ hwenu ɖě hlɔňhlɔń Mǎwu 
tɔn na wa mì ji do ɔ.* » 
                                                           

 *24.49 Mɛsɛdo 1.4 



Jezu yi jixwe 
(Maki 16.19-20 ; Mɛsɛdo 1.9-11) 

50 Bɔ Jezu ka wa kpláan é yi kaka Betani, bo sɔ alɔ 
do ji, bo xoɖɛ ɖagbɛ na é.* 51 Hwenu ɖě e ɖo ɖɛ ɔ xo 
na é do ɔ, e sɛyi la na é, bɔ Mǎwu sɔ ɛ yi jixwe. 52 Bɔ 
ahwanvi lɛ ɖekɔ n'ɛ, bo lɛkɔ wa yi Jeluzalɛmu kpodo 
awajijɛ ɖaxo ɖe kpo. 53 É yi ci sinsɛnxɔ ɔ mɛ, bo ɖo 
han ji ɔ, bo ɖo Mǎwu mla ɔ. 

                                                           

 *24.50 Mɛsɛdo 1.9-11 


